
Редактордин гаф

                     Абдуселим  ИСМАИЛОВ

МАД  СА  ЙИС ТАРИХДИЗ ФЕНА
 
Эхь, мад са йис тарихдиз фена. ЭгечIай чIавалай завалар ва татугайвилер 

гвайди. Алатна хъсан хьана. Адан гьайиф чIугвадайбур бажагьат ава. Чи 
хуьрера ва шегьеррани, республикада ва уьлкведани, абурулай къерехра ва вири 
дуьньядани. Гзаф кьадар магьрумвилер гвайди хьана ам халкьар патал. Виликан 
йисалай мадни къизмиш, мадни инсафсуз хьайи коронавирусдин тIуьгъуьнди 
гзаф инсанар вахтсуз чпин чанаривай авуна. Яшлубур хьиз - жегьиларни. 
Жуьреба-жуьр азарри инжиклу авурбур хьиз,  сагъбурни. Алатна хъсан хьана 
татугай йис.

Вахтуни уьмуьрдин жилавар 2022-йисав вуганва. РагъэкъечIдай патан 
гьисабунралди – пеленгдин йисав.

Вуч гъидатIа ада халкьариз, уьлквейриз? Абур сих алакъада гьатнавай 
алай аямда гьинихъ фидатIа абурун уьмуьрар? Эхиримжи 30-40 йисуз 
дуьньядин политикада ва чIехи уьлквейрин алакъайра авай сад садан гъавурда 
акьун тавунин татугайвили инсаниятдиз гьихьтин йикъар къалурдатIа? 
РагъакIидай патан уьлквейри Россиядин Федерациядин аксина тухузвай 
такIанвилин, гьатда душманвилин политика къвердавай къизмишарзавай, 
мадни ягьсузарзавай аям дяведалди куьтягь жедатIа, тахьайтIа ислягьвилин 
икьрарралди?

2022-йис гзаф терефрихъай кьетIенди я, лугьузва. Сифте нубатда,  
коронавирусдин цIийи штамри гьужумда. ИкI жедайдан шикилар цIийи йисан 
сифте вацра къалурнава. Дуьньяда «омикронди» агъавал ийиз эгечIнава, 
чи уьлкведани и вирусдик начагъбурун кьадар икьван гагьда такур хьтин 
еришралди артух жезва.

Россиядин Федерациядин халкь паталди цIийи йис мад са рекьяй лишанлуди я 
лагьайтIа жеда. Квелди?  Лугьун хьи, эгер 90-йисарин къадирсузвилер ва жуван 
уьлкведин бинеяр чукIурдай кьван мидявилерни къайгъусузвилер хьаначиртIа, 
2022 лагьай йис СССР-дин I00 йисан юбилей къейд ийидайди тир.  Йисан 
сифте йикъарилай эгечIна, гьич са шакни алачиз, чIехи юбилейдикай рахадай, 

мярекатар тухуз эгечIдай. Гьайиф, абур ихьтин йикъарихъ тамарзлубурузни 
аквадач.

 Амма къудратлу уьлкве вич амач лагьана я къеце пата, яни къене пата 
адакай рахун тавуна жезвач. Гьатта чи уьлкведин  мидяярни. Абуру чи хиве 
чIехи тахсирарни твазва: гуя Россиядин Федерациядиз СССР арадиз хкиз 
кIанзава, гьавиляй Владимир Путина виликан союзный республикаяр вичин 
пацук кухтаз алахънава.

Кешкени!- лугьузва къудратлу уьлкведин гьайиф чандай акъат тийизвайбуру. 
Эхиримжи вахтара и месэладикай анжах рахуни, 90-йисарин вакъиайриз 
халкьдин майилар, мурадар ва магьрумвилер фикирда кьаз къиметар гуз 
эгечIуни ихьтинбурун дерт кьезиларзава.

-Акунани квез?- цавув агакьна рахазва шегьердин багъларани хуьрерин 
кимерал чеб чпел гьалтай агъсакъалар.- Россиядин командадин хоккеистар и 
йикъара хурудал СССР кхьенваз къугъвазвай.

Муькуьда хълагьзава:
- Жуьреба-жуьре телеканалрай СССР чукIунин себебрикай, и душманвал 

уьлкведиз авурбурукай къалурзавай кьван документар ва фильмаяр вуч я бес!.. 
Яраб вуч паталди ятIа?..
Гьелбетда, ибур ихтилатар я, туьхуьн тийиз чIехи несилдин векилрив 

гумай умудрин дурумлувал я. И жигьетдай Владимир Путина лагьай гафарихъ 
зурба метлеб ава. Ада къейд авуна хьи, СССР чукIунин гьайифди кун тийизвай 
инсанар – ибур рикIер авачирбур я, амма ам арадиз хкунихъ инанмишбур – кьил 
авачирбур…

Фикир гайила, гьакI язни я. Иллаки фикирдин кьвед лагьай пай къенин юкъуз 
важиблу я. Советрин уьлкве адан кIалубра амаз, адан къурулуш, идеология 
гуьнгуьниз хкана ахкун кьиле тефидай кар я, гьич умуд кутунни герек къвезвач. 
Амма адаз тешпигь яз виликан союзный республикайрин цIийи союз тешкилун 
– им вири мумкинвилер ишлемишна авуна кIанзавай кар я. Европадин 30-дав 
агакьна уьлквеяр Евросоюзда ава кьван, гьатта пулни виридахъ сад ава – евро.

 Эгер ихьтин Союздиз къунши республикаяр чIугунин чалишмишвилер 
ийиз аквазватIа, чна Владимир Путинал, адан кардик къуьн кутазвай маса 
регьберрал анжах дамах авун герек я. Абурун тереф, лап гьа багъларани  
кимерал рахадайлани, вирида хуьн лазим я. ТахьайтIа гьикьван хьурай ахьтин 
къудратлу уьлкве хьайи Советрин Союз чукIурна гьарма сад вич вичиз хьанвай 
гъвечIи уьлквейрал чIехибур хъуьрез, гьар са патахъай абур агъузариз, кIан 
хьайила, кIани патахъ абур чIугваз жедайвилин къурхудик  кьаз?..

ЦIийи йисан сифте йикъара Къазахстанда кьиле фейи вакъиайри икI 
тирди виридаз субутарна. Республикадиз тади гьалда ОДКБ-дин кьушунар 
чIугуначиртIа, абурун нетижаяр уьлкведин халкь патал мусибатдинбур 
жедай. ГьакIни бунт къарагъарайбурун гъиликай телеф хьайи агьалийрин 
кьадар 225 агакьна, саки къад кас кьван полициядин ва армиядин жергейрай 
телеф хьайибур ава. 

Пеленгдин йисав мад вуч гватIа чаз аквада. Хъсанвилерихъ хьурай вич. 
Инсаниятдин винел атанвай вирусрин завалдикай азад жедайди хьурай. 
Сагъсуз ва руьгьдай аватнавай инсанар галаз чIехи са карни арадиз гъиз 
жедайди туш. Я инсанривай, яни уьлквейривай. 

   Алирза  САИДОВ
   (1932-1978)

Саидов Алирза Узаирович, чIехи бажарагъдин сагьиб хьайи шаир ва тар-
жумачи, I932-йисан I5-январдиз Ахцегь райондин Гутунхърин хуьре хана. Ада 
Москвада М. Горькийдин тIварунихъ галай Литературный институт куь-
тягьна, Армиядин жергейра къуллугъна.

Зегьметдин рехъ «Социализмдин пайдах» газетда, «Дагъви дишегьли» жур-
налда башламишна. Гуьгъуьнай «Коммунист» газетда культурадин отделдин 
зеведиш яз, Дагъустандин писателрин 
Союзда секретарь яз кIвалахна.

Алирза Саидован сифте шиирар 
I949-йисуз «Социализмдин пайдах» га-
зетдиз, сад лагьай ктабарни «Самур-
дин авазар» тIвар алаз Дагъустандин 
ктабрин издательствода, урус чIалал 
«Молодая гвардия» чапханада «Вун га-
лаз, Самур» тIвар алаз акъатна.

Алирза Саидов вичин яратмишунар 
маса чIалариз хушвилелди таржума 
ийиз хьайи, Москвадин издательствой-
ра регьятдаказ ктабар акъудиз хьайи 
шаир я. Адан эсерар, къецепатан ин-
гилис, поляк, болгар чIалариз хьиз, СС-
СР-дин халкьарин чIаларизни таржума 
авунва.

Шаир вични пара хуш аваз таржумайрал машгъул хьана, ада А.С. Пушки-
нан, М.Ю. Лермонтован, М. Горькийдин, Т. Шевченкодин, В. Маяковскийдин, 
С. Есенинан, А. Твардовскийдин, Р. Гьамзатован, К. Чуковскийдин эсерар лезги 
чIалаз элкъуьрна.

Алирза Саидован чIалариз Дагъустандин композиторри гуьзел манияр кхье-
на.

Алирза Саидов ДАССР-дин СтIал Сулейманан тIварунихъ галай гьукумат-
дин премиядин лауреат хьана.

46 йисан яшда аваз, кьилиз акъат тавур гзаф ишигълу мурадар амаз залан 
азардикди уьмуьрдай фейи Алирза Саидован тIвар ва адан жавагьирар милли 
культурадин тарихда къизилдин гьарфаралди кхьенваз даим амукьда.

Алирза Саидован 90 йис

                                                                   Абдуселим  ИСМАИЛОВ

АЛИРЗАНИ  ЧУН

ЦIийи 2022=йис чи халкьдин руьгьдин хазина девлетлу авуник лайихлу 
пай кутур ва кутазвай рухвайрикай са шумуд касдин юбилейралди лишанлу 
я. Виридалайни  вилик, I5=январдиз, месела, шаир Алирза Саидов дидедиз 
хьайидалай инихъ 90 йис тамам хьана.  Гьавиляй «Самур» журналдин сад 
лагьай нумрани чна асул-гьисабдай и вакъиадиз бахш ийизва.

 Алирза Саидов лезги литературада Етим Эминахъ галаз, СтIал Сулейманахъ 
галаз барабар шаир я, лагьайтIа, чун ягъалмиш жедач.

 Классик! 
Милли литература вилик тухунин рекье цIийи жанраяр, цIийи хатI ва 

художественный такьатар, цIийи акунар ва кьатIунар, гьиссер ва инанмишвилер 
вичин кIвачихъ галай,  шииратдин кьакьан кукIушар вичиз муьтIуьгъарай 
шаир! 

Алирза Саидован инсанвилин терефарни анжах тарифдиз, чешне къачуниз 
лайихлубур хьана. Ам, гафунал ифин алай ватанперес хьиз, фикиррал цаз алай 
миллетчини тир. Амма маса миллетар негь ийидай, арада мидявал твадай ваъ, 
къарши яз, дуствал тешкилдай, хуьдай, инсанрин хъсан ва гьуьрметлу алакъаяр 
патал са затIни гьайиф текъведай.

Миллетчи-интернационалист! – икI лагьайтIа, дуьз жеда.
Гьа са вахтунда адаз виридалайни шадвал ва бахтлувал гузвайди жуван 

халкьдин агалкьунар тир, адав дердер агудзавайдини хайи чилин, лезги 
халкьдин дарвилер ва татугайвилер тир.

Алирза Саидовахъ галаз алакъаяр аваз хьайи гзафбуру адан къилихдин 
кьетIенвилер къейд авуналди и фикирар тестикьарда. Месела, адахъ галаз 
яр-дуствилин, шаирвилин алакъаяр аваз хьайи Мегьарамдхуьруьнвийри.  И 
районда хьайи гьар сеферда ада райкомдивай, исполкомдивай са сятда-кьве 
сятда машин тIалабдай. Вучиз тIалабдай лагьайтIа – Кьулан вацIун а патаз фена, 
кьакьан кьваларилай и патаз, а патаз вил вегьез къекъуьн, кьве республикадиз 
пай хьанвай халкьдин дерди-гьалдикай фикирар-хиялар ийиз вацIун кьилел 
ацукьун патал.

Рагьметлу Жалил Мурадалиеван – шаирдин, драматургдин, журналистдин 
– рикIел хкунрай аквазвайвал, Алирзадиз масадбурун юлдашвални герек 
къведачир. Адаз кIаниди Самурдин а патаз тухвана хкидай улакь тир.

- Амма чна ам текдиз ахъайдачир,- рикIел хкидай Ж. Мурадалиева.- Зун 
хьайила, зун жедай адаз юлдаш, я туш Къадир Рамазанов жедай. Ам Самурдин 
эрчIи патай гуьгьуьл эсиллагь масад хьана хкведай… 

Дугъриданни, Алирза Саидовавай хьиз чпин эсерра халкь кьве патал 
пайзавай Кьулан вацIун тема хкажиз, и лап хци месэла кьетIидаказ эцигиз  
лезги литературада мад садвайни  хьаначир. Ачухдиз рахадай, кхьидай 
вири ихтиярар ганвай къедалдини жезвач. Им вичин чилин хва яз, шаир яз 
Алирзадилай алакьай зурба викIегьвал я.

 Советрин девирди цуьк акъуднавай  70=йисара ада вичин халкьдин дерт 
«Ленинан вилик» эцигна. Регьбер вич Кьулан вацIун тик кьваларал гъана, 
адаз вичин дерт вилералди аквадайвал, жаваб истемишзавай жуьреда ахъайна. 
Икьван викIегь шаирар тарихра лап тIимил хьайиди я.

Алирза Саидов яратмишунрани, уьмуьрдани гьахъ патал, дуьзвал патал 
женгчи тир. Адаз лавгъавал чидачир, адан вилериз ялтахвал ва ялтахар акваз 
кIандачир.

Алирза Саидов яр-дустунал, мукьва-кьилидал, лугьун хьи, инсандал ва 
инсанвилел рикI алай кас тир. Ам жуванбуралай пара вичин куьмек герекбурун 
дерди-гьалда ва къайгъуйра жедай. Ам жегьилриз дуьз рехъ къалурзавай башчи 
тир, ам абурун далудихъ галай арха тир. Алай девирдин гзаф шаирри ам чпин 
муалим яз, адан руьгьдин вилик чеб буржлу яз гьавиляй  гьисабзава.

*   *   *
Гьайиф хьи, тIебиатдин къанунрай инсанрин кьил акъатдач. Абур Низ 

ва Квез муьтIуьгъ ятIа, муьтIуьгъбур ятIа гьамни, лугьудайвал, Адамалай 
Хатамал кьван сир яз амукьда. ТIебиатди вич абуруз ганвай фагьум-фикирни 
инсанри чилин винел уьмуьр аламай кьван гьа и сирдин геле твада. Гьавиляй 
инсаниятни яшинда тIебиатдин кьанунриз муьтIуьгъ яз амукьда.

Белки икI хьун герекни я жеди. Вучиз лагьайтIа инсандиз хана рекьидалди 
вичин яргъи ва я куьруь уьмуьрда аквазвай кьван крар ва вакъиаяр, ада 
кьабулзавай кьван тIарвилер ва регьятвилер, пашманвилер ва шадвилер сад-
садихъ авуна абурун гъавурда акьун гьич са камалдинни, гьич са фагьум-
фикирдинни тIем акакь тийидай кIвалах я. ИкI тирвиляй, инсанди, тIебиатдин 
вилик вичин кьуватсузвал хиве кьаз, вири крар эхир нубатда кьисметдин 
кIвачихъ, Аллагьдин кIвачихъ язава. Гьа ида гьар са касдиз а тIарвилер ва 
пашманвилер эхдай, регьятвилерикайни шадвилерикай лезет къачудай кьуватар, 
цIийи умудар ва мурадар гузва. Гьа ида инсанар кьиникьихъ-хунухихъ галаз, 

буба-диде, стха-вах, велед-аял хьтин багъри ксарикай магьрум хьунихъ галаз 
вердишарзава. Уьмуьр давам жезмайбуру, абурун кьисмет гъахьтинди хьана 
лагьана, рикIериз сабур гузва. Сабур гуз, абурун экуь къаматар чпин рикIера 
хуьзва, абурун руьгьер чпихъ галамаз гьисабзава.

Зи буба рагьметдиз фена  яхцIурни вад йисалай виниз, диде завай къакъатна 
къад йисав агакьна алатнава. И йисара завай зи рикIин ва руьгьдин дустар, 
мукьвабур, багъриярни тIимил къакъатнавач. Иллаки эхиримжи кьвед-пуд 
йисуз. Абуруз гьар садаз зи рикIе ва руьгьда чка ава, жува масадбурун рикIера 
ва руьгьера чка кьадалди амукьни ийида. Абурун арада кьисметди неинки 
вичин хзандивай ва мукьвабурувай, гьакI вири лезги халкьдивайни, гзаф 
халкьарин Дагъустандивайни вахтсуз къакъудай Алирза Саидовни ава. Ада 
зи рикIе, вичин къилих чидай, бажарагъдин дережа ва гьуьндуьр гьисс авур, 
шиирарни поэмаяр кIелай ва кIелзавай, гуьзел цIарар гуьзел авазриз элкъвена 
лугьузвай манийрихъ яб акалзавай вишералди, агъзурралди лезгийринни 
маса миллетрин рикIерани  уьмуьр давамарзава. Шаирдин – халис шаирдин! 
– кьисмет тIебиатдин, Аллагьдин патай адаз акъатзавай пай гьам я. Вучиз 
лагьайтIа шаир вичелай артух халкьдин ва вири инсаниятдин къайгъуда авай, 
абурун дерт-гъам вичин рикIяй чIугвазвай кас я. Гьавиляй каламрани кваз ирид 
цаварикай рахазвай дуьньяда шаир Алирза Саидов муьжуьд лагьай цаварихъ 
къекъвезвай. Адаз анра кьванни инсанрин кьил акъат тийизвай сирер ачухиз 
кIанзавай. Амма...

Эхир икрагь жеда белки уьмуьрни,
Муьгьуьббатни, ви кьил элкъуьр ийидай.
Анжах Етим Эминан пак шиирни
Дидед темен акъатдач зи ивидай.

Ваъ, шаир уьмуьрдикай туш икрагь хьун мумкин тирди. Белки уьмуьрди 
гузвай тIарвилерикайни пашманвилерикай ятIа?! Дуьньядин дерт-гъамуникай 
ятIа?! «Гьарай эллер» – лугьуз, фана дуьньядал нарази яз уьмуьрдихъай 
вил атIай Етим Эминан хьиз. Вил галамачирвиляйни ваъ. Мегер дидедин 
темендихъни бубадин тавазвилихъ, хайи накьвадал цIийи гатфари ачухдай 
цуькведихъни дигмиш жедай емишдихь-майвадихъ вил галамачир инсан, 
вични шаир, жедани?!

Эхь, Яран цIаярик чим кумаз, вичи акьван тариф авур ва вич акьван ашукь 
тир Лезги чилел мулдин цуькверин юг ачух жезваз, дагъдани аранда гьар са 
айвандик чубарукри муказ кьални кьар кIватIзавай бере яз Алирза Саидовани 
абурухъай вил атIана яхцIур йисалай артух я. 

Йифера зи рикIиз къвезва манияр,
Набататриз – миже хьиз…

лагьай шаирди мижедин сел тIебиатди ахмишнавай чIавуз уьмуьрдикай кьил 
баштанна. Гьа и йикъалай ада вичин кьвед лагьай уьмуьр, Лезги чилел хуьр-
кIвал аламай кьван, лезгидин мецел сес-чIал аламай кьван гагьда давамардай 
даими уьмуьр башламишна.

Жув яшарин кьакьан кIарариз агакьнаваз, алатай йикъарикай ацукьай-

къарагъай чкадал веревирдер ийиз, зун ихьтин са фикирдал атанва: кьисметар-
кьадарар тIебиатдин, Аллагьдин патай ятIани, уьмуьр вич ва ам тухвай тегьер 
булахдай яд катна нур гуз амукьдай ккIалар гзаф маса крарилай аслу я.

Месела, вун ви уьмуьрдин рекье нел гьалтна ва низ вакай юлдаш хьана – 
гьадалай. Кьисмет ятIани, Аллагьдин кьадар яз вун гьалтзаватIани, ихьтин 
дуьшуьшри уьмуьрдив ахьтин кьуьруькар ийиз тада хьи, вацIар кьулухъ 
элкъуьрда, гьуьлер кьурурда, дагълар чукIурда.

И жигьетдай за жув бахтлу инсан яз гьисабзава. Вучиз ятIани зал зи хийир 
кIани, хъсанвилелай тала маса алакъайралди зи рикIел хирер-кьацIар тавур 
инсанар гзаф гьалтна. Абурукай садни рагьметлу Алирза Саидов хьана.

Гьамиша бубади жуьреба-жуьре алатрал тамамарзавай музыкадин ван 
япара аваз чIехи жезвай зи рикIе хайи дидедизни ачух тийиз хуьзвай мурад-сир 
авай. Амни, цIи тахьайтIа, къведай йисуз, гила тахьайтIа, ахпа, чIехи хьайила 
яратмишунрин рекьел элячIунин мурад тир. Гагь композиторвиликай, гагь 
шаирвиликай, гагьни хъсан музыкант хьуникай фикирзавай за, лапагрин раж 
алаз чуьлда, самун таядал ацукьна сифте шиир кхьена: «Москвадани Крымда 
ви тIвар ава…» гафарилай башламишна лезги рушаз бахш авур шиирдилай 
гуьгъуьниз масабурни атана. Виридаз и кар сир яз амаз, кьилдин чарарал 
акъудна, конвертда туна, за абур «Социализмдин пайдах» газетдиз ракъурзава. 
Са акьван вахт алатнач, кIвализ чар хтана. «Гьуьрметлу юлдаш Абдуселим 
Исмаилов...» – кхьенва вичени. КIаникни А. Саидов гафар ква.

Де цавув агакьмир чIехи мурадар рикIе авай гъвечIи хуьруьн гада! 
Заз и гафар зи тIварцIелди кхьена рахкурай кас, жув Махачкъаладиз акъатна 

газетдин редакцияда кIвалахзавай, зи уьмуьрдик ва кьисметдик вичини 
важиблу къуьн кутур Алаудин Гьамидовахъ галаз ихтилатар хьана ашкара 
жедалди, шаир Алирза Саидов ятIа чидачир.

Ингье, гила зун редакцийра, издательствойра кIвалахдихъ къекъвезва. 
Даггосуниверситетда кIелдай йисара кхьей шиирар райондин газетдиз 

акъатнава, «Коммунист» газетдани сад-вад цIар кьабулнава. Амма А. Саидов 
газетдин редакцияда амач. ИкI зун яваш-яваш писателрин Союздив агатиз 
кIанз, тежез ава.

 I972-I973-йисарин кьуьд кIевиди, бул живер-къаяр гвайди хьанай. Радиодин 
корреспондент яз майишатрин крарикай, къайгъуйрикай хабар авай зи кьиле и 
кIеви хъуьтIуьн тема ргаз эгечIна. Са кьатI чилик квай чарадан кIвалин гъвечIи 
дакIардай маргъалар авай куьчедиз тамашиз за кьвед-пуд няниз кьве виш цIар 
кьван авай поэма кхьена. «Кагьрабаяр» тIварни гана.

Са сеферда кIелна за ам, кьве сеферда кIелна. Эхирни за писателрин Союздиз 
фин кьетIна. Ацукьнава Алирза Саидов вичин кабинетда, нинбур ятIа, са хара 
чарар вилик кваз, шиирар кIелиз. «Ам вун яни радиодиз цIийиз кьабулнавай 
гада? – хабар кьуна ада завай, гъил вугана зи салам кьуна. – Радио, газет 
шаирдиз жагъин тийидай хьтин чкаяр я. Вунани шиирар кхьизва лугьузвай...»

Зурзун квай зи гъили адал чарар яргъи авуна. КIусни тади квачиз жибиндай 
кьвати, кьватидай спичкадин кьал акъудна сарарик кутуна. Ахпа за вугай 
чарариз гъил авуна. Зурзазва зун а патал хьиз ацукьна. Гагь хъвердин экв, 
гагьни хияллу хьунин серин аватзавай адан чиниз килигиз…

Эхирни хкатна зун и зиллетдикай. Хкудна шаирди. «Молодец! – сифте 
чинилай зи тIвар кIелна лагьана Алирзади. 

– Ша захъ галаз!
 Чун са маса кабинетдиз фена. Инани Межид Гьажиев ацукьнава, «Дуствал» 

альманахдин редактор.
– И поэма гъилевай нумрадиз гана кIанда, – лагьана Алирзади зи чарар адан 

илик вилик эцигна.
Межид Гьажиев вичин ири вилер мадни экъисна сифте заз, ахпа чарариз, 

гуьгъуьнайни Алирзадиз килигиз хъуьрез акъвазна.
– Зид рикIивай я, – хълагьна Алирзади сивин са патай мили хъвердихъ галаз 

куркур рахай хьтин сесиналди. – Вуна кIела садра! Шикилни галаз це. Молодец 
парень!

Гьа икI I973-йисуз «Дуствал» альманахдиз зи «Кагьрабаяр» поэма акъатнай.
Гьелбетда, цIийиз кхьей шей са низ ятIани кIелун вирибурун адет я. Зани 

гьакI ийизвай. Амма вири зав икI эгечIзавай лагьайтIа, ам таб жеда. Усал 
шейинин тарифдайбурни, шей арадал алачиз тарифдайбурни, шей хъсанди 
акуна, ви рикIиз тIарвал гудайбурни, вал гьафтеда рикIелай алат тийидай 
паркут гьалчдайбурни...

Пагь, гьикьван жеда ви хийир такIанбур! Амма хъсан са гаф агъзур гафунай, 
хъсан са кас абурай виридай я. Алирза Саидов зи уьмуьрдани, мумкин я, 
кьисметдани гьахьтин кас хьана.

Чил кIевзава буш цIарарин чилини,
Марфади гъед – Зуьгьре хьиз.
Гегьеншни хьухь, зи шиир, вун, векъини,
Дагъдиз физвай шегьре хьиз.

Заз чиз, Алирза Саидован шегьредал экъечIиз жигъиррани рекьера зун 
хьиз гзафбур ава, мадни жеда. Жегьил писателрин совещанийрал, писателрин 
Союзди тухузвай вири мярекатрал ам вичин ва хусуси яратмишунрин ваъ, 

жегьилринни къелемдин дустарин къайгъуда жедай. Жегьилриз тарс гун 
яз, чпин «жавагьирар» кIелдай муаллимрилай тафаватлу яз, Алирзади Етим 
Эминанни СтIал Сулейманан цIарар чешне къачудай, вичивай куьмек кIанзавай 
жегьилдин кутугай са цIар, куькIвей са фикир вишра адазни, масадбурузни 
тикрардай.

Инсан я зун, захъ ава зи куьчени,
Ам зи чилни, ам зи цавни-вири я.
Зи чуьнгуьрдин кьуд симинин мижени
Зи куьчедкай за лугьузвай мани я.

Шаир Алирза Саидова лугьузвай манидин ва адан чуьнгуьрдин симерин 
ван, игитвилин риваятар хьиз, дуствилинни стхавилин рекьер хьиз, гьамиша 
инсанрал мукъаят умудар хьиз, гележегдихъни муьжуьд лагьай цаварихъ эвер 
гуз датIана кьилел алай гъетерихъ – эквер хьиз зун ва зи халкь патал эхир 
авачир Лезги куьче ишигълаван ийизвай жавагьирар ва гевгьерар яз амукьда.

Икьван йисар я Алирза Саидов чахъ галамачиз, шаир 50 йисан яшдивни 
агакь тавуна уьмуьрдай фена. 90 йис я цIи ам хайидалай инихъ. Тек рикIел 
хуьнилай гъейри чалай адан ругьдиз вуч бахш ийиз алакьнава? Гьайиф хьи, са 
затIни. Чна анжах чакай фикир ийиз йисар физва. Ам лезги халкьдинни халкь 
кьве патал пайнавай Кьулан вацIун – Самурдин дердиникай кичIе тахьана 
сифте рахай шаиррикай сад тирди рикIелай алудна. Ам а чIаварин писателрин 
Союздин жергейра дуьзвал ва гьахъ гвай, чIуру ниятар ва гьерекатар гвачир кас 
тирди фикирда амачиз. Ам…

Гьикьван авай адахъ хъсан кьилихар ва ерияр, кьетIенвилер ва винизвилер. 
Вири чи лезги халкьдихъ авайбур. Ша кIелин Алирза Саидов мад сеферда. 

                                                         Алирза  САИДОВ

ИНСАН Я ЗУН, АВА  ЗАХЪ  ЗИ  КУЬЧЕНИ…
                         
                        (Шиирар)

                  ЛЕЗГИ  КУЬЧЕ

                              I
Инсан я зун, захъ ава зи куьчени,
Ам зи чилни, ам зи цавни – вири я.
Зи чуьнгуьрди кьуд симинин мижени 
Зи куьчедкай за лугьузвай мани я.

Сад лагьай сим – игитвилин риваят.
Кьвед лагьайда стхавилин рехъ ава.
Пуд лагьай сим – умуд я зал мукъаят,
Кьуд лагьайда гележегдин экв ава.

А симер за ялавдалди ифирна,
Шарвилияр ракъурдайла дяведиз,
А симер за рикI кудайвал иширна,
Етим Эмин авуддайла магьфедиз.

Кьуд симинив – кьуд къушрав вуч хабар гва? 
Кьуд цIарцIини вуч лугьузва лакьандал?
Зи куьче, вав ципицIрин хуш хтар гва,
Вуж кьару туш ви тIвар алай макьамдал?!

Инава зун – ариф яни, терс яни,
Ашкъини женг чир хьана заз гьа ина.
Ина, душман, кьурайди ви сес яни?
Ина рикIни хкажна за ракъинал.

Лагь, зи куьче, ви тарихдин ктабар 
Кьиляй-кьилди кIелнавани вирида?
«Женгери вун авунватIа кабабар,
Женгерикай на кьил баштан ийидач».

Зибур яни и гафар, я тахьайтIа 
Шарвилиди лагьанани сенгердал?
Ви туруниз ирид темен тагайтIа,
Ирид тIеквен акъатрай зи жигердай!

Зи куьчеда Шарвилидин гел ама –
Ам лишан я зи халкьди рей тагунин. 
Къванцин гадад вилер кайи кьел ама –
Шагьид я чун маса къачуз тахьунин.

Зи куьче, ваз чизва, шагьриз садрани 
Лагьанач за: «Ви кIвачик зун уьзенг хьуй!»
За лугьузва: «Ватандани, ядрани,
Зи хва, ви тIвар уьмуьрлухди уьзден хьуй!»

                                  2
Зи куьче, вун алемдикай хкатна 
Тик синера амай куьгьне жигъир туш.
Я тахьайтIа, кикIидай кьван галатна 
Секин хьанвай жанавурдин лепир туш.

Ваъ, ви са кьил, муьтIуьгъ тежер гуьрз хьана, 
Заманайрин дувулрава заландиз.
Муькуь кьилни чи рикIерай дуьз фена 
Агакьнава Инкъилабдин майдандив.

Игит куьче, и дуьньядин бахтуниз 
Ва гъамуниз даим шерик хьана вун,
Гуьлле гана на пачагьдин тахтуниз,
Дахаудин пичерани кана вун.

«Дуст» лагьай гаф чун паталди вири я,
Вири тирвал кардиз элкъвей хиялар.
Зи куьчеда фадлай кьулухъ дири я 
Дуствилинни ихтибардин аялар.

Гуя инал вири дуьнья кIватI хьана 
Фестивалдин межлисдава эбеди.
Шумуд чIални шумуд миллет сад хьана 
Лугьузва са мани, метлеб еке тир:



14

«Стхавал я вацIар вири чилерин, 
Ислягьвилин гьуьлуьхъ лепе тухузвай, 
Къуват я ам миллионрин гъилерин,
Мурк кукIвариз, гатфарив цуьк вугузвай».

Яб акала зи Самурдин тамарихъ,
Ам Вьетнамдин тамухъ галаз рахазва. 
Килиг, зи дуст, лежбердин дуьз камариз –
А камарай Кубадин кам аквазва.

И дуьньядал гзаф ала куьчеяр –
Багьа я заз гапур гвачир вирибур.
Зи куьче, вун зи уьмуьрдин шуьше я, 
ТIимил авач зи куьчени кIанибур.

Залзалади бирдан рикIер кабабна 
Гьарай агакь тавур чIавуз фелекдив, 
Ватанди зун вичин хва яз гьисабна, 
Шумуд куьче ракъурна за куьмекдиз.

Азиз куьче, гьамиша зи рикIинал 
Алай ширин кьуд симинин сес яни? 
Ашкъини женг чир хьана заз гьа ина, 
Инава зун – ариф яни, терс яни.

                                3
Зун Самурдин къерехдалла... кьве патай 
Кьве раг чпиз килигзава вили тир,
А рагарай, шумуд жуьре кьел атIай, 
Кьве булахни авахьзава михьи тир.

Сесни сад я, дадни сад я булахрин,
Сад я мани, къвезвай дерин къатарай.
Кьведни абур сериндик ква къавахрин, 
Кьведни абур аквазва ви ятарай.

Диде Самур... Хъсан хьана аваз вун, 
ТахьайтIа а булахар гьикI сад жедай? 
Каспи гьуьлуьхъ физва абур чIугваз вун, –
Яд пара хьуй – гимиярни шад жеда.

Кьулан вацIук какахьзава чешмеяр,
Зи куьчени гур ийизва жигъирри. 
Гележегдин вилерилай чешмегар 
Алудзава зи куьчедин жегьилри.

                               4
И дуьнья зи рикIиз чими жедачир,
Зи куьче, вун алачиртIа чилерал,
Зун шаир яз и дуьньядиз къведачир, 
Къужахдаваз жуван лезги чинарар. 

АтайтIани дуьнья зи квез герек тир, 
Михьи цава чуьнгуьрдин сес тахьайла, 
Сулеймана Алексеяз* викIегьдиз 
Гъил вугана, чими салам тагайла!

Дад къведачир цихъайни заз чигедин,
Эгер адак Самурдин яд квачиртIа,
Чир жедачир заз михьивал живедин,
Эгер а жив Шалбуз дагъдив гвачиртIа. 

Вучда вуна сарубугъдад факайни, 
Паласадин ранг алачиз хьайитIа,
Вучда, я дуст, и чилерал вакайни,
КцIар шегьер такуна вун кьейитIа.

И дуьньядин хазинаяр багъишна, 
Тек са Дербент таганайтIа чили заз, 
Лугьудай за: «Кьисметди заз къаргъишна, 
Гьуьлер гана, амма ганач гими заз».

Лезги куьче, тапарар заз чидай туш,
Авай гафни лугьудай туш кьулухъай, 
Фитедавай пепеяр на хуьдай туш,
Я вацIарни ийидай туш хулукай.

Заз чизва вун гьулдан хьанвай ракь тирди 
Гатадай кьван игитвилин чатарик...
Чир хьухь Ватан кьиляй-кьилди рагъ тирди 
Какахьнавай стхавилин вацIарик!

А ракъини тухуда вун яргъариз,
Ракета хьиз, акъваздай вахт авачир. 
Агакьарда гележегдин ракIарив,
Зи цIвелерал живедин жанг алачир.

                            *  *  *
Йифера зи рикIиз къвезва манияр, 
Набататдиз – миже хьиз,
Хъвериз къведай саягъда зи кIани яр, 
Шехьиз къведай диде хьиз.

Заз манияр гузвай булах, сув ава, 
Къизмишиз зи хиялар,
Садан чина зи бубадин суй ава,
Муькуьдани – пияла.

За къуншидиз чехир гузва «звар» алай, 
Хъвана бахтлу жезва ам.
Зи чехирдал, белки, зурба тIвар алач,
Амма рикIяй къвезва ам.

                                 * * *
– Гьинва, лагь, кьил ви авазрин, цIарарин? –
Вугай суал хьана зав.
– ГьинватIа кьил гъетеринни вацIарин,-
Адаз жаваб гана за.

– Гьинва эхир ви ашугълу везинрин?
– Душмандивай хабар яхъ.
– Гьинва эхир шад авазрин мензилрин?
– Ватандивай хабар яхъ.

– Четин яни багъ лугьун са куллухдиз, 
Са жизви таб авуна?
– Регьят яни вацI элкъуьрун кьулухъди, 
КIвачер кьежир тавуна?!

                                 * * *
КьепIинал хьиз, зи чил, зун вал ашукь я, 
Хуьда вилин нини хьиз.
Пагьливандин хъуьруьн хьиз вун ачух я, 
Такабур я мани хьиз.

Ви тIвар Намус тирди чида гъейридаз. 
Мугьманар на кьабулда:
Жуван шадвал багъишда на виридаз, 
Гъам – анжах заз къалурда.

Векьерални зи хиялдин чиг ала, 
Лугьузва за михекдиз:
– Ина гьар са цуькведал зи рикI ала, 
Амма вун я дирек зи.

                                 * * *
Агъзур йисар я зун чилел атана...
Са вил вегьиз гъетерал,
За чIемерук расзава хел атIана,
ГьакIни хъенчIин гетIеяр.

Кемендалди кьазва за хам таяр мад. 
Килиг куьгьне чIала зи 
Чахмахди хьиз гъизва цIийи цIаяр мад –
Мецел ялав ала зи.

Рагъ ви нурар авахьзава эсирдиз,
Мад цIийикIа кузва на.
Поэзия, фадлай малум фикирдиз 
ЦIийи нурар гузва на.

                                *  *  *
Зи кIвачикай марфадин сел катзава, 
Рябинада акьазва,
ЧIутран цуьквед тан, лепеда гьатнавай, 
Турбина хьиз аквазва.

Жегьилвили, чина кьезил цак авай,
Гурай ГЭС-диз гьерекат,
Къуй зи цIарцIи, симини хьиз ток авай, 
Гъурай элдиз берекат.

Къуй ада экв багъишрай гьар магьалдиз, 
МуркIаризни чим гъурай.
Фикирар сад ийиз вири кьегьалрин, 
РикIяй рикIиз сим гъурай.
                             
                               *  *  *
Рекьер бул я чилел, гьуьлел, гьавада, 
Уьленарни – мурдар я.
Пайгъамбар туш зун и залум дуьньяда, 
Рекьер расдай устIар я.

Чилелай за квадарзава уьленар 
Шегьре кутаз датIана,
РикIерани гзаф хьурай дуьзенар, 
ЧIурухъанар атIана.

Чил кIевзава буш цIарарин чилини 
Марфади гъед – Зуьгьре хьиз.
Гегьеншни хьухь, зи шиир, вун, векъини, 
Дагъдиз физвай шегьре хьиз.

                              ВЕСИ

Ажал пайиз, жаллатIар яд чилерин 
Атана чал ийиз чапхун, фасадвал.
Тур хкажна Шарвилидин гъилери,
Хуьн паталди хайи халкьдин азадвал.

Гапур хьанач фейи чIавуз дяведиз 
Чин-чинаваз уьтквем кьилихъ галукьай, –

Хайи хуьре са хаинди гуьлледив 
КIири Буба яна бирдан кьулухъай.

Шарвилидин веси – тур я вижевай. 
КIири Бубад веси я: хуьх игьтият –
Жуван кIвале текьин патал чинеба, 
Хаинрал гьич ийиз тахьуй ихтибар!

                
 САИДАН  ВИЛЕР                  

                         Баллада
                 1
И дуьньядиз килигзава 
Пашмандиз кьве вил,
ЧIулав цавуз килигдайвал 
Кьурагьрин кьве вир.
ЧIулав я цуьк, чIулав я гъед, 
ЧIулав я гьакI раг,
Анжах кьве вил, анжах кьве вил 
Экуь я – кьве рагь.

               2
А вилериз кIвахнава кьел 
Гьинва вун, зи халкь?! 
Русвагьнава намусдин кьеб, –
Амачни кьегьал?!
ТахьайтIа куь вирибурун 
Буьркьуь я вилер, 
Аквазвачни ивидавай 
Кьурагьрин вирер?!

                 3
Гьич садани къачузвач лаш, 
Къачузвач нажах,
Гуя хьанва, гуя хьанва 
Вирибур начагъ.
И кар акур ханди вичин 
Къалурзава гуж:
Сифте гъизва вичин месик 
Ви тIвар алай руш.

                4
Хкажзава Саида кьил,
Гъиле кьазва саз:
«ИкI яшамиш хьайитIа мад, 
Лянет хьурай заз!
Ни туна ви кIарабда кичI, 
Шарвилидин эл?
Къарагъ, хандин вилериз къе 
Яда чна кьел!»

                  5
Къарагъзава КIира Буба –
Кьурагьрин ялав,
Ламарал хьиз акьалжзава 
Ханарал жилав.
Са чIалалди рахазва къе 
Чуьнгуьрни тфенг:
Сад хьайила садавайни 
Кьаз жедай туш фенд!

                   6
«Халкьдихъ шедай вил акъатда»
Лагьай хан, фекьи,
Вучиз хьанвач бес Саидан 
Вилер къе буьркьуь?!
Чи намусдин гуьзгуь тушни 
Саидан вилер –
Гьавиляй къе экуь тушни 
Кьурагьрин вирер!

                                 * * *
Зулумкарди туруналди хел яна 
АтIун патал квайни-квайди ичерик:
Ингье, гьа икI мукьвара за пел яна 
Чилин шарни авудда зи кIвачерик.

– Вахтунивай жеда ви тур акIажриз,
Авач халкьдиз вич кьиникьин гереквал, –
Шаирди гаф кьатIна, – вахтни акъвазриз 
Жеда завай, хуьз дуьньядин гуьрчегвал.

Зулумкарди кана элдин жигерар...
Девир фена, гаф атана вахтунал:
Шаир къени амазма чи рикIера.
Пачагь фадлай гадарнава тахтунай.

ПУД  ИГИТ

Лезгийрин  риваят

Зи дагъларал – дагълар ала,
Синерални – син ала.
Дуьньядал а син муьтIуьгъай 
Я инсан, я жин алач.
МуьтIуьгъарун патал а син 
Атанва къе игитар.
Хкаж хьана, кард хьиз, жегьил
Звал акьалтни ивидал.
Ирид далдам, ирид зуьрне! –
Зурба кеф жеч вичелай,
Вичин лезги кьуьлзавай халкь 
Акъатзава кIвачерай. 
Гуьзетзава хуьруь игит,
Ам хкведай вахт хьана.
Амма жегьил синеллама, 
Дагьар акваз къах хьана.
«ГьикI гададиз куьмек ийин?»- 
 Фикирдик ква кьуьзуьбур. 
Агъсакъалдин меслятдал 
Рази хьана вирибур:
«КIватIин инал къизил, гимиш, 
Гьар садахъ вуч аватIа,
Кесиб кас я, хкведа ам
Акурла чи савкьватар».
Йикъар фена, амма жегьил 
ЭвичI хъувур гел авач.
– Зун хкведа! – маса игит 
Хкаж хьана хъел аваз.

Виняй агъуз килигайла 
Жегьилдин рикI агажна...
Пашман хьайи агъсакъалди 
Явашдиз гъил хкажна:
«АскIан, чупур гада я ам, 
Ашкъидин шем кун чна –
Чи хуьревай сифте гуьзел 
Лейли гьадаз гун чна». 
ВикIегьвилиз табий хьайи 
Руш экъечIна вижевай.
Хквез хьанач жегьилдивай –
Яман затI я кичIевал. 
Пуд лагьайда муьтIуьгъна син –
Лап кукIушдал ацукьна,
Амма кьулухъ вил вегьейла 
Серсер хьана амукьна. 
Садлагьана гъвечIи хуьрел
Гьужумна терс душманди –
Дереда сес гьатна бирдан 
Турунинни къалхандин.
– Душманди чал гьужумнава! –
Ван атана винелай.
Гьарайна пуд игитдини 
Хкадарна синелай.
Пуд жегьилни кукIвар хьана 
Алукьайла рагарал.
Ватан кIани игитрикай 
Амукьна и риваят.

ГЪЕД АВАТНА

Перемдикай цаварин 
Къизилдин гъед хкатна.
– Гьи дердини кана, гъед,
Вун чилерал аватна?

Рехъ алатай инсанриз 
Гьамиша вун куьмек тир. 
Ашукь хьанвай жегьилрин 
Хиялриз вун герек тир.

Гагь атана ви нурар 
Зи цIаяриз илифдай,

                          ЛЯНЕТ
                        
                          Баллада
«Ирид югъ я кIвализ мугьман татана,
АкI хьайила ирид бахт зав агакьнач.
Иридра зи никIер харци гатана,
Ирид касдин дерт алудиз алакьнач», –
Лугьуз дагъви акъвазнава къапудал:
«Ирид хинкIал дустаривай къакъатна...»
Ингье, са кас фена алаз ябудал,
Муькуьдини фургъундаваз алатна.
«Вуч хабар я, гьи шейтIандин фитнедик
Акатна зун? Вучиз элди хъелнава?
Белки, руша гел кутуна фитедик?..
Белки, папа зи намусдал гелнава?
Ирид югъ я тахкуна заз Демир чи,
Дуванбегдин кьамал тамгъа эцигай,
Къуьн къуьневаз фена вири уьмуьр чи,
Вучиз къе ам ихт хьанва зи кIваликай?
Гьинва Шалбуз, суван яцар вердишдай?
Кьашкьа духтур, вахъни инсаф авачни?
Ашукь Саяд, булушкади вишришай?
Чубан Магьмуд, зун ви рикIел алачни?..»
Эхирни са нянихъди къапудал
Пайда хьана къанлу душман – къаралди. 
Дагъвиди фад гъил вегьена гапурдал, –
Лацу хьана къанлудин чин къумрал тир.
Хъуьрена хьиз хабар гана душманди:

Гагь вуна, гъед, алимриз 
Мугьманвилиз теклифдай.

Бес вучиз вун аватна, 
Цаварани дар яни,
Акьван гъетер аваз, вун 
Хуьз тахьун дуьз кар яни?

Жавабни гуз таххьана 
Гъед кьилелай алатна...
АкI я хьи заз чилел рикI 
Алайвиляй аватна.

– Зур йис тир вун хуьряй яргъаз акъатна –
Ви хци рак ахъайнач ви мугьмандиз,
Гьавиляй ви кIвализ элди лянетна. –
Кана дагъви – залан затI я хажалат:
– Хьайи кардин гъавурда зун авачир.
Виш йисуз за хвена хуьре адалат,
Акунач югъ гъамни шадвал галачир.
И кIвале за алчах хциз фу гана,
ЯтIа квахьрай и кIвал дагъдин синелай!
Квахьрай хвани, – зи рикI адан цIу кана,
Эгер мугьман чукIурнатIа гъенелай.
Квахьрай элдиз шерик тушир чуьнгуьрни! 
Квахьрай къулни, дустуниз чим тагудай!
Квахьрай сусан чина твадай дуьгуьрни, 
Халкьди мехъер тавуна вав агудай.
Дагъвид вичин кIвализ сифте цIай яна,
Гадарна вич ахпа кьакьан рагалай...
...Алчах хци магьалдилай цIар яна –
КIевна халкьди адан вилик ракIарар.
Рекьевай дуст, чи патариз атайтIа,
Икрам ая кьве цIар алай лакьандиз:
«Лянет хьуй заз, мугьмандиз фу тагайтIа,
ТIуьн тавуртIа, лянет хьуй ваз – мугьмандиз!»

                                   Гьажи  ГАШАРОВ

ХАЛИС  ШАИРАР  РЕКЬИДАЙДИ  ТУШ

Зун Алирза Саидовахъ галаз таниш яз къад йисалайни артух тир. Ам 
гьихьтин инсан ва шаир ятIа чир хьун патал и муьгьлет тIимил туш. Чун 
I959-иисуз гуьруьшмиш хьанай. А чIавуз за университетда кIелзавай, Алирза 
Саидов Москвада Максим Горькийдин тIварунихъ галай Литературный 
институт куьтягьна хтанвай, сифте ктаб чапдиз акъатнавай жегьил шаир тир. 
Ада «Коммунист» газетдин культурадин отделда кIвалахзавай.

Са сеферда газетдиз рецензия гваз фейила, зи къаншардиз столдихъай 
къарагъна, кьакьан буйдин, чина берекат, вилера нур авай, сивел хъвер 
алай жегьил итим атана. Милаимдиз хваш-беш авурдалай гуьгъуьниз ада 
лезги литературадикай, чи милли поэзиядин агалкьунрикай, литературадин 
критикадин вилик акъвазнавай важиблу месэлайрикай суьгьбет башламишнай.

Ихтилатрай малум хьайивал, Алирза Саидов жегьил тиртIани вич 
яратмишунрин сирерай кьил акъудиз алакьдай, дуьньядин халкьарин 
культурайрикай хабар авай камаллу литератор тирдал гьич са шакни алачир. 
Алай аямдин лезги литературадикай хьиз, ам хайи халкьдин тарихдикай, сивин 
яратмишунрикай, литературадин ирс кIватI хъувуникай ва иллаки чи «руьгьдин 
къеле» тир Етим Эминан поэзиядин кьадар-кьисметдикай къалабулух кваз, 
зурба къайгъударвилелди раханай. Зун Алирза Саидован фикиррин деринвили 
тажубарнай ва яргъалди хиялрик кутунай.

Чи дуствал анжах 60-йисарин сифте кьилера, зун университетдин муаллим 
яз лезги газетдин культурадин отделдихъ (Ализа Саидовакай гьа отделдин 
зеведиш хьанвай) галаз алакъаяр мягькем хьайила, башламишнай. Газетдиз зун 
мус атайтIани, Алирза Саидова вичин гъиле авай кIвалахни туна, « мугьмандиз» 
фикир гудай.

Инал са кIвалах мадни къейд тавуна жедач. Гьеле «перестройкаяр» жедалди 
I0-I5 йис амаз, цензурадин дапIарри милли месэлайрикай рахун къадагъа 
авунвай вахтара, Алирза Саидова кьве патал пайнавай лезги халкьдин кьадар-
кьисметдикай, дидед чIал рикIелай ракъуруникай, чи эдебиятдин ирсиниз 
фикир тагуникай ачухдиз, вичик еке къалабулух кваз, са куьнихъайни кичIе 
тахьана лагьанай. Шаирдин веси тир «Хцихъ галаз ихтилат» лирикадин 
поэмада ихьтин акьуллу фикир гьалтзава:

ЧIалан сирер, зи хва, чирна куьтягь жеч,
 Куьтягь тежер саягъ сирер инсандин,-
 ЧIал авай халкь суьргуьндани куьтягь жеч,
 Куьз лагъайтIа чIал я куьлег Ватандин.

Гьелбетда, хци тур хьтин, авай гаф чинал лугьудай жуьрэтлу шаир гьукум 
гъилевайбуруз кIандачир... КIвачел кьезил, вичихъ зурба суй авай, милаим, 
анихь галай касдиз чандал чка ийиз гьазур, сивел хъвер алаз рахадай Алирза 
Саидован экуь къамат зи рикIелай уьмуьрлух алатдач. Адахъ галаз хьайи 
эхиримжи суьгьбетни.

I978=йисан февралдин вацран сифте кьилер тир. Шаирдихъ амай уьмуьр 
тупIарал гьисабиз жедай йикъар тир. Вичизни и кардикай хабар авай. Амма 
шаир я вичикай, я вичин залум азардикай рахазвачир. И чIавуз зун печатдиз 
гьазурнавай лезги поэзиядин антологиядин куьлуь-шуьлуьяр туькIуьр хъувунал 
алахънавай. Чи ихтилатар анжах лезги литературадикай, адан гележег тир 
жегьил литераторрикай ва антологияда гьатнавай шаиррикай хьанай.

Еке гьуьрметдивди ва къайгъударвилелди шаир чи руьгьдин хазинадин 
векилрикай ва абурун эсерар антологияда тамамдиз гуникай раханай. 
Кьуьчхуьр Саидан, Етим Эминан, СтIал Сулейманан тIварар кьадайла, адан 
чина кьетIен ишигъ гьатдай… Инсафсуз азарди Алирза Саидован чина авай 
рангар дегишарнавайтIани, ам къуватсузнавайтIани, шаир руьгьдиз ажуз 
хьанвачир. Адан еке ва дерин вилера гьамиша хьиз нур авай ваш аир вични эхир 
нефесдалди уьмуьрдал, экуь дуьньядал рикI алаз, мегьрибан яз амукьнай… Са 
тIимил вахтарилай мартдин вацран эхирдин мекьи са юкъуз Алирза Саидован 
рикI акъвазна… Халисан шаирар са чIавузни рекьидач. Чеб кечмиш хьайидалай 
гуьгъуьнизни абурун яратмишунар яшамиш жеда. Алирза Саидован багьа 
тIварни лезги халкьдин рикIера гьамишалугъ яз амукьда.

Кьуьчхуьр Саидан, Етим Эминан, Ахцегь Гьажидин, СтIал Сулейманан, 
Алибег Фатахован, Хуьруьг Тагьиран рехъ давамарай бажарагълу шаир Алирза 
Саидов Ахцегь райондин Къутункъарин хуьре лежбер Узаиран хзанда I932-
йисуз дидедиз хьана. Шаирдин аял вахтар Ватандин ЧIехи дяведин йисарал 
ацалтна. Дяведин вакъиайри, уьмуьрдин дарвилери Алирза Саидован зигьинда 
дерин гел тунай. Ахцегь Гьажиди лагьайвал, жегьилдин «яш тIимил яз уьмуьр 
чIехи» хьанай.

Са мус ятIани ахцегьвийри гатун йикъар акъудун патал яйлах тешкилай 
дагьдин гуьзел чкадикай гележегда Къутункъарин хуьр арадал атанай. 
Алирза Саидова аял вахтар кечирмишай хайи хуьряй лезги чил, чи кьегьал 
къагьриман Шарвилидин къеле хьайи «КIелед хев» тIвар алай дагъдин кукIуш, 
инсан гьейранардай Шалбуздагъдинни, Базардуьзуьдинни Кетин кьилин 
сарас шикилар аквадай. Самурдинни Ахтычай вацIарин авазрин ширин ван 
къведай. Жегьил гада гьвечIи вахтарилай халкьдин манийрални махарал, лезги 
адетрални милли авазрал рикI алаз чIехи хьанай. Вичихъ чIалар туькIуьрдай 
алакьунар авай, хайи халкьдин сивин яратмишунар хъсандиз чидай шаирдин 
диде Марията, шаксуз, хциз зурба таъсирнай.

Лезги чилин гуьзел тIебиатди, уьмуьрдин жуьреба-жуьре терефриз талукь 
халкьдин манийри, риваятри, махари, мисалри чи эдебиятдин классикрин 
чIалари адан зигьинда гъвечIи чIавалай башламишна дерин гел тунай.

Шаирвидин сифте камар кьачунин карда Алирза Саидоваз Етим Эминанни 
СтIал Сулейманан эсерри иллаки зурба таъсирнай.



25

Гьеле школада кIелдайла, жегьил гада хайи халкьдин литературадихъ 
галаз санал ам урусрин поэзиядин классикар: А.Пушкинан, М.Лермонтован, 
С.Есенинан, А.Блокан ва мсб. яратмишунрал рикIивай ашукь хьанай.

Шаир лезгийрин кьилин вацI тир Самурдин къерехдал чIехи хьана. А. 
Некрасоваз Волга, Т.Шевченкодиз Днепр хьиз, Алирза Саидоваз Самур вацI 
гзаф багьа ва истеклу я. Ам вичин поэзиядани Самур вацIукай кьетIен ранга- 
ралди рахана, сифте ктабдизни ада «Самурдин авазар» лагьана тIвар гана, 
«Азад Самур» тахалусни (псевдоним) къачуна.

Кьулан вацIал, яни Самур вацIал шаир ашукь хьунухь дуьшуьшдин кар тушир. 
Лезги халкьдин сивин яратмишунра, СтIал Сулейманан, Нуредин Шерифован, 
Хуьруьг Тагьиран, Шагь-Эмир Мурадован, Ибрагьим Гьуьсейнован, Азиз 
Алеман поэзияда Самурдиз бахшнавай эсеррин кьадар тIимил туш.

Самур вацI Алирза Саидовазни чи «гъвечIи», амма къагьриман халкьдин 
азадвилин ва садвилин лишандиз, миллетрин дуствилин ва стхавилин 
лишандиз элкъвенва:

Самур, Самур! Ашукь тир зи миллетдин 
Гъилераллай тар хьтин Самур.
Шалбуз вичин гуьмбет тир 
Шарвилидин тур хътин Самур.

Самур вацI хьиз, чи такабур дагъларин кукIушар: Базардуьзуь, Шалбуз, 
Шагьдагь-бажарагълу шаирдин яратмишунрин жанлу чешмейриз элкъвенва. 
Шаирди Самурдикай кхьенвай шиирар рикIик гъалаба квачиз кIелиз хьун 
мумкин туш. Алирза Саидоваз Кьулан вацIукай рахадайла, чи халкьдин кьадар-
кьисмет, къагьриман тарих, къенин югъ ва гележег аквазва:

Самур! Гзаф къекъвена зун тIварарихь,
 Эхирни за хтулдиз ви тIвар гана. 
Виш йисара Нарын-къалад цларив
Туруналди зи халкьди ви тIвар хвена.

Литературадал, акьуллу ихтилатрал, искусстводал рикI алай жегьил школада 
ва Дербентдин педучилищеда кIелайдалай гуьгъуьниз республикадин меркез 
тир Махачкъаладиз акъатна. Абур 50-йисарин сифте кьилер тир. Ина Алирза 
Саидова лезгийрин «Социализмдин пайдах» тIвар алай республиканский 
газетдин кIвалахда сайивилелди иштиракзава. I950-I954-йисара газетдин 
чинриз жегьил литератордин макъалаяр, рецензияр ва шиирар акъатиз 
башламишнай.

Республикадин медениятдин меркезда ктабар кIелун, шикилар чIугун ва 
иллаки вичиз бегенмиш хьайи шиирар ван ацалтна кIелун Алирза Саидован 
рикI алай кеспидиз элкъвезва. Жегьил шаирди вичин чирвилер мадни вини 
дережадиз хкажун чарасуз тирди кьатIана. Дагъустандин писателрин Союзди 
Алирза Саидов литературный институтдиз ракъурнай. Ана поэзиядал рикI алай 
жегьилди халисан «литературадин мектебда» тарсар къачунай. Ам Гомералай 
Байронал, Пушкиналай Твардовскийдал, Хайямалай Мирза Турсун-задедал 
къведалди дуьньядин халкьарин руьгьдин хазинадихъ галаз дериндай таниш 
хьана.

Алирза Саидова тIвар-ван авай шаирар хьайи Владимир Луговскойдин, 
Павел Антокольскийдин, Лев Ошанинан литературный семинарра иштиракна, 
дуьньяда машгьур чIехи устадривай яратмишунрин сирер чирна, абурун 
меслятрал амал авуна. Гьелбетда, Алирза Саидоваз вичихъ галаз са йисара 
кIелай бажарагълу жегьил шаирар тир Андрей Вознесенскийди, Белла 
Ахмадулинади, Евгений Евтушенкоди таъсир тавуна туначир.

В.Г. Белинскийдин тIварунихъ галай степендиядал кIелай (ам анжах лап 
хъсан кIелзавай студентриз гузвайди тир) шаирди, захъ галаз хьайи суьгьбетра 
вичин муаллимрин ва дустарин тIварар еке гьуьрметдивди кьадай ва рикIел 
хкидай.

Литературный институт акьалтIарай I959-йисуз Алирза Саидован «Самурдин 
авазар» тIвар алай сифте ктабни чапдай акьатнай. КIватIалди Алирза Саидоваз 
поэзияда вичин рехъ жагъанвайди шагьидвалзава. Ктабда гьатнавай эсеррин 
темайрай, къарагъарзавай важиблу месэлайрай, художественный рекьяй 
гъанвай цIийивилерай Алирза Саидован шаирвилин хатI ва ватанпересвал 
хъсандиз аквазва.

Ктабда ганвай сифте шииррикай сада Алирза Саидова ихьтин фикир 
тестикьарзава:

 Кавказ! Зун чи рагарин са ккIал я,
 Уьмуьрлухди вакай хкат тийидай,
 Ви гьайбатлу гьуьлерин са cтlaл я, 
 Гару яна къецел ават тийидай.

Шаир и эсерда ганвай гафуниз вичин эхир нефесдалди вафалу хьана. И 
фикир 60 -70-йисара акъатай адан «Зи экуь гъед» (I964), «Гъед хьтин руш» 
(I965), «Ваз кхьей чарар» (I966), «Уьмуьрдин жилет» (I968), «Гимишдин 
симер» (I973), «ЦIикьвед лагьай ктаб «(I975), «Уста Идрис» (I977), «Хцихъ 
галаз ихтилат» (I978), «Къизал дере» (I979),«Дуствилин муькъвер» (I980), 
«КIанда заз и чил» (I986) ва маса ктабри тестикьардай мумкинвал гузва.

Алирза Саидов шаир хьиз датIана вилик физва, ада вичиз таъсир авур, 
хъсандиз чидай, дериндай гьиссай месэлайрикай жанлу эсерар яратмишзава. 
Хайи халкьдин сивин яратмишунринни литературадин тежриба, советрин 
ва дуьньядин маса миллетрин бажарагълу писателринни шаиррин эсерар 
мукьуфдивди чируналди, абурукай кар чиз менфят къачуналди, Алирза Саидова 
тематикадин, жанрайрин, везиндин, художественный ва мана-метлебдин 
жигьетдай лезги литература девлетлу авуна: философиядин шиирарни этюдар, 
пейзаждин эсерарни памфлетар, рубаиярни манияр, гьезеларни риваятар, 
балладаярни поэмаяр теснифна.

Алирза Саидован къелемдикай хкатай гьи эсер къачуртIани, абурун кьилин 
герой инсан я. Ада инсандин акьулдихь, алакьунрихъ, мердвилихь, къуватдихъ 
инанмишвал тестикьарзава. Чешне яз, «Инсан я зун», «Гъетерикай мани», 
«Дагъви я зун», «Уьмуьрдин жилет», «Дидедин кьисас» ва маса эсеррин 
тIварар кьаз жеда. Шаир вични инсанриз экв пайиз, рикIе чка ийиз, масадан 
тIал вичел къачуз гьазур я:

Инсан! Инсан! Къецел тIурфан алайла, 
Гьахь зи рикIиз - ачух я рак вун патал. 
Гьахь зи рикIиз - ана эквни чимивал 
Хуьзва даим за инсанриз гун патал.

Шаирдин фикирдалди инсан къуватлу я, адалай алакь тийидай гьич са карни 
авач, гьавиляй инсанри чи планетадал кьиле физвай гьар са кардин патахьай 
жавабдарвал гьиссун лазим я:

КIан хьайитIа пакаман фу Ахцегьа, 
Нисинин фу Америкада неда за,
КIан хъайитIа океанрин муркIарал 
Шуьткьуьн тийир беневшаяр цада за.

Алирза Саидоваз гьеле аял вахтара дидедивай, хуьруьн агъсакъалривай ван 
хьайи халкьдин риваятар, кьисаяр гзаф хуш тир. Абурун бинедаллаз шаирди еке 
устадвилелди «Демир», «РикI ва рикIер», «Кьеб», «Руш», «Дагъларин адетар», 
«Саидан вилер», «Лянет», «Пуд игит», «Саяда лугьуца мани» ва маса балладаяр 
яратмишнай. Чпе дагъвийрин уьткемвал, ватанпересвал ва къагьриманвал 
къалурнавай, дерин манадин, художественный рекьяй вини дережадин и эсерра 
шаирди ватандиз, хайи чилиз вафалу хьунин фикир тестикьарзава.

Винидихъ тIварар кьур эсеррикай «Пуд игит» баллада Алирза Саидова 
Ватан кIеве гьатай чIавуз пуд жегьил я къизилралди, я гуьзел дишегьлидин 
тавазвилералди маса къачуз тахьайди къейдзава. Абуру Ватандин рекье 
кьегьалри хьиз чанар эцигна, къизгин женгина:

 Пуд жегьлни кукIвар хьана
 Алукьайла рагарал.
 Ватан кIани игитрикай 
 Амукьна и риваят.

Эгер Алирза Саидован хейлин балладаяр тарихдин важиблу, чак къалабулух 
кутазвай вакъиайриз бахшнаватIа, «Уьмуьрдин жилет» баллада чи аямдикай 
я. Ам рикIик гъалаба, секинсузвал квачиз кIелиз хьун мумкин туш. Шаирди 
гьакъикъатда хьайи и вакъиа умумиламишзава. Эсерда вичин чандилай 
гъил къачуна, маса уьлкведай тир гъвечIи руш кьиникьикай къутармишай, 
гуржийрин машгьур духтур Андро Жорданиядин кьегьалвиликай раханва. 
Баллададин гьар са цIарцIи, гьар са образди чилин шардал ислягьвал хуьнин 
идеядиз къуллугьзава. Эсер инсандин рикI чIулавардай тIебиатдин шикилдилай 
башламиш жезва. Ада кIелдайбур са гьихьтин ятIани татугай, перишан кар 
кьабулуниз гьазурзава:

ЧIулав булутрин барутдава цав, 
Физва самолет - кьаз тежедай хьел, 
Бирдан моторди яна пехьи ав; 
Гуя галукьна цIайлапандин хел.
Океан - кIаник, винел - чIулав гум- 
Самолетди кьатI авуна лепе...

Шаирди океандиз аватзавай самолетда пассажиррин арада гьатай 
къалабулухдикай, абурун кьиле гьатзавай жуьреба-жуьре фикиррикай 
таъсирлудаказ кхьенва:

Гьар сада себ гуз, гьалдзава вичел 
Уьмуьр къутармиш ийидай жилет, 

Тек са гъвечIи руш, кьезил тир кIвачел, 
Секин я. Пашман.
Адав гвач билет.
 (Билет гвачирдав жилет хьурай гьикI?)
 Гъайиф, лепедкай жеда рушаз сур.

Гуржи духтурдин къагьриманвал, инсанпересвал Алирза Саидова и 
балладада дериндай умумиламишзава. Андро Жорданияди Австралиядай тир 
гъвечIи руш къутармишун патал вугай вичин жилет шаирдиз планета дяведин 
цIаярикай хуьдай, бедбахтвилерикай къутармишдай къалхандиз элкъвена 
кIанзава:

Къарагъ, инсанар! Атанва а чиг – 
Пассажир, гвачир гилани билет, 
Вал алукIава а руша, эй чил, 
Жорданияди вуганвай жилет!

Алирза Саидов халкьарин, жуьреба-жуьре миллетрин дуствилизни еке фикир 
гайи шаир я. Адан «Ислягьвилин шикилар», «Дуствал», «Ша, дустар», «КIанда 
заз», «Лезги куьче», «Дуствилин кIвалер» ва маса эсерра рикIин сидкьидай 
дагъвийринни маса халкьарин стхавилин ва дуствилин алакъайрикай раханва:

 Чи Ватандин куьтягь тежер хазина
 Дуствал я, эллер.
 Гъалиб жедай яракь гьар са женгина
 Дуствал я, эллер.

Шаирди чи халкьар, адет хьанвайвал, гьвечIи ва чIехи стхайриз пайзавач, 
ада вири миллетар са гъиляй кьазва. Иниз килигна гьам урусрикай, гьам 
азербайжанлуйрикай, гьам аваррикай ва маса миллетрикай ам еке гьуьрметдивди 
рахазва. Са кьве чешне гъин:

Урусатдин хуралай за экв хъвана, 
Чир хьана заз азадвилин ширинвал, 
Лугьурай за зи дидедин нек хъванач, 
Aвуртla за урус халкьдиз хаинвал...

... Азербайжан - Дагъустан кьве стха я,
 Абур санал хьайила, хуш жечни бес!
 Куьрдин хурай яд хъвайила, дагъвидиз 
Самур вацIун шуьрбетдин дад къвечни бес!

Алирза Саидов дагъвийрикайни гзаф чими, михьи, рикIин деринрай 
къвезвай гафаралди раханва. ИкI «Аваристандин цуьквер» эсердин циклда авар 
халкьдикай ашкъи-гьевесдин ва мегьрибанвилин гьиссер аваз суьгьбетзава:

Аваристан! Ви дерейриз къвезва зун, 
РикIер ачух Сулейманан хтулриз 
Самур вацIун шагьвар галай саламар 
Тухузва за Къара-къайсуд яхулриз.



29

Тажуб жедай кар ам я хьи, шаирдин руьгьдин милливал, ватандал, хайи 
чилел, хайи чIалал рикI алайди къалурзавай, чи халкьдин мердвиликай ва гуьзел 
адетрикай раханвай «Лезги куьче» эсер застойдин девирда «официальный» 
критикади «миллетпересвилин» эсер я лугьуз гваз къекъвенай. Гьакъикъатда, 
гьукум гъилевай ксариз бегенмиш тахьай и эсерда кьиляй-кьилиз инсанвал ва 
инсанпересвал, намуслувал ва ватанпересвал, халкьарин дуствал ва ислягьвал 
тестикьарзава. И фикир ашкара хьун патал анай са чешне гъун бес я:

И дуьньядал гзаф ала куьчеяр,
 Багьа я заз гапур гвачир вирибур. 
Зи куьче, вун зи уьмуьрдин шуьше я,
ТIимил авач зи куьчени кIанибур.

Вич дагъви ва акьалтIай милли шаир тиртIани, Алирза Саидова, гьа 
са вахтунда халисан ватандашди ва инсанпересди хьиз, чи уьлкведа ва 
вири дуьньяда кьиле физвай вакъиайризни фикир гузва. Шаирдин рикIик 
Низамидинни Пушкинан кьадар-кьисметди, Латиндин Америкада кьиле физвай 
инкъилабдин дегишвилери, азадвал патал Вьетнамдинни Африкадин халкьари 
тухузвай женгери зурба къалабулух ва секинсузвал кутазва. «Африкадин 
гьетер» шииррин циклда ихьтин цlapap гьалтзава:

Африка! Африка!
Гъил юзура! ..
ЧIулав чил, ви яру марфар
Зунжурривай кьаз жедай туш,
Халкьдин ажугъ, халкьдин лашар
Лигчийривай хаз жедай туш. ..

Алирза Саидован ватанпересвилин ва инсанпересвилин эсеррин лирический 
герой дуьньяда ислягьвал хуьнин кьайгъу чIугваз ва инсанрин абадвал патал 
чанни гуз гьазур я:

 За лугьузва: къуй сифте яз дяведиз
 Фейидини и дуьньяда зун хьурай.
 Хура акьур эхиримжи гуьлледи 
 Кьейидини и дуьньядал зун хьурай!

Вич гьамиша уьмуьрдин яцIаз гьахьна, адан кIвенкIвечи жергейра жез 
алахъай шаирди зегьметдикай, муьгьуьббатдикай, тIебиатдикай ва маса 
месэлайрикайни тIимил эсерар яратмишнач. Поэзиядин гуьзел чIалалди, 
кьетIен образралди ада уьзуьмчийрикайни багъманчийрикай, малдар- рикайни 
дояркайрикай, чубанрикайни магьсулдаррикай жанлу эсерар яратмишна, абурун 
гьакъисагъ зегьмет баркаллу авуна. Алирза Саидован «Рабочийдикай шиир», 
«Саимат», «Доярка Жейран», «Валентина», «Лежбердин гъилер», «Чайгъун», 
«Кубачидин нехишар», «Фабрикадиз ша», «Дагъдин беневша» шиирар, «Уста 
Идрис» поэма ва масабур гьа ихьтин эсеррик акатзава. Зегьметдин темадиз 
талукь «Лежбердин гъилер» эсерда вичиз «тIебиатдин чIал чидай, дуьньядиз 
фу пайзавай» зегьметчи инсандин гъилерикай гьейранвилелди кхьизва:

Ингье кьве гъил, уьлкве кашай акъуддай, 
Рагъ аватай уьтквем гъилер лежбердин. 
Темен гана абур рикIив агуда,
 Куьлегар хьиз чилин вири бегьердин.

Чилел чан гъизвайбур, тIебиатдин сирерай кьил акъудиз алахъзавайбур, 
Прометеян цIу хьиз инсанриз чимивал гузвайбур лежбердин къабарламиш 
хьанвай, амма берекатлу гъилер я. Иниз килигна шаирди къейдзава:

Дуьнья фирай, инсанар къвез хъфирай, 
Амма чилел даим фан ни алаз хьуй, 
Фу гузваи гъил и дуьньядай тефирай –
Лежбердин тум даим чиле аваз хьуй.

Алирза Саидован зегьметдиз ва эегьметчийриз бахшнавай са гзаф кьадар 
чIалар манийриз элкъвена, халкьдин арада яшамиш жезва.

Диде. Ам гьикьван гуьзел, къени ва масан гаф я. Дидедикай вичин рикIин 
гаф таланвай шаир чи литературада бажагьат гьатин. РикIел хкин СтIал 
Сулейманан, Хуьруьг Тагьиран, Расул Гьамзатован чIалар... Дидедиз назик 
ва мегьрибанлу гьиссералди тафаватлу эсерар Алирза Саидовани бах- шна: 
«Дидедин кьисас», «Шехьмир, диде», «Дидедин темен» ва масабур. Дидедикай 
раханвай шииррин арада адан «Дидедихъ галаз ихтилат» тIвар алай эсер иллаки 
таъсирлуди хьанва.

Кисна тIурфан, селлер фена чилерай,
Яру ятар фена къизилгуьлерай, 
Белки абур хажалатдин накъвар тир 
Ахмиш хьайи чи дидейрин вилерай.

Дидедикай суьгьбетдайла, шаирдин рикIел гьакI гьуьлер дяведай хтун тавур 
хендедаярни, стхаяр женгера пуч хьайи вахар хквезва.

Алирза Саидова гележегдин несилриз муьгьуьббатдикайни тIебиатдикай 
яратмишай гуьзел чIаларни тунва. Муьгьуьббатдин лирикада ада зериф 
рангарикай, кьетIен ва таъсирлу образрикай магьир устадди хьиз менфят 
къачузва. «Кьве нагъв», «Лацу рангар... яру рангар», «Вилербуриз хъуьремир 
заз», «Садра суса лагьана заз», «Гьа икI тIурфан куьтягь хьана» ва маса чIалар 
поэзиядин жавагьиррик акатзава.

Шаирди ярдикай рахадайла бязи вахтара чи поэзияда адет хьанвай образар 
цIийи къайдада, кьетIен рангар гана, ишлемишзава. Ярдихъ элкъвена лагьанвай 
«Кьве нагъв» шиирдай» са чешне гъин:

Бирдан сумка гъил кьулухъна на гадарна, 
Пеленгди хьиз зи хурудиз хкадарна. 
ЧIулав вилер гуьллеяр хьиз килигна ви,
РцIамарни гапурар хьиз на тикна ви.

Бязи вахтара ашкъидикай ва ярдикай рахадайла, шаирдиз вилериз аквазвай 
гьакъикъатдай гуьзел образар, кьетIен ибараяр ва поэзиядин маса жанлу алатар 
жагъизва:

Зи азизди, кьил кьуна 
Бахтуни вун чIугвазва, 
ЦIийи Йисан ёлка хьиз 
Вун гуьрчегдиз аквазва...
Маса чешне:
Лацу, яру рангарин 
Селлер физва чилерай. 
ГьикI аквазва, чубарук
И дуьнья ви вилерай?

Муьгьуьббатдин лирикадайни аквазвайвал, Алирза Саидовахъ анжах вичиз 
хас хатI ава. Месела, «Садра суса лагьана заз» шиирдай чна агъадихъ гузвай 
цIарар гьич са шаирдин чIаларихъ галазни какадариз хьун мумкин туш.

 РикI шуьше я - жизви алмас хкIуртIа,
 Адал дерин цIар жедайди чидачни?
 Азизди, ви рикI зи puxle акьуртIа, 
 Дуьнъя кудай цIай жедайди чидачни?

Ихьтин гуьзел чешнеяр шаирдин яратмишунра тIимил туш.
Алирза Саидова гьеле 60-70-йисара банбубайрилай инихъ чи халкьдин 

арада тестикь хьанвай хъсан ва камаллу адетрал чан хкуниз эвернай. ИкI, 
«Ша, дустар», «Мугьманвиликай баллада», «Лезги куьче» эсерра дагъвийрин 
мугьман-итим кьабулдай, паталай атай инсандиз гьуьрметдай, кIеве гьатай 
касдин гьил кьадай, яни куьмекдай адетрал дамахзава. Шаирди вичини и 
баркаллу адетрал мердвилелди амал ийизва:

Айиб туш зи кIвале тахьайтIа гамар, 
Айиб я фу алай ленгер тахъайтIа, 
Айиб туш папахъни тахьайтIа цамар,
Айиб я ачух чин, жигер тахьайтIа.
Вучиз за чанни гуз хуьзва и чилер?
Дуст къведай рехъ кIеви тахьун паталди. 
Вучиз за хуьзва и гьулдандин гъилер?
КIевевай дустунив вугун паталди.

Алирза Саидов гъвечIи жанрайрин эсерар яратмишай устадни тир. Ада 
кьудар, муьжуьдар чи халкьдин сивин яратмишунрин тежрибадикай даях 
кьуна, теснифнава. Алирза Саидован гафарин кьадакьар хьиз туькIуьр хьанвай 
«Кьуд цIар - кьуд сим чуьнгуьрдин» цикл дерин философиядин хи- ялралди 
тафаватлу я. Кьудар ихьтин гафарилай башламиш жезва:

Кьуд сим ала чуьнгуьрдал. 
–ТIимил я! - Заз сес хьана. 
-Манидал чил муьтIуьгъай
 Сулейманаз бес хьана.

Алирза Саидов чеб куьруь, амма манадиз дерин бендера мердвиликайни 
намердвиликай, инсанпересвиликайни инсафсузвиликай, ислягьвиликайни 
дявекарвиликай раханва. Шаирдиз дуьньядикай, уьмуьрдикай дериндай 
веревирдер авун патал кьуд цIарар бес хьанай. Са чешне гъин:

Демек жеда вечрехъни, 
Лекьрехъ цавар сакит тир. 
Алчахрихъни кIвал жеда, 
Ватан - анжах игитдихъ.

Эдебиятда  кIвалахай къад йисуз Алирза Саидова чи шииратда дерин гел 
туна. Ада вакъиайрив ацIанвай гурлу уьмуьр гьар патархъай ва керчекдиз 
къалурна, яшайишдин четин месэлайрилай элячIнач.

Шаирдин яратмишунар Дагъустандин, Россиядин Федерациядин ва 
дуьньядин маса халкьарин чIалариз таржума аъунва, поэзиядин антологийра, 
вузрин ва школайрин программайра, хрестоматийра гьатнава. Алирза Саидоваз, 
ада Дагъустандин литературадик кутур пай фикирда кьуна, Республикадин 
СтIал Сулейманан тIварунихь галай гьукуматдин премия ганай.

Вичин уьмуьрдикай ва яратмишунрикай кьилди ахтармишун кхьиниз 
лайихлу Алирза Саидовакай кхьенвай и макъалада чун бажарагълу шаирдин 
девлетлу поэзиядин анжах бязи терефрал акъвазна. Уьмуьрдал, экуь дуьньядал, 
адан назиняметрал ва иллаки инсанрал ашукь яз хьайи шаирдин поэзияди 
гележегдин несилар гьамиша шадарда, гьахъвилиз къуллугьда.

Алирза Саидовахъ галаз хьайи эхиримжи суьгьбет зи рикIелай уьмуьрлух 
алатдач. I978-йисан февралдин вацран сифте кьилер тир. Шаирдихъ амай 
уьмуьр тупIарал гьисабиз жедай йикъар тир. Вичизни и кардикай хабар 
авай. Амма шаир я вичикай, я вичин залум азардикай рахазвачир. И чIавуз 
зун печатдиз гьазурнавай лезги поэзиядин антологиядин куьлуь-шуьлуьяр 
туькIуьр хъувунал алахънавай. Чи ихтилатар анжах лезги литературадикай, 
адан гележег тир жегьил литераторрикай ва антологияда гьатнавай шаиррикай 
хьанай.

Еке гьуьрметдивди ва къайгъударвилелди шаир чи руьгьдин хазинадин 
векилрикай ва абурун эсерар антологияда тамамдиз гуникай раханай. Кьуьчхуьр 
Саидан, Етим Эминан, СтIал Сулейманан тIварар кьадайла, адан чина кьетIен 
ишигъ гьатдай… инсафсуз азарди адан чина авай рангар дегишарнавайтIани, 
ам къуватсузнавайтIани, шаир руьгьдиз ажуз хьаначир. Адан еке ва дерин 
вилера гьамиша хьиз нур авай ва шаир вичин эхир нефесдалди уьмуьрдал, экуь 
дуьньядал рикI алаз, мегьрибан яз амукьнай… Са тIимил вахтарилай мартдин 
вацран эхирдин мекьи са юкъуз Алирза Саидован рикI акъвазна… Халисан 
шаирар са чIавузни рекьидач. Чеб кечмиш хьайидалай гуьгъуьнизни абурун 
яратмишунар  яшамиш жеда. Алирза Саидован багьа тIварни, Кьуьчхуьр 
Саидан, Етим Еминан, Ахцегь Гьажидин, СтIал Сулейманан, Алибег Фатахован, 
Хуьруьг Тагьиран баркаллу тIварар хьиз, лезги халкьдин рикIера гьамишалугъ 
яз амукьда. 

                Арбен КЪАРДАШ,

ВАЧIЕ-ХВАЯР*
(Романдай кьилер)

ВАД ЛАГЬАЙ ПАЙ

1-кьил
Шуаялай зав агакьнавай конвертди зи уьмуьрдай михьиз секинвал акъуд-

най. 
Эхирни, за къадим алпан гьарфар кхьиз-кIелиз чирна. Шуаян кхьинра авай 

къадим гьарфар са-сад къенин лезги алфавитдин гьарфаралди эвез хъийиз 
киххьин хъувурла, аламатдин кьве затI арадал атана: сад лагьайди, Шуая заз 
кхьенвай чар; кьвед лагьайди, ВачIе пачагь чи патариз, Алпан Дагъдиз атуни-
кай ихтилат.

 Ингье абур:
Шуаян чар

Ваз и чIаван хийир хьуй, Антер, чан хва!

За и чарни амай кхьинарни Жебес стхадив тазва. Абур вав ви къанницIипуд 
йис хьайила вахце лагьай  тIалабунни галаз. Вучиз къаницIипуд йис хьайила 
ятIа, ваз чир тахьана жеч. ЧизвачтIа,  Жебес стхадивай ва я ви дуст Эдгье-
мавай жузуз. Эдгьем, вичин пагьливан ими хьиз, михьи, чIехи, ахъа рикI авай  
кас я, дерин фагьумар авайди я, за адав чи Дагъда авай ВачIедин кIваляй къа-
чунвай иски къаргъуни вуганва, адаз алпан гьарфарни чида. А къаргъуда ВачIе 
чи патариз атуникай, адан ва адан амадагрин  кьилел атай крарикай кхьенва. 
За игьтият патал ам жуван гъиливдини кьилдин чарарал кхьин хъувуна, са-са 
чар, кьифери тIуьн тавун патал, птулкайра туна, зи кIвале ава. Аллагьдиз шу-
кур хьуй зун абур кххьиз агакьунай. Эдгьемани и къаргъуда авай кхьинрин копия  

Гьикаят

Дагъустандин халкьдин шаир

__________________
* Эвел 2021 йисан нумрайра

авуна, абурай кьил акъудна, илимдин рекьералди адаз мас гана, ам ВачIедин 
кIвализ хкида. Захъ са кар хьайитIа, ам хуьн, адан аявалун за гьадан хиве тун-
ва. Вакайни адаз куьмек хьухь. Ада вак гьахьтин  эр кутазвайди  заз ада вакай 
лугьузвай гафарай акуна. Ада вахъ ктабар кхьинин рекьяй алакьунар ава лугьу-
звай. Гьам я зак и дафтарда авай кхьинар авун патал руьгь кутурдини, абур 
ваз къалур лагьайдини.

Зи вил вун хтунал, вахъ галаз кьилди рахунал алай. Вун сифте яз мектебдиз 
фейи юкъуз анай катайла за кьун хъувун гила за винедай заз къалурай ярж яз 
кьабулзава. Вун аял тирла, хуьруьн вири аялрикай заз къван тагайди са вун 
тирдини зи  рикIел алама.

И чар ваз кхьинин себеб зи рикIик эхиримжи кьве юкъуз гъалаба акатун я. 
Заз жуваз ВачIедин кIвали эверзавай хьиз я. Зун, гьар жуваз кIан хьайила, аниз 
физвай, эхиримжи вахтара заз четинни хьанвай, амма гила заз жуваз тадиз 
ша лугьузвай хьиз я. Идан себебни и йикъара зал хуьре Сардар гьалтун я. Адак  
атIа чIаван хъел кума – вич, верч чуьнуьхдайла, заз акуникай ва за идакай хал-
кьдиз лугьуникай. Садрани захъ галаз рахун тавур, салам тагай ада заз, чина 
шит хъвер аваз,  «Вун мад ВачIедин кIвализ хъфин герек жедач» лагьана. Гьа и 
гафари зак гъалаба кутуна. Гьабурулай кьулухъ заз ВачIедин кIвали эверзавай-
ди хьиз жезва. Мадни заз хуьруьнвийривай ванер атанвай: райондин кьилевай-
буруз чи Дагъда авай мусурман пIирер чукIуриз, хъиткьинаиз кIанзава лугьуз, 
аниз инсанар мад техъфин патал. Гьавиляй за фикирзава:  Сардара заз лагьай 
гафар са бине аваз лагьанвайбур я. 

Зун ВачIедин кIвализ физва. За ваз тазвай дафтар вал аманат хьуй. А 
кхьинризни жуваз кIандайвал ая. Заз ВачIе Алпан дагъдиз атунин ва анай хъ-
финин тарих жуван гафаралди кхьиз кIанзавай. Ам хъфинни, са кьве йис кьван 
хьана, Дагъда вачIе-хваярни вич эвездай маса камаллу ксар артух хьайила, рикI 
секин яз, вичин чIехи бубайрин хуьре амай йикъар ахкъудда лагьана хъфейди я. 

Хъфидайла, ада лагьаналдай: «Пак Руьгь инавай инсанрик фадлай, Месигь 
хадалди вилик, акатнавай хьиз я заз. Абурун инсанвилер, диде-бубадиз, чIехибу-
руз гьуьрметар, садаз садан къадир хьунухь, жуван чилел, ахъа рикI гваз иниз 
къвезвай гъуьлезрал1 кьарувилер, рекьерин инсанриз, санай масаниз физвайбу-
руз ийизвай хъсанвилер, жув масадав агъузиз  таз  кIан тахьун, масадни агъуз 
ийиз алахъ тавун, а кар ади кIан тахьун, патарай къвезвай къурабаяр чукур 
тавун, абуруз чпиз са муг кутаз, са кьас фу нез куьмек гун – вири гьейранар-
дай, Цаварин Бубадилай атанвай чIехи лишанар я. Ихьтинбуруз и рекьерай зун 
хьтин муаллимар герек туш». 

Гьайиф хьи, ам хъфинихъ галкIанвай крарикай кхьиз зун агакьнач, завай 
рикIик квай вири кхьинар  куьтягьиз хьанвач, гила куьтягьиз хьуникни зи эр са 
акьван квач. 

Мадни за ваз са хабар гун: Вал алай тIвар ВачIедихъ  галаз чи патариз атай 
са касдал алай. Вун гьадан чIварахдилай атанвай хел я. Гьавиляй куь тухумдин 
тIвар Антерар я.  Чи хуьре ихьтин къадим тухумар тIимил туш. Жебесан  
тухумдин тIвар Шахшанар я, гьакIни ЦIандияр,   Къумбаяр, КIамчIихар, Эн-
дирар ава. Ибур  сифте яз ВачIедихъ галаз атай адан устагърин, амадагрин 
ва чкадинбурукай сифте яз вичин чIехи  хва  ВачIедиз гайи касдин несилрикай 

1 Гъуьлезар – мугьманар.

я. Сифте гьахьтин хцин тIвар Эндир тир.  Гьа несилрин векилризни,чкадин-
бурукай, сифте яз ВачIедин патав Ялгъуз яйлахдиз атана, адан къвалав чпин 
чIехи рухваяр турбурун тухумрин векилризни «вачIе-хваяр» лугьузва. Гьар хзан-
ди чIехи хва – шагьбала  ВачIедин патав, ада хкягънавай рекьел, адан иман-
дал гъунин адет гьа вахтара арадал атанай. ВачIеди абурувай Буьлуьл вирел 
цик акахьун къачунай. ВачIе чи патарай хъфейлани, лезгийри чпин чIехи рух-
ваяр Аллагьдиз багъишдай. Чи Дагъдин къвалав гвай Тагъар хуьр тамамдиз 
гьахьтинбурукай арадал атайди я. Гьавиляй  я лезгийри чпин чIехи рухвайриз 
«вачIе-хваяр» лугьузвайди. Вуна вири физ-хквезвай рекьеривай яргъа, иллаки 
дагълара авай хуьрера гьалтзавай тIварариз фикир це, абур чи халис лезги 
тIварар я. Мумкин я, гьабурукни вачIе-хваяр хьун.

Чар яргъиди хьунай гъил къахчу. Лугьудай гафар гзаф ава. Низ лугьудатIа, 
гьабур тIимил я.

Талгьана амукьай гафар зи дафтардай жагъур хъия.
Сагърай. 
Вун Аллагьди хуьрай, Адан берекат галаз хьурай вун.
Амин.

5-июль, 1983-йис.
 

Шуаян дафтар

За ина кхьенвайбур са нефесдал авунвайбур я. За жуван рикӀе гьатайвал ва 
анай акъатайвал кхьена. Заз зи бубадивайни дидедивай ван хьайивал кхьена. 
Гагь-гагь заз акӀ жедай хьи,  за, вичин тIвар заз хганвай зи бан-буба, пачагьвал 
гадарна Иса Месигьдин рекьел элячIай ВачIедихъ галаз загьидвал пай авур зи 
бан-буба  Шуая заз лугьуз, за и кхьинар ийизва.

Кхьиз-кхьиз, заз акуна хьи, зун жув гьа девирриз акъатзава, акI жезвай хьи, 
за чпикай кхьизвай вакъиаяр заз са мус ятIани жуван вилералди акурбур я, абу-
рун иштиракчиярни, вири тахьайтIани, са бязибур заз чидайбур я. 

* * *
ВачIе, Алпандин виликан шагь, гила дуьньядикай кьил къакъуднавай кас, 

Месигь Шуаян рекьел элячIнавай месигьи, кьил элкъвейвалди фенач. Ада ви-
чин тахт аваз хьайи Гьарум шегьердай  Алпан дагъ галайвал камар элкъуьрун 
кьетIна. (ВачIеди, вичикай пачагь хьайила, Гьарумдиз вичин иранстха ва 
Ирандин шагьиншагь Фирузан гуьгьуьл кьун яз Фирузабад тIвар хганай ва ани-
кай зурба ва цIийи шегьер авунай. Ахпа адал Партав тIвар акьалтнай). Адак 
Пак руьгь акатнавай: фейи уьмуьр ам патал тахьай мисал хьанвай, ада вичин 
алатай саки вири чIаварилай гъил къачунвай ва цIар чIугунвай. Тахтунилайни, 
уьлкведилайни, хзандилайни гъил къачунвай ада тек са Аллагьдикай ва Адаз ва-
фалудаказ къуллугъ авуникай, Алпанда ина-ана чIварахар янавай месигьийрин 
иманди михьиз къачунваз, ада гузвай хиласвиликайни  чIехи муьгьуьббатдикай 
фикирзавай.  Гьа фикирди  адак лувар кутазвай ва яргъай эверзавай, вичел хайи 
ватандин тIвар алай Алпан дагъдин лацу кукIушрай адаз кьилдин ва кьетIен 
экв аквазвай. Анаг пак нев алай пен я лугьуз тIвар-ван авай  чка  я, уьлкведин 
вири дагъларилай иер Дагъ я лугьуз, адан кьуд патахъай, кьуд ценцивай къе-
жел ва килигайдан вил тухудай сувар ава лугьуз ванер адав лап аял чIаварилай 

агакьнавай. Аниз хкаж хьунин мурадни адаз лап гьа чIаварилай авайди тир, 
вучиз ятIани ам кьилиз акъудун адаз гьукуматдин чIехи крарин, куьлуь ва чIе-
хи дявейрин гъиляй  кьисмет хьаначир. Ам тек са Шагь дагъда  хьанай, адаз 
анай Алпан яргъай акунай ва адал мадни кьару хьанай, аниз финин мурад цIийи 
хъхьанай. Шумудни садра Цал шегьердиз фидай рекьяйни, лап яргъарай, адаз 
Алпан дагъ акунай, амма вучиз ятIани гьа чIавузни  куьтягь тежер  къайгъуй-
рини крари адав кьил анихъ элкъуьрна физ туначир. 

А  чIавара адав гвайди магъуйрин иман тир. Вичин буба Урнаирав гвай-
ди Месигь Шуаян иман тиртIани, ам кьейила, Фарсдин шагьиншагь Язкер-
та ВачIедив гужуналди магъуйрин дин кьаз тунай. Амма Язкерт вич кьейила, 
ВачIеди вичин бубади кьабулнавай имандал хтун кьетIнай. Исятда ада вич 
садрани Алпан дагъда хьанач лугьуз гьайиф чIугвазвачир. Гила, вич цIийи инсан 
хьанвайла, хайи бубади вичиз уьмуьрдин кьилин  рехъ яз гайи иман цIийи кьи-
лелай къахчуналди, и кардикай цIийи шагьиншагь Фирузаз викIегьдиз малума-
руналди, яргъал дагъдиз физ кIан хьунин мурад цIийи хъхьун адаз цаварин са 
ишара хьиз аквазвай. Гила ада а вахт алукьнавайди гьиссзавай. Вилиз таква-
дай ва акьулдиз течидай са къуватди ам, вичелай шагьвални гьукум, яцIу, залан 
хам хьиз, алуднавай кас, вилик цIийи ва дуьз рехъ ахъа хьанвайди, гьа Дагъдихъ 
ялзавай.

Виликан шагьдин, гила, загьидвал  хкягъна, чуьллера гьатиз физвай ВачIе-
дин катиб хьайи ЦIандидиз вичин цIийи пеше гьим жедатIа чизвачир. Ада 
алатай чIавар вичикай атIанвачир ва датIана абурукай келпягъар ийизвай. 
Пакадин йикъакай авур хиялри адан рикI атIузвай ва гагь-гагь  ВачIе, шагьвал 
гъиляй ахъайна сефи хьанвай кас, гадарна са маса патахъ, уьмуьр тухудай 
кIвал, недай са кап фу, алукIдай пек-партал авай маса къулай чка жагъуриз 
фенач лугьуз, ада гьайифарни чIугвазвай. 

Адаз ВачIеди лугьунни авунай:
–  Къвез кIанзавачтIа, къвемир.  Вун виринра герек кас я. Недай са кап фу 

авачиз амукьдач. Я вун ина къуллугъдилай алудай касни авач. Акъваз жуван 
чкадал.

– Ваъ, – лагьанай ЦIандиди. – Зунни вахъ галаз къведа,  шагь, вун сагърай. 
– Зун шагь яз амач. Зун Аллагьдин лукI я, Месигь Шуаян имани я, Гьадан 

вач-хъша я, Пак Руьгьдихъ къаних къекъвераг я. – Гуя ина аламатдин са затIни 
авачирди хьиз жаваб ганай ВачIеди.

ЦIандиди шагьдин кхьинрин къаргъуда накь йифиз эхиримжи кхьинар хъ-
увуна: «457-йисан 5-вацран 20-юкъуз Алпандин шагь ВачIеди тахтунилай гъил 
къачуна. Шагьдин кIвале яс гьатай хьтин гьал хьанва. ВачIеди вичин диде-
ни паб чпин рухундиз1, Фарсдин шагьиншагь Фирузан патав рахкъурна. Кьве 
хнупIни Месигь Шуаян имандал атанвайбур тиртIани, абуру, кьабулай иман 
гадарна, цIуз юкь гьалдзавай чпин багъридин патав хъфин кьетIна».

Кхьидай гафар ЦIандидиз гзаф авай, амма адаз гьа и кхьейдал акъвазун 
дуьз яз акуна, вучиз лагьайтIа Алпан уьлкве кьил авачиз амукьунин хажалатди 
адаз тарихдин кхьинрин лазимвал амачирвилин фикир гана. «ЧкIида гила чи 
чIехи ва иер Алпан уьлкве. Низ герек яз амукьда зи кхьинар?», – вичин рикIяй 
лугьузва ада. ЯтIани ЦIандиди вичин куьмекчи КIамчIихаз тагькимна: «Шагь-

1   Рухун – ватан.

дин тарихдин кхьинрин къаргъу кьватида туна сандухда агала. Куьлегни, сан-
духни садазни таквадай чкада чуьнуьх». КIамчIиха къаргъу махсус кьватида 
туна, ам хъуьчIуьк кьуна акъвазна:

– Бес зун квехъ галаз къведачни? Зунни къвезвайди я...
– За ваз са смарча1  ракъурдалди акъваз. Кьватидин аявал ая. Садавни ву-

гумир. Кхьинар ийиз кIан хьайитIа , ая. Тек са лазимбур. Таб-гьилле квачиз 
кхьихь.

– Шагьди вичин чIалар кхьизвай къаргъудиз вучда?
– Гьамни гьа кьватида хуьх...
ЦIандидиз кхьидай вакъиаяр гзаф авай. Хейлинбур ада къаргъуда къейдни 

авунвай. Амма имандиз талукь крарикай кхьинар саки авачир.
ВачIедин буба Урнаирак Месигь Шуаян муьгьуьббат акатай чIаварикай ра-

хун са вахтара къадагъа авунвай. Амма ада вичин вири кIарабралдини якIалди 
гьа иман кужумнай ва ам вичин уьлкведа мягькем пун кьадайвал сейли ийиз 
алахънай. Пак Джаргъана2 Эрменистанда къалурай аламатрикайни, адав 
агакьай керематрикай ван хьайи чIавуз, ам гьанин шагьдин патав вичин ве-
зирар-векиларни, кьушунарни галаз фенай ва ана вич мажусивилин мичIера 
хьайиди ва течиз авур гзаф  гунагьрин иеси хьайиди хиве кьунай. Гьа чIавуз 
пак Джаргъана адак руьгь кутуна, адазни адахъ галайбуруз цIийи уьмуьрдиз 
гьахьдай рак ахъайна. Ихьтин шад мумкинвал хьайи Урнаирани адан кьушунди 
яхцIур юкъуз сив кьуна, виликдай авур тапан ва чIуру крарилай гъил къачуна 
ва абурукай михьиз кьил къакъудна. Пак Пудахъ иман авур абуруз яхцIурницIуд 
лагьай юкъуз пак цик акахьун къачудай мумкинвал гана. Кьилин кешишди абур 
цIийи хъийидай, абур вири цаварин хваярвилиз кьабулдай адет кьилиз акъудна, 
абур вири цяй Пак Руьгь акатнавайбур яз экъечIнай.

Гьадалай гуьгъуьниз Алпандин шагьди Иса Месигьдин шагирдри эцигай къ-
айдаяр вичин уьлкведани тваз алахъна. Вичин хва ВачIедизни ада Месигьдин 
иманда аваз тербия гана. Амма адавай вичин паб, шагьиншагь Язкертан руш, 
сакIани чIалал гъиз хьаначир, ам вичин бан-бубайрин диндал, цIуз юкь гьалдза-
вайбурун къайдайрал кIевиз акъвазна. Жегьил ВачIе кьве диндин арада чIехи 
хьана. Ивидалди, краралди ам бубадихъ алгъизвайтIани, рикIи ам дидедихъ 
чIугвазвай. Адаз Язкертан хтул, Фирузан чIехи стхадин руш гъайила, ам гена-
ни артух дидедив гвай фикирриз мукьва жез эгечIнай. Буба кьена, Алпан уьлкве 
Язкерта ВачIедин гъиле турла, амалдар шагьиншагьди ам михьиз магъуйрин 
диндал къведайвал авунай.

ВачIе жегьил тир. Ахура-Маздадин пуд гьакъикъат – михьи фикир, михьи 
гаф, михьи кар адаз бубадив хьайи иманда авай пуд гьакъикъатдилай –  Аллагь 
Бубадилай, Адан Хцелай ва Пак Руьгьдилай регьятдиз кьиле ацукьдайбур яз 
жагъанай. Абур гваз чIехи крар ийиз хьун мумкин тирди акунай. 

– Ви бубадин динди ваз душманар жувалайни гзаф кIан хьухь, садни яна 
рекьимир лугьузва, – лагьанай ВачIедиз садра Язкерта. – Ибур хибри ихтила-
тар я, абур садрани кьилиз акъудиз жедай крар туш. Вири писвилерикай чун 
Ахура-Маздадин цIу михьи хъийизва, гьада чун хуьзва. 

Икьван гагьда шагьдин кIвалахар писзавайди тушир. Вичин тай-туьш ва 

1 Смарча – хабар, кхьенвай чар.
2 Пак Джаргъан – пак Георгий.

иранстха Фирузаз Алпан чIехи Ирандин аслувиликай хкатзавайвилин кичIевал 
ВачIеди къвердавай артухарзавай. Фирузавай такабур алпанви я мукьва-кьи-
ливилин, я вичин пачагьлугъдин зурбавилин ва къуватлувилин делилралди чIалал 
гъиз жезмачир. Ада вичин эме, яни ВачIедин дидени хциз дуьз рехъ яхъ лугьуз 
гьалдарнай.

– Я хва, – лагьанай дидеди,  – Иран къадим ва зурба тарих авай уьлкве я, 
адан лувакай хкатайтIа, валай ви уьлкве  хуьз алакьдач, вун текдиз амукьда, 
ви ватандиз гзаф мидяяр акъатда. Ви уьлкведаллай чан-къуват Ирандин ша-
гьиншагьдин гьунар я.

– Ваз ви хва виле аквазвач ман, диде?
– Ваъ,  ам акI лагьай чIал туш, чан хва...
– Иранни, Алпанни  бинедилай  Зердуштан рекьел алайбур, са кIитIидин1  

уьлквеяр я. Вуна гьинавачир сияпурри2 гъанвай Иса Месигьдин кIитIи жува 
кьабулайдал бес тахьана, вири Алпандин жемятдални ам илитIзава, цIун гьа-
румар3  чукIуриз, килисаяр эцигиз тазва. Зунни, зи свасни вуна мажбурдалди 
гьа имандал галчIурнава. АкI ви рагьметлу бубадини авурди туш, вичи Иса 
кьабулнатIани, вичин имандик зун кутаз алахъайди туш, ада зи бубайрин 
кIитIидиз вичин патай гьахьтин гьуьрмет хвенай. Амма вуна чун ви пачагьдин 
зуруналди чун мажбур ийизва, ви кIитIи ча сухзава. Чир хьухь, ам, чна вине-
лай ваз кIандайвал ийизватIани, чи рикIе гьатнавач, хва. Ви рикI Агьриманди4  
тIуьнва, бала.

– Зи рикI садани тIуьнвач, диде чан. Зи рикI низ талукь ятIа, зазни Гьа 
Талукьдаз чида. Алпанни Гьада хуьда.  Зав зи бубадилай агакьай, гьадаз вири 
зурба крара нуьсрет гайи кIитIи гадариз завай жедач. Зун чIуру рекьел алатни 
авунвай, ам зи чIехи гунагьрикай сад я, за амай уьмуьр гьа гунагьдикай михьи 
хъхьуниз бахшда.

– Ви кьушунда авайбурув гвайди ЗердуштIан кIитIи  я. Абур вири вакай кат-
да. Ви имандал алайбурукай дяве ийидай кьушун жедач, абурулай ягъиз-рекьиз  
алакьдач, абуруз ахьтин ихтияр авач. Вавай зи стхадин хцин хура акъвазиз 
жедач, нагьакьан ивияр авадармир, хва.

Дидедин гафарик са кьадар кьел квайди ВачIеди гьиссзавай. ЯтIани абуру 
адан такабурдик хкуьрзавай.  

– Цаварал – Аллагь, чилерални – шагь! – вичин рикI алай мисал гъана ВачIе-
ди. – Зун Алпандин чилерал шагь я. Заз садан ивини экъичиз кIанзавач, заз маса 
са уьлквени гъара5 ийидай  ва чукIурдай ниятни авач. Зи кьушунрин чIехи пай, 
лагьайтIа, зи бубадихъ галаз санал чи имандал атанвайбур я.  Зи халкь, зи кьу-
шунар за гьи эмир гайитIани, ам кьилиз акъудун патал, са кIвачел акъвазда.  

ВачIедин рикIе женг физвай. Са патахъай месигьийрин весиятрин «яна 
рекьимир», «диде-бубадиз гьуьрмет ая» гафар рикIел алчуд жезвай, муькуь 
патахъай ада дидедин гафунал гаф эцигзавай, гагь кефердихъай, гагьни кьи-
бледихъай къвезвай вагьши тайифайрихъ галаз акьунар хьайила, гзаф инсанар 
терг авун хиве гьатзавай. Пачагьдиз вичин кьверикIинвал исятда гзаф такIан 
хьанвай. Ада и месэла буба Урнаира гьикI гьялнайтIа гьадакайни фикирзавай.

1  КIитIи – дин.
2  Сияпура – къекъверагар, ина-ана ка-чIал авачиз гьатнавайбур.
3  Гьарумар – кIвалер, храмар.
4 Агьриман – Ирандин мифологияда писвилерин гъуц.
5 Гъара авун – тарашун, масадавай къакъудун.

Шагьдин дидеди мад гъилера адан рикIел кьел кIвах хъувуна:
– Вуна тавуртIани, масадбурун, ви иман гвачирбурун гъилеривдини иви экъ-

ичиз тун ви кIитIиди къадагъа ийизвачни?
ВачIе, са жавабни тагана, вич патал хелветдиз амукьна фикирар-веревир-

дер авун патал туькIуьрнавай кьилдин бицIи кIвализ хъфена. Анаг пачагьдив 
кьур хьтин ваъ, дуьньядикай кьил къакъуднавай касдиз  хас чка тир лагьайтIа 
жедай. Цлалай Иса  Месигьдин шикилдин вилик эрчIи гъилелди хаш чIугуна, 
ада дуьаяр авуна:

Цавараллай чи Буба,
пак хьурай Ви ТIвар,
На пачагьвал ийидай
атурай чIавар.
Цаварал хьиз, чилелни
къадим хьуй Ви къаст,
чна недай са кап фу
къемаз це На чаз.
Квайбурулай чи буржарик
къахчузватIа гъил чна гьикI,
гьакI Вунани чал аламай
буржарилай гъил къахчу,
темягькарвал агуд тийиз,
шийирдикай хуьх  На чун!

ВачIе мичIи жедалди вичин бицIи кIвале текдаказ амукьнай. Ада чирагъ-
ни шемер вичи куькIуьрнай. Адан къаравушризни нуькверриз аниз къведай рикI 
авачир. Шагьди аниз атун абуруз къадагъа авунвай чкани авачир. Дидени паб 
Нушабе ада са шумудра иниз гъанай, амма абуру и кар са акьван хуш авачиз 
авунай. Мад шагьди абуруз бицIи кIвализ эвер хъувуначир. И кIвалихъ ЦIандини 
КIамчIих гелкъвезвай.

КIвалин рак ахъа хьана.
Вичин паб акур пачагь мягьтел хьана:
– Вун яни, Нушабе-ханум? Вун атурай – рагъ  атурай! – ВачIедин ванцик 

атайдаз иниз къвез са акьван хуш авачирди къалурзавай лишан квай.
– Эхь, зун я, шагь, вун сагърай,  –  кьиливди икрам авуна Нушабеди.
Гъуьлуьз папан ванцин назиквални хъуьтуьлвал тапанди тирди чир хьанвай. 

Дишегьлидал алай кьелечI туракь назназидини шагьдин гиман тестикьарза-
вай.

– Ахлад, ханум, инаг ви чка туш. Вахъни зи дидедихъ куь махсус гьарум ава. 
Квез зи иман виле авач. За квез ам мад мажбурни ийидач. За икьван гагьда акI 
авуналди къелет авуна, залай гъил къахчу, ханум, – милайимдиз, вичиз аян хьан-
вай кар винел акъат тийидайвал лагьана шагьди.

– Зун ви тIеквендиз ваъ, девриш, зун зи гъуьл ва пачагь ВачIедин патав 
атанвайди я. – Нушабеди кьилел кьакьандиз кIватIнавай къалин ва чIулав чIа-
рар ахъайна, абур иер атир чукIуриз, адан къуьнерал ва далудилайгъуз авахьна.

– Заз вуна хатур ийизватIа, зи магъарадизни, зи имандизни ая.
Нушабе чирагъдиз мукьва хьана. Туракь назназидай адан лацу чIагай бухах, 

хкиснавай ацIай хурар, юкьвалай агъуз авай мешребар суьгьуьрлудаказ ва таъ-
сирлудаказ аквазвай. И гуьзел беденда цIай кваз ргазвай ивидикай, адак квай 
гьарайдикай шагьдиз хъсандиз чизвай, ам вичин папан мешребри ицитI авур 

гьалатар1  адан рикIел хъсандиз аламай, вич и иер хнупIдин ашкъиди гваз къ-
екъвейвални, вич, гарун хура гьатай пеш хьиз, тухуз хьайивални адан зигьинда 
амай. 

– Залай багьа ядигарар жагъидай хьиз яни ваз и чилел ва я цаварал? Ахь-
тинбур авайди туш, вунани вун хьтинбуру ава лугьузвайбур вири тапарар я, 
шагь! – Нушабеди, чирагъ туьхуьрдай къалпагъ къачуна, экв туьхуьрна.

ВачIеди, кьулухъай фена, папан кьуьнтерилай кьуна, къалпагъни гъиле амаз, 
Нушабе, цIакул хьиз, кьезилдиз ракIарихъди тухвана:

– Заз жагъанвай экв вавай туьхуьриз жедайди туш, адав агакьиз ваз кIан-
завач. Вун жуван кудай цIал алад, зи чепелукь! – паб бицIи кIваляй акъудна, 
пачагьди  къеняй ракIарин кIир вегьена...

Алпандин пачагьдин ва мукьуь патай адан дидединни папан арада гьихьтин 
гьалар аватIа шагьиншагь Фирузавни хабарар агакь тавуна авачир. Гьадазни, 
вичин эмедиз хьиз, ВачIе ЗердуштIан рекьелай алатуникай гьяз авачир. Амма 
хьайи кар хьана алатнавай. 

Фирузаз авай дерт, Алпандин шагь хьиз, Алпандин  чилерни Ирандин куьл-
гедикай хкатун тир. Я адаз зуруналдини, яракьдалдини ВачIе чкадал ацукьа-
риз кIанзавачир. Фирузаз артухан ивияр экъичун исятда герекзавачир. ГьикI 
лагьайтIа вичин буба Язкерт шагь кьейидалай гуьгъуьниз вичинни вичин стха 
Гьармуздан арада тахт кьун патал хьайи акьунра кьве патайни аскерар  тIи-
мил кьеначир.

Гила адан кьушунрин чIехи пай Ирандин чилерал, цеквер хьиз, гьалчI жезвай 
куьчери  вагьши  тайифайрикай чкадин шегьерарни хуьрер хуьн патал герек 
жезвай.

Бубадин тахт гъиле гьатна, кIамбурдин лап вини кьилиз акъатнавай адаз, 
вичи Алпандин аксина са уюн акъудиз хьайитIа,  дамарра дагъви иви ргазвай 
ВачIеди гьа вич хьтин викIегь аскерар бес кьадарда кIватIдайди аян тир. И 
карда гъалибвални гьадан пата жедайвилин къурху авай Фируза мукъаятвал 
саламатвал яз гьисабзавай. Иса Месигьдин имандал фейи адан буба Урнаира-
ни Алпан уьлкведал цIийи кIитIидин къуватдалди цIийиз чан хкайвиликайни их-
тилатар везирри адаз тIимил авунвачир. Хвани, са вахтунда тIимил-шимил ян 
ганатIани, мад бубадин имандал хтуни адаз вичин бубадин рехъ ва кар эвелан-
далайни кьетIидаказ давамариз алахъдайди Фирузаз чизвай. Вучиз лагьайтIа 
абурув гвай имандин аламатар кьилелди алцумиз ва кьатIуз жерибур тушир.

ЯтIани, ам, шагьиншагь Фируз, гъвечIи чIавалай вичин насигьатчи ва муал-
лим хьайи ва гила кьилин  меслятчи  хьанвай Рагьатан меслятдалди, артухан 
такьатар серф тавуна, ВачIе чIалал гъидай ва я тахьайтIа муьтIуьгъардай 
регьят рехъ жагъурунин къайгъуда гьатнавай. А рехъ жагъурунни Фирузаз че-
тинз акъвазнач.

Хурук акатай чилер тараш-таланарзавай, къав алай фургъунра балкIанрин 
кьуру цIапар аваз къвезвай, а цIапар чпиз месни яргъан тир вагьши тайифай-
рин кьил кефердихъ, Алпан уьлкве галайнихъ элкъуьрунин фикирди Фирузаз ай-
гьамдин хъверни гъанай хвешивилин гьасретни.

 Эдебдинни гьаядин, ацукьунинни къарагъунин рекьяй лап агъуз кIарара 
авай и тайифаяр чIехи меденият ва тарих авай гьи чилер патал хьайитIани, 
са шакни алачиз, еке бедбахтвал тир. Куьчери вагьшияр сух хьуникди гзаф хал-
кьарин пун хкатзавай, уьлквейрин даяхар гуьнгуьнай акъатзавай.

Фируза вичин фенд кьилиз акъуднай. Ада цIападинни гумадин ял галайбу-

1 Гьалатар – легьзеяр.

рувди вичин кьушунар къалинарна, абуруз баркаван, девлетрив ацIай ва авадан 
чилер гуда лагьана хиве кьуна, абур Алпандин часпаррихъди тухвана.

ВачIени адалай гуьгъуьна амукьначир. Адани Алпандин кефер пата Цал ше-
гьердихъ къвез-хъфизвай куьчери маскIутIар кьибледихъди ахъайиз туна, ви-
чин уьлкведин дагъларай кьушунар  кIватIна, гьакIни чеб дидеди хайи йикъалай 
дяведин пешекарар хьун патал гьазуриз вердиш тир яркIар вичин кьушундин 
кIвенкIве эцигна.

Фирузанни ВачIедин кьушунар сад садал элкъвена. Къати дявеяр кьиле 
фена. Гзаф чанар терг хьана, Алпандин кьибле патан часпарра авай гзаф 
шегьерарни хуьрер харапIайриз элкъвена. Амма ВачIе вич яз амукьна. Ада вич 
Фирузалай ва вичин ватан Алпан Ирандилай са кIусни усалди ва ажузди яз къ-
алурнач. Кьве пачагьдини чпикай садни гъалиб тахьайди кьатIузвай ва гьарда 
вичи вичик и кар хиве кьазвай.

Фируза мад са фенд акъудна.  Ада, гзаф кьадар къизилар-девлетар гана, 
Алпан уьлкведин варар ахъайиз туна ва Алпан галайвалди гъунрин и кьил а кьил 
авачир кьушунар къведайвал авуна.

И гъилера гъалиб хьайибур садбур тир: кьибледихъайни, кефердихъайни 
атай ва чеб балкIанрин цIапарал ксуз-къарагъзавайбур. Абуруз цIийи, авадан 
чилер, гьанрик чIутар хьиз акатдай мумкинвилер ахъа хьанвай. Вири ахъа ва 
генг чилер гьабуралди чIулав хьанвай. Йиферизни аквадайбур гьабуру хъувун-
вай цIаяр, ван къведайбур гьабурун гьараяр-эверар тир. Гьикьван и чилерин 
иесияр чпин ватандал кьарубур ва ам хуьнал мягькемдиз акъваздайбур ятIани, 
цIийиз пайда хьанвай тарашчи тайифайриз чизвай хьи, гьихьтин кIеви къа-
нунар ва ахлакьдинни эдебдин къуватар хьайитIани, са къайда-къанунни те-
чидай ва кваз такьадай куьчери къуватри гьикI хьайитIани са мус ятIани и 
чилер тар-мар ийида, вучиз лагьайтIа къумлухрин гарарилай бетер са затIни 
авайди туш. А тайифайри чеб гьахьтин гар-тIурфан яз гьисабзавай. 

И чIулав гарун хура акъвазай къадим ва чIехи дережайрин къанун-къайдай-
ралди уьмуьр тухузвай чкадин халкьди и эвер тавуна атанвай муьгьманриз 
чка-чкада махсус тIварар ганвай: санра абуруз лезгийри тваркар, яни цимил 
кьифер (са кьадар асирар алатайла, абуруз татар кьиферни), муькуьнра абу-
руз цIапашар лугьуз хьана. Чкадин инсанар и угъриярни къачагъар чпин мулка-
рив агуд тийиз алахъзавай. Амма Алпан уьлкведа чIварахар деринариз алахъна-
вай  хашпара динди душманризни майил авуниз эвер гузвай. Гьавиляй инсанви-
лин кьакьан кIарара авайбуруз чуьллерани куьнжейра цIапарал ксуз-къарагъза-
вайбур язух къвезвай, и бейчарайрин  арада къачагъарни, угъриярни, алазни-а-
лачизни инсанар яна рекьидайбур авайди рикIелай алудзавай, гьа къучивилер 
ийизвайбурни Исадин имандалди дуьз рекьел гъида лугьудай умудар кутазвай. 
Гьайиф хьи, и зурба дин Алпандин чилерал къумлухдин чIулав гарар иликьардай 
кьван лигим хьанвачир. И чӀулав гарарал алава яз Фируза, Алпандин чилерал 
цӀуз юкь гьалдзавайбурун мукарни авайди чиз, вичин уьлкведай ахьтинбурун 
гзаф кьадар хзанар, чпин чкайрилай алудиз, кефердихъди, алпанвийрин чилерал 
куьчарзавай. Гьабурни рикIер чIехи алпанвийрин язухдик акатзавай.

Фирузани, ВачIедини чпин кьведан такабурдин женгера гъалиб яз акъат-
завайбур патан къурабаяр тирди кьатIузвай, ятIани садани кьулухъди чIугва-
звачир.

Фирузаз хашпара дин вуч ятIа чизвай. Вичин дин авай ва ам хуьзвай адаз 
амукьайди вичин имандин винизвал къалуриз алахъун тир. Идалди адаз ВачIе-
диз эхиримжи ягъун кьаз кIанзавай.

Ада ВачIедин патав чар гваз чархачияр ракъурна. Ана кхьенвай: «ЧIехи 
ВачIе шагь! За зи рикIин къеняй чи мукьва-кьиливилел шадвалзавай, амма вуна 
и багьа савкьатдилай кам вегьена. Ваз ЗердуштIан къуватдилайни гьунарди-
лай чувуд Исадин вязер зурба яз акуна. Гьавиляй зи эме тир ви диде ва зи вах 
тир ви паб вичин бан-бубайрин диндилай алатнавай касдин патав гумукьун заз 
зи рагьметлу буба Язкертан руьгьди ва зи динди багъишдач. Гьавиляй за ваз 
ийизвай эхиримжи тавакъу – зи кьве багъри касни сагъ-саламатдиз зи патав, 
чпин хайи ватандиз ахгакьарун я. ИкI авуналди вуна ви Худадин ва ви диндин 
вилик суваб къачуда».

Чарчин эхиримжи жуьмледай ВачIедиз вичикай Фируза ягьанатзавайди яз 
акуна. Гьа чIавуз ада вичин акси амадагрин гафарилай къаб алудун кьетIна.

Ада яргъал хъевгьенач. Ирандай чар гъайи чархачийрихъ са жерге вичин 
итимарни агулдна, пачагьди вичин дидени паб чпин бубайрин ватандиз хута-
хун гьабурун хиве  туна. 

– Я бала, я чан хва, зун ви диде я, им ви паб  я... Чун ви хзан я, са кIвал я... 
ИкI дуьз жедани? – лагьанай дидеди гъамлу мярекатдин кьил кьуни генани 
дертлу авунвай пачагьдиз, чIехи йисара авай и хнупI вични вичин хайи хва  икI 
чара хьунихъ агъазвачир.

Хци Иса Месигьдин гафаралди жаваб гана:
– «Зи Диде вуж я, Зи стхаяр вужар я? Ингье зи диде, ингье Зи стхаяр. Вучиз 

лагьайтIа Цавараллай Зи Бубади къаст кьилиз акъудзавайди гьам Зи стхани я, 
Зи вахни я, Зи дидени». – Ахпа вичин рикI алай катибар къалурна, алава хъуву-
на: - Ингье ибур зи хзан я... Фируз шагьдиз лагь хьи, за пачагьдин таждилайни 
тахтунилай гъил къачузва, жув мад Алпандин пачагь туширди малумарзава. 
Заз зи иман хзандилайни тахтунилай вине я.

Чара хъжезвайбурун арада мад са суьгьбетни хъхьаначир Амма са патани 
чпин накъвар чуьнуьхзавачир...

Садлагьана уьтквем хьанвай, хшка хьанвай вилерал накъвар текъвезвай са 
кас авай. Ам ВачӀедин гъвечӀи стха тир. Адаз стхадин хзан чукӀуникай, ди-
дени вичин бубайрин ватандиз хъфиникай са дертни авачир. Я ам акъваза-
ризни алахъзавачир. Белки, дидедиз гьадавай хьайитӀани ахьтин са гаф ван 
хьана кӀанзавай. ХьанайтӀа, белки, ам ина амукьни ийидай. Амма диде ам га-
лай патахъ гьич килигни авунач, адаз вичин гъвечӀи хцин рикӀевайди чизвай. 
Вичин стхадин як нез гьазур тир хцикай дидедизни са экв таквадайди хнупIдиз 
аян тир. Хцин сарсахвиликайни кьилетӀумвиликай адаз вичиз ва вичин стха-
дин хциз – Ирандин шагьиншагьдиз хийир  жедай хьтин са фенд хьайитӀани 
туькIуьрдай хиялдикайни акьуллу хнупIди кьил къакъудна: ихьтиндахъ галаз 
икьрарда гьатун герекни авач, адан хесетринни къилихдин чкӀайвили и уьлкве 
Ирандин гъиликай хкатдайвал ийидач, идаз уькведин кьилдинвални такабурвал 
вуч ятӀа чидач, динарни ида къе сад, пака сад дегишарзава, вичин бубадилай 
тушир хьтинди я, идахъ галаз акъвазунни герек туш…

Вичин тахтунин аявалдайбур жедайди ВачӀедиз чизвай. 
Икьван гагьда адаз датӀана вичин далудихъай гъвечӀи стхади тахт чӀехи 

стхадивай къакъудиз кӀанз регъвезвай сухарин ван къвезвай хьиз тир. ВачӀе-

ди и ван япалай ийизвай. Везиррини, векилрини, шагьдин кӀвалера гъилел-кIва-
чел элкъвезвайбуруни, чинебан меслятчийрини гъвечӀи стхади чӀехи стхадин 
аксина кьуьруькар акъудзавайдакай ванерни, икьи рангар хъиягъиз, ВачӀедив 
агакьар хъийизвай. «Квахьна фий!  КицӀ ятӀани, жуван стха я, регъуьрай ви-
чин сухар! ЧӀехи стхадал гъил хкаждай жуьрэт адахъ авайди туш!» –  лугьуз, 
чӀехи стхади вич секинар хъийидай.

Гила ВачIеди вичин  гъвечIи  стхадиз тежедай хьтин савкьат авунвай. Адаз 
тахтунал хкадардай рехъ ахъайнавай. Ваъ, ВачӀеди вичи ам анал ацукьардач, 
адаз Алпандин шагьвал авун патал  нуьсретни гудач, вучиз лагьайтӀа стха-
диз ВачӀедин рухсатар герек авачирди тахт гадарнавай шагьдиз хъсандиз чи-
звай. Виликан вичин везир-векилни, маса гъилибанарни адав гьикӀ, псияр хьиз, 
агатзаватӀа, чпин виликан шагь хьайи касдал чпин рахшанд квай хъверер гьикӀ 
ракъурзаватӀа ВачӀедиз аквазвай. Идалайни гъейри, ВачӀедиз вичиз я тахт, 
я гьукум, я абурукай рахун-луькӀуьнни герек амачир, ада вичин ахьтин нефс 
акъудна гадарнавай. «Стхади вичиз кӀандайвал авурай! Рагьметлу бубадин ха-
тур адаз аватӀа, цӀийи пачагьди адан рехъ-кар давамарда, уьлкве акӀадардач! 
– фикирзавай ВачӀеди, адаз стхадикай дидедиз авай кьван аянвилер авачир. – 
Амма уьлкве Ребби Аллагьди, Пак Руьгьди, Иса Месигьди хуьда! Вири раятри 
Месигь кьабулуни, адан къастарни къайдаяр кьиле тухуни хуьда ва мягькемар-
да! За къалурай чешнедикай вири алпанвийри чӀехи тарс хкудда…»

Ихьтин умударни мурадар рикӀе гьатуни, абуру вичик лувар кутуни ВачӀе 
михьиз гьейранарнавай. Адан хура са чӀехи Экв гьатнавай, гьа Экуьни ам ви-
ликди тухузвай.

Адетдин шихин абани къуьнерихъ вегьена, кӀвачерал икьван гагьда садрани 
алукӀ тавур лидин шаламар алаз, гъиле къукъвадин лашни кьуна, ам яргъал си-
ягьатдиз рекье гьатнавай кӀеретӀдин кьиле аваз са хейлах рекьиз яхдиз фена. 
Адахъ галайбуруни, чпив гвай балкӀанрин кьенерар виликай кьуна, кӀвачи-кӀвачи 
физ, икьван гагьда чпин шагь яз чидай, гила адан ухшарни кумачир касдилай 
чешне къачузвай ва, виликдай адаз авур хьтин муьтӀуьгъвални къенивал квадар 
тавуна, сабурдивди адан гуьгъуьна аваз физвай… Абур вири ругуд кас авай: 
ВачӀе, ЦӀанди, Хатай, Къумбай, Антер ва кьве жегьил – Чайгъунни  Шуай. 
Абур хушуналди и рекье гьатнавайбур тир, садни ВачӀеди мажбурнавачир. Тек 
са КӀамчӀих ада вичихъ галаз тухваначир. Адаз ЦӀандиди мус къведатIа хабар 
гуда лагьанвай. Чеб фидай тайин чка адаз виликамаз чирнавай. Ада ина, ВачӀе 
фейидалай гуьгъуьниз вуч хабарар жедатIа гьабур гъун лазим тир. КӀамчӀихаз 
и месигьи-кӀеретӀдин рехъ гьинрай физватӀа ва гьинал кьван ятӀа лагьанвай. 
ВачӀени адан амадагар сифтени-сифте са вахтара вичин кьушундиз викӀегь 
аскерар гуз хьайи ЯркӀар магьалдиз, ахпани мубарак Месроп Маштоца, алпан-
рин кхьинар цӀийи хъувур, пак ктабар лезги чӀалаз элкъуьрун патал рухсат-нуь-
срет гайи ва чӀехи зегьметар чӀугур михьи касди, и чилерал атӀай рехъ атӀун 
кьетӀнавай. Месроп яркӀарин патавни акъатнавай, ада алпанвийрин кхьинар 
цӀийи хъувур чкани гьа патарихъ галай, анагни Гъетягъар тир. Гъетягъар Ал-
пан вилаятда Иса Месигьдихъ иман авурбурун сифте кӀватӀал тир. «Гъетягъ» 
гаф лезги чӀалал месигьи, яни Месигь кьабулнавайди лагьай чӀал жезвай. И са 
дувулдилай атанвай гафуна кьве чӀехи сир авай. Адан дувул «гъед» тир. «Гъед» 
– им, сад лагьайди цава авай гъед я, а гъетре Месигь дидедиз хьайивиликай 
хабар гайи гъетрен лишан гузва. «Гъед» гафунин муькуь мана гьуьле, вацӀа, 



44

це жедай гъед я. И гъетрен шикил куьгьне ктабра Иса Месигьдин лишан яз, 
шикил яз гьатнава. Мумкин я, алпан сифтегьан кхьинарни гъетягъри арадал 
гъана. И кардикай Месроп Маштоцаз ванер агакьайла, ам хвеши хьанваз, Пак 
Руьгьди лувар кутунваз, и патариз акъудайди я. Эрмени Месропавай «гъетягъ-
ар» гафни бегьемдиз лугьуз жедачир, ада «гаргар-гаргар» лугьудалдай.

Икьван хабарар ВачӀедиз гайиди ЦӀанди тир. 
– Чун гъетягъар я,  – лугьудай ЦӀандиди, чна, месигьийри, чаз чи чӀалалди 

гьакӀ лугьун герек я.
– Вун, датIана хьиз, гьахъ я, чӀехи стха, гъетягъ стха,  – разивалдай ВачӀе-

дини. 
Алпан чилел ихьтин аламатар хьуни адан рикӀ генани шадарзавай. Ахпа 

адаз Алпан дагъ галай патахъ физ, ана, а михьи, цавариз мукьва чкайра Меси-
гьдин хатурдай вичин гъилералди зурба къаябра килиса атӀудай мурад авай. 
КӀамчӀих вичин цӀийи хабарар гваз гьаниз атун герек тир…

Йикъар къвез алатзавай. Виликан шагьдиз сад лагьай гъилера вичин хайи 
уьлкве, ватан икӀ мукьувай аквазвай хьиз тир.

 Баркаван чилерал экӀяй хьанвай шегьерарни хуьрер уьмуьр ргаз акъвазна-
вай, виринра инсанри чпин гьалал зегьмет чӀугвазвай. Виринрай вичин бубадин 
вахтарилай эцигиз эгечӀай килисайрин къубайри адан рекьерин юргъунвал алу-
дзавай. Ам вичин рикӀевай умудар вичиз кӀандайвал кьилиз акъатунихъ кӀеве-
лай агъазвай ва адан вилерай шадвилин накъвар къвезвай. 

Анжах йифериз са  вуч ятӀани патан, и чкайриз хас тушир лишанар пайда 
жез аквадай. АкӀ тир хьи, и чилерал йикъан уьмуьр сакӀа физватӀа, йифен 
уьмуьр масакӀа физва. Йифен уьмуьр чкадин халкьдихъ галаз алакъада авайди 
туш.

Бязи хуьрерилай алатна фидайла ва я ял ягъун патал йифен кун кутадай 
чка жагъурна анал акъвазайла, рикӀе тӀарвални гъалаба твадай шикилар ак-
ваз жедай: яргъал чуьлда инал-анал цӀаяр куькӀуьрна, маса чӀалал рахадай 
инсанрин къеретӀар кӀватӀ жедай, абур гьинихъай атанатӀа кьилни акъат-
дачир, абуру векъи гьараярдай, абур чпин къав алай фургъунрикай балкӀанар 
хкудиз, абураллаз, кӀеретӀ-кӀеретӀ хьана, ксанвай хуьрериз физ, анрай мал-хеб 
ва гъилик акатай маса эменни чуьнуьхиз хквез жедай.

Ибур Фируз шагьди ракъурай куьчери кьушунрик хьайибур ва абурун 
мукьва-кьилияр, папар-аялар тирди ВачӀедиз аян жедай. Ихьтинбуруз чпин 
гьалал зегьметдалди фу нез течидайди аквазвай, ибурун пеше чараданди гъара 
авун, къакъудун я. Ихьтинбур къвез-къвез пара хьайитӀа, пака и чилерни, мул-
карни вири чпин гъилик авун мумкин я ихьтин турманри1… Амма Месигьдин 
незуьрди и чилер, инин месигьи халкь  вири завалрикай хуьдайдахъ ВачӀе агъан-
вай. Адаз и ватан авачирбурун язух къвезвай. Гьахьтинбурни дуьз рекьел гъиз 
хьун мумкин тирдал ада шак гъизвачир. Анжах и кар патал са кьадар вахтар 
герек тир.

Са гъилера ахьтинбурукай садахъ галаз ам мукьувай танишни хьана.
Нянин хурушумар алукьзавай са юкъуз са хуьруьн мулкарай авахьзавай 

кӀамал балкӀанриз яд гузвайла, абурун патав кӀулал са чувални алаз са итим 
атана. Адан чиник чӀулаввални хъипивал акахьай тав квай. Спелризни чурудиз 

1  Турманар – къарачияр, куьчерияр.

рех янавайтӀани, ам жегьилвилин къедда амайди адан викӀегь гьерекатрай, 
кирс шуькӀуьвал квай хьтин амалдар чӀулав  вилерай аквазвай. Алай аба би-
жгъер-бижгъер, кӀвачин  къапарни чуьлдин гьайванрин хамуникай цванвайбур, 
амма тӀвекӀ-тӀвек хьанвайбур тиртӀани, адаз вичин акунрикай са къайгъуни 
авачир. И балкӀанар гваз рекье авай гъвечӀи кӀеретӀдикай вичиз са зиянни те-
жедайди ада гьасятда кьатӀанвай. Аквар гьалда, ада гьабурни вич хьтин къу-
рабаяр я лагьана фикирнавай. Эвелдай ада а кӀеретӀдик квай кьилин кас ВачӀе  
тирдини гьисснавай, и карди ВачӀе са акьван шадни авунвачир, адаз вич амай-
бурукай хкатна акуникай гьяз авачир, ахпа чувал гвайда вичин чӀалалди са вуч 
ятӀани лагьана, гвай пар чилел эцигна. Пар, чувал зурбади тиртӀани,  заланди 
яз аквазвачир.

– Адан чувалда авайбур цӀапар я,  – лагьана ЦӀандиди.– Ам и чуьллеравай 
сияпуррикай-къекъверагрикай сад я. Чибуру абуруз цӀапашар лугьуда. Абур цӀа-
парал ксуз-къарагъзавайбур я. 

ВачӀе мягьтел хьана амукьнай:
– Вучиз? Чпин фургъунда ксайтӀа жедачни?
– Фургъунда вири хзандиз чка бес жезвач. Аялар фургъунда ксайла, ити-

мар-папар фургъундин кӀаник цӀапарал ксузва… ЦӀапари кьеж чӀугвадач… –  
гъавурдик кутуна ЦӀандиди ВачӀе.

– Язухдиз, ацукьарна, са кьас фу це, – лагьана ВачӀеди.
Ибур рахазвайди вичиз чидай чӀал туширди чир хьайи къураба са гьилле 

фарс чӀалал рахаз эгечӀна. И чӀал ВачӀедин кӀеретӀда авай виридаз чизвай. 
Вич илифарунал къураба гзаф шад хьанвай. Ам, чӀал са акьван пайгардиз чи-
звачиртӀани, гаф масадал гьалд тийиз гзаф рахазвай. Ада негъиларни ахъай-
на, гьатта маниярни лагьана. Адан ахъавал виридаз хуш хьанвай. ВачӀедини, 
ЦӀандидини чпин рикӀевайдакай, чеб физвай рекьикай, Иса Месигьдикай, Шад 
Хабардикай ихтилатарна. Югъни акуна-такуна мичӀи хьана.

– Квез и хуьре акъваздай чка авайди яни? – хабар кьуна къурабади.
– Ваъ, – лагьана ВачӀеди. Чна гьа инал йиф акъудда. Йиф чимиди, варз алай-

ди я.
– ИкӀ жедач, – лагьана къурабади. – Зун куь мугьман хьана, гила квекай зи 

мугьманар хьухь. Чи кундал ша, и кас алачир чуьлдал акъвазун хата квай кар я. 
Зи фургъундин патав йиф акъуда.

ЦӀандидиз и меслят кьабулиз кӀанзавачир. Абур шумуд йифера ахъа чуьл-
лера амукьна, хьайи са карни авач, къени гьакӀ хьун лазим я. Течидай ксарин, 
къурабайрин  кундал фин гена хаталу яз аквазвай адаз. Амма  ВачӀедиз къ-
урабадин хатур хаз кӀанзавачир. Идалайни гъейри, адаз абурун кун вуч затӀ 
ятӀа, абурун ацукьун-къарагъун, уьмуьр гьихьтинди ятӀа мукьувай акваз кӀан 
хьанай.

Кундал йифен уьмуьр ргазвай.
Итимар цӀаяр хъувуна ацукьнавай, папар-аялар са къерехдихъ ацукьнавай. 

Рахунар-луькӀуьнар къалин тир, вири гьарайдалди, гъилер юзуриз, рахазвай. 
Аквар гьалда, чуьллера яргъарилай сада садаз гьарайдалди  эвериз, са вуч ятӀа-
ни лугьуз, хабар гуз  вердишбуруз чеб чпин мукьув гвайлани садаз садан ван 
татуникай игьтият авай. БалкӀанар, гъилин-кӀвалин маса гьайванар патарив 
гвай чуьлдиз ахъайнавай. Гзаф итимрин чинрал – пелерал, хъуькъверал куьгьне 
хьанвай хирерин гелер алай. Бязи вагьши тайифайрин итимри патанбурук кичӀ 

кутун патал чпин чинрал гапурдив махсус ихьтин гелер ийизвайди ВачӀедизни 
адахъ галайбуруз хъсандиз чизвай. Дяведин майданрани ВачӀедал ихьтинбур 
тӀимил гьалтначир, абур Фируз шагьиншагьди вичиз  аскерар яз кьазвайдини 
абуруз хъсандиз чизвай. Ибурни гьа кьушунрихъ галаз атана ина амукьнавайбу-
рукай тир. Чпин арада садбур муькуьбурун патав атун-хъфин гзаф авайвиляй 
мугьманар атуниз ина са акьван фикир ганачир. Мугьманриз гьакӀ яз акунни 
мумкин тир. Къурабадин пабни аялар са къажгъандихъ ацукьнавай. Абуру са 
вуч ятӀани анай капашдалди къачуз  незвай.

ВачӀедин юлдашрикай кьве жегьилди – Чайгъунани Шуая чеб балкӀанрихъ 
галаз чуьлда амукьда лагьана:

– Чун чи балкӀанрал ксуда. БалкӀанарни хуьда, са вил ахварни ийида. Кундал 
квев ахвариз тадайвал аквазвач.

ВачӀедизни ЦӀандидиз, гьакӀни абурун муькуь кьве амадагдизни абурун мес-
лят дуьзди яз акуна, са гафни лагьанач,  ихьтин тайинвал авачир, шак алай 
макъамда игьтият хуьзвай  акьуллу кьилер и жегьилрихъ хьунал разивални хве-
шивал къалурна.

Хзандин кьил хтайла, адан пабни са шумуд аял цӀувай къарагъна. Папа 
итимдив гвай чувал фургъундин патав хутахна. Ахпа итимди папаз са вуч 
ятӀа лагьана. Папа аялар са гьинихъ ятӀани тухвана.

– Чаз тӀуьн-хъун, затӀни герек туш,  – лагьана ВачӀеди. – Чун ви фургъун-
дин къвалавай чи литерал ксуда.

– Гьа квез кӀандайвал хьуй,  – жаваб хгана чкадин иесиди. – Ваз ксудай чка 
ина ава. – Ада ВачӀе къав алай фургъундихъ тухвана. – Вун ина ксус. 

– Ваъ, ваъ! Ина жуван хзан ксура! Зун жуван юлдашрихъ галаз литерал 
ксуда.

– Вун зи мугьман я. Зи гьуьрмет вуна кьабул тавуртӀа, зи хатур амукьда,  – 
лагьана къурабади. – Ви литни за фургъундиз гъида. – Ада ВачӀе фургъундин 
къенез ракъурна. – Инай  экъечӀмир.

ВачӀе вучдатӀа течиз амай. Адаз и касдин хатур хаз кӀанзавачир. 
– Чахъ залай чӀехи ЦӀанди гала. Ина гьадав ял ягъиз тун дуьз жедай… – ла-

гьана ВачӀеди.
– Ви амадагри ийидай гьуьрметар ваз ая лагьанва, - мад шириндиз рахана 

къураба. – Абуру талгьайтӀани заз вун абурулай дережадиз чӀехиди тирди ак-
вазва. 

 Мугьманвилин къайдаяр чӀурунни дуьз жезвачир. Къурабади адан литни 
гъана адав вугана:

– Ял ягъ жуваз. Ваз пис жедач, – хъфиз-хъфиз лагьана ада, ванце са гьихь-
тин ятӀани амалдарвал авай хьиз, сарар акъатнавай сивелди хъуьрез.. – Куь 
балкӀанринни, юлдашринни къайгъу за чӀугвада.

АскӀан къав алай фургъунда кӀвачин кьилел акъваз жедайвал тушир. Юкь 
гьалдна акъвазна кӀанзавай. Виликан шагь акӀ ийиз вердиш тушир. Ам чара 
авачиз ацукьна. Адаз ахвар къведайвал авачир. Фургъунда авай хамарин,  
жуьреба-жуьре шалтайрин хци, икьван гагьда течидай ниэри адан нерин хи-
лер-чIафар кузвай. Ада вич и кундал атунал гьайиф чӀугвазвай. И арада фургъ-
ундин сиве авай, хипен гьялнавай  хамунин перде ахъа хьана. Аникай  къураба-
дин папан кьил къенез гьахьна.

– Ви итим ина авач, ахлад! – гъиливди ишара авуналди, фарс чIалади лагьа-
на рикӀин гъалаба генани артух хьайи ВачӀеди. – Ви итимди заз чӀехи гьуьр-
метдалди ина чка ганва.

ХнупI ада лагьай гафарин гъавурда акьунай.
– Гьуьрмет са идалди акьалтӀ жезвайди туш, азиз мугьман,– гъавурда 

акьадай, вичин гъуьлелай вичиз са кьадар хъсандиз чизвай фарс чIалалди жа-
ваб хгана ада секин, ширин, регъуьвални, муьтӀуьгъвални, гьа са вахтунда тер-
свални квай ванцелди. Вич къенез хкаж хьана.

Къурабадин паб, ам гьеле экв аламаз, фургъундилай къеце, ВачӀедиз акурла, 
ам и куьчерийрин тайифада икьван иер папар хьунал гьейранни хьанай.  Адаз 
и жегьил, гъуьлелай гьич тахьайтӀа са цӀуд йис гъвечӀи, бедендал алчуднавай 
бижгъерривай вичин чинин иервал чуьнуьхиз алакь тавунвай и дишегьли ми-
лаимди, гъуьлуьз вафалуди ва чин ахъади яз акунай. 

– Мад вуч хъхьун герек я? – мягьтел хьана ВачӀе. Ина вуч жезватӀа ам ге-
нани гъавурда акьунвачир.

– Хъсан иесиди рикӀиз чими хьайи мугьмандиз йифиз вичин паб теклифдай 
адет авайди я чаз. За жуван гъуьлуьн эмир кьилиз акъудзавайди я. – лагьана 
хнупIди.

ВачӀедиз вичин кьиле цӀайлапанар ягъай хьиз хьана. Адан рикӀи гупа-гуп 
авуна, адаз вичин иви, сел хьиз, дамарра юзазвайвал ван къвезвай хьиз авай. 
Ваъ, им жегьил хнупI акуна чанда гьатнавай къутмивал тушир, ибур хъилен 
цӀайлапанарни къукърумар тир. Адаз ихьтин адетдикайни, и фургъундин ие-
сидикайни чӀехиз хъел атанвай. «Жуван паб масадан кӀаник кутадай итим же-
дани?! Зун нин тай хьанватӀа аку! За нихъ галаз са кьас фу тӀуьнватӀа аку!» 
– рикӀяй вичи вичиз ахмурарни, сеперарни  авуна виликан шагьди.

– Ахлад, чан вах! Залай ахьтин кар алакьдач! – Язух ВачӀедиз вичи лугьу-
звай гафарни кваз такӀан жезвай, абур сивяй рикӀе авайвал акъат тийизвай-
дини гьиссзавай. – Чи патара ахьтин адетар авайди туш. Ахьтинбур, чи 
кьатӀунрай, чиркин крар я. Ахлад, ваз минет хьуй.

ХнупIдин чӀехи чIулав вилера зурба гъам гьатна, вилерал накъвар атана.
– Зун гъуьлуь гатада. Ада заз са гьафтеда фу гудач. Вири тайифади зун 

такӀанвилилик кутада, чи къанунар чIурна лугьуз…
ВачӀедиз адан язух атана. Вичиз ван хьайи гафар гьакъикъатда кьиле фи-

звайди хьиз адан вилерикай карагна. 
– ЯтӀа ацукь са къерехдал, – лагьана ада хнупIдиз. – Са кьадар вахт фи-

рай…
– Гъуьлуьз чир жеда… – ихтилат куькай физватӀа мугьман гъавурда акьа-

звайди чиз лагьана дишегьлиди.
– Адаз гьикӀ чир жеда? – мягьтел хьана ВачӀе.
– Ам и фургъундин кӀаник ксузвайди я. Фургъун юзун тийизвайди акурла…
ВачӀеди вичин кьил кьуна.
– Бес куь аялар гьина жеда?
– Гьабурни фургъундик квайди я.
Вич аватнавай гьалдикай хъелни къвезвай, гила алава яз хъверни атанваз, 

ВачӀедиз фикирардай вахт авачир. РикӀяй Реббидиз вич и зулумдикай хкуд лу-
гьуз дуьаяр авунайтӀани, абур чкадив агакьнавачир. Адаз гила вичиз амайди са 
рехъ яз аквазвай. Ада лагьана:

– АкӀ ятӀа,  ша зурзурин фургъун. Вуна вун алай чкадилай, зани зун алай 
чкадилай.

Дишегьлидин пӀузарривай хъвер фена. Ам ВачӀедин гафарикай гьяз татай-
вилин хъвер тирни, адан язух чӀугунин хъвер тирни  мугьмандиз аквадайвал 
тушир: фургъундани, къецел хьиз,  мичӀи хьанвай.

Амма ВачӀедин дуьаяр Аллагьдив агакьнай.
Къецелай кӀеви гьараяр, сеперардай ванер акъатна. Абурун са пай ВачӀедиз 

чидай чӀаларалди, са пайни и тайифадив гвай чӀалалди тир. 

Фургъундин къенез ЦӀандидин кьил сух хьана:
– ЭкъечӀ фад инай! – лагьана ада ВачӀедиз. – Ибур къачагъар, угърияр я! 
Фургъундай хнупI акъатайла, кьил какахьай ЦӀанди кьулухъди гадар хьанай.
– Ам за ваз ахпа ахъайда,– лагьана  ВачӀеди, вичин литни къахчуна, фургъ-

ундай экъечӀиз-экъечӀиз. –  Вун заз Аллагьди ракъурайди я! Сагърай вун!.. Ибур 
вуч гьараяр я?

– Ви тупӀал «хванахвадиз» чи балкӀанар чуьнуьхиз кӀанзавай. Гена хъсан 
хьана чна балкӀанар Чайгъунавни Шуаяв туна. Чпин кар кьиле тефейла, ийи-
звай гьараяр я… Тади къачу, чун гадайри вилив хуьзва…

Кьулухъди фургъундиз кихлигай ВачӀедиз адан кӀаник аялар квайди ахкунай.
Абур, къурабайрин гьараярни къивер кьилеллаз, кундай экъечӀ хъувуна. Гена 

хъсан хьана,  абуруз маса хасаратвал, писвал, я са хер-кьацӀ авунач. Вуч ла-
гьайтӀани чуьлдин и инсанриз иниз патанбуруз эвернавай кас чпикай тирди 
чизвай ва и кардиз, белки, са тӀимил хьайитӀани гьуьрметзавай.

И вагьши кундивай лап яргъаз акъатайла, мажарайривай тух хьайи си-
ягьатчияр са ахъа чуьлдал ксанай.

Кефердихъ физвай ВачIедин къифледи вучиз ятӀани, йиф атайла,  хуьрера 
авай килисайра акъвазуникай кьил къакъудзавай. И карни абуру ВачӀедин тӀа-
лабун кьилиз акъудун яз ийизвай. Виликан шагьдиз вич килисайриз къвезвайбу-
руз чир жез, абуру япар денгдай хьтин артухан ихтилатар, жузар-качузар  
ийиз кичӀезвай. КӀукӀ галай иски, са нин ятӀани къуьнерилай алатнавай, ЦӀан-
диди са гьинай ятӀани гъанвай аба-чухва алайтӀани, чуруни, кьилин чӀарар-
ни къалин, чинин рангарни ракъини кана дегиш хьанвайтӀани, ВачIедиз вич и 
патара авай гзафбуруз чир хьуникай игьтият авай. Вичи авур кардиз халкьди 
чӀехи гьуьрметни ихтибар  ийидайди чизвайтӀани,  инсанри вичиз гьикӀ хьай-
итӀани шагьдиз хьиз килигдайди ва шагьдив хьиз рафтарвал ийидайди адаз 
чизвай. Гьавиляй абуру, юкъуз гатун милаимвиликайни мергьаметлувиликай, 
ракъар-гьаваяр са акьван зегьембур тахьуникай менфят къачуз, йиферизни  
ахъа чуьллера бицӀи алачухар ягъиз,  сиягьат давамарзавай. Вичин бубади и чи-
лерал тестикьарай китӀиди и чкайрин шикиларни, инсанрин гуьгьуьларни, ду-
ланажагъни, рафтарвилерни дегишарнавайди адаз чка-чкадал аквазвай ва ада 
мад ва мад и кардай Реббидиз, Иса Месигьдиз ва Пак Руьгьдиз дуьаяр ийизвай.

Амма фидай рекье рикӀ элчуьхардай, чандай зурзунар ракъурдай дуьшуьшар 
мад тахьана авачир.

Са  юкъуз муькуь хуьруьн патав акур шикилар ВачӀедиз аял вахтара буба-
дихъ галаз Гьарум шегьердин патав   акур хьтинбур тир. Бубади а чӀавуз вичин 
рикӀ алай шагьбаладив – сифте  хцив абуруз килигиз туначир: адаз хцин рикӀе 
акур шикилрикай кичӀ гьатна кӀанзавачир. Бубадин хиялдин гъавурда ВачӀе 
гила акьунвай. Шикилар, лагьайтӀа, рикӀивайни, акурдаз хаф ягъиз тадайбур 
тир.

Ина абур цӀахъалдал1   ацалтнай. И хуьре авайбур вири цӀуз юкь гьалдзавай-
бур тир. Халкь, гьам итимар, гьамни папар саки вири кьецӀила къекъвезвай. 
Вири гьалдай фенвай хьтинбур ва юхсулвиле авайбур тир. Абурун кьилин ве-
зифа чпи чпин чандиз жезмай кьван кӀеви къаст авун тир ва абурулай и кар 
алакьни ийизвай. Абуру чпи чеб кьурурзавай, штIумарзавай лагьайтӀани жеда.

1  ЦIахъал – цIуз юкь гьалдзавайбуру цIай хуьзвай махсус кIвал.

Са чӀулав, патахъ лаш хьтинди хьанвай кьуьзек, кьурай гъилер цава кьу-
на, акъвазнавай. Адавай абур юзуриз хъжезмачир, абур гьа хкажайвал кьурана 
акъвазнавай. ИкӀ аваз ам къанницӀуд йис я, лугьузвай. Са папа  тӀус галай къа-
пунай адан сиве яд цазвай.

Са маса итимдин гардандилай вири далу ва хур тирвал, хамуник акатиз-х-
катиз, буьруьнждин сим чӀугунвай.

Са масада вичин хурун хамар руфунин хамарив агудна симинивди «цванвай».
ЦӀахъалдай гум акъатзавай. ВачӀедини адахъ галайбуру чеб цӀахъалдин къ-

енез ахъаюн тӀалабнай. ЦӀахуьрриз1 и тӀалабуникай хъел атаначир, абур къ-
ал-къил гвайбур тушир, анжах абуру цӀахъалдиз гьахьунай гьакъи кӀан хьана. 
ЦӀандиди куьлуь пӀарадикай2  пуд шагьи гана. Абур цӀахъалдиз ахъайна. 

КӀвал гумадай ртӀанвай ва ана нефес кьадай ял авай. Аниз физ вердиш ту-
ширбуруз сивни нер кӀевун герек жезвай, тахьайтӀа уьгьуь акъвазариз хьун 
мумкин тушир. КӀвалин юкьвал чӀехи тӀанур хьтин фур алай. Фурун сив лити-
налди кӀевнавай. Руфунинни хурун хам чеб чпив галкӀурна «цванвай» итимди 
лит алудна. Фурай садлагьана цӀун гул гадар хьана къава авай бугьудиз 3 хкаж 
хьана. Вич «цванвайда», са вуч ятӀани мурмурариз, лит фурал хъивегьна.

ЦIандидиз «цванвайдаз» са вуч ятIани лугьуз кIан хьанай. ВачIедиз адан 
рикIевайди аян хьана, ам акъвазарна:

– Герек авач, са гафни лугьумир, абур Ребби кьатIудайвал чранвач. Абур ви 
гъавурда акьадач, абуруз вакай хъел къведа. Гьарай-эвер жеда… Хъша, тадиз 
хъфин инай. Чи рехъ масад я. – Ам вилик экечIна, тади кваз къецел экъечIна.  

ЦӀанди, Хатай, Къумбай, Антер адан гуьгъуьна аваз фена.
Вири крарай кьил акъудиз кIани, вири сирер чириз кIани кьве жегьилди – 

Чайгъунани  Шуая кам энгеларзавай. ЦIахъалдай юлдашрихъ галаз экъечIнай-
тIани, абур, цIахуьррин кундал къекъвез, ина-ана  чпин кьил тваз, гагь чпи 
чпик хъуьруьнариз, гагь чпин мягьтелвални къарсурвал къалуриз, кундал ала-
мукьнай. ЧIехи юлдашри абуруз са гафни лагьаначир, вучиз лагьайтIа чӀехибу-
руз чизвай хьи, и кьве жегьил чпин дуьз рекьел алайбур я, абур  и кундал алай 
мурдар чкIайвили, инсанрин руьгьерин буьркьуьвили гьакьван мягьтеларнавай, 
къеняй къарсурнавай, гьавиляй абуруз дуьз рекьел акъазиз кIан хьунин фикир 
мадни мягькемди жеда.

ЧIехи юлдашар кундай экъечIна чуьлдиз ахкъатнавай, абур элкъвена кьу-
лухъди килигни хъувунач, я гадайриз эверни хъувунач.

Са кьадар вахтундилай куналай гьарай-эвердин, шел-хвалдин ванер акъат-
най. Кьилин цIахъалдай чIехи чIулав гум акъатна.

ВачIеди, рикIик гъалаба кваз, лагьана:
– Чи гадайрин  кьилел са хасаратвал тагъуй гьа и вагьшийри…
– Гадайриз са затIни хьанвач,  – секинарнай ам вири крарикай хабардар 

ЦIандиди. – ЦIахуьррикай са ни ятIани чан ганва. Гьарай-эвер ана гьавиляй 
акъатнавайди я. Гумни гьахьняй я.

Чайгъунни Шуай са хейлин вахт алатайла, чпин балкIанраллаз, чандиз хаф 
янаваз, гафар сивяй галкIиз-галкIиз, каш-кашахъ текъвез, хтана ахкъатна.

1  ЦIахуьрар – цIай хуьзвайбур, цIуз икрамзавайбур.
2  ПIара – пул.
3  Бугьу – гурмагъ.

– Абуру… кана-е! Ам… ЦIа туна кана! – Яргъа амаз гьарайнай Чайгъуна.
– Хкажнавай гъилер кьурай кьуьзекди чан гана,  – гъавурда хтунай Шуая, 

юлдашрив агакьайла. – Абуру адан мейит кана.
– Лит алудна, фурай акъатай цIал, фурун сивел кьулу  къванцин яргъи кьулу-

нал мейит эцигна, ам, кьуру кIарас хьиз, кана!! – гила Чайгъунан чIал галкIиз-
мачир, амма мягьтелвал, адаз вичиз акур дуьшуьшди авунвай таъсир  зурбади 
тирди аквазвай. – Мейит кана куьтягь хьайила, абуру цIай, фурал лит вегьена, 
туьхуьрна. Ахпа, къванцел мейитдикай амукьай руьхъни, кIаник фуруз аватай 
руьхъни кIватI хъувуна, чуьлда гаралай авуна. 

Жегьилар чпин ихтилатдиз чIехи юлдашриз са акьван эсер тавуни, вири 
чидай ЦIандидин пIузарривай са жуьредин хъверни фини  рикIяй са тIимил 
сефиларни авунай. И кар кьатIай ЦIандиди, абуруз сабур гун яз, лагьанай:

– Квез и мурдарвилер сифте яз аквазва, чаз абур гзаф гъилера акур крар я, 
чан рухваяр. – Куьне ахьтин шикилар мад тахкун паталай дуьаяр ая….

…Вичин эмени вах хтана акурла, Фируз пачагь вилерин чIалахъ хьаначир. 
Адаз крар икьван чкадал къведайди чир хьаначир ва гьавиляй шагьиншагьди 
вичи ВачIедиз чар кхьинал гьайиф чIугуна. Вичи Алпандин шагьдин намусда 
эцягъуни кьве уьлкведа гьихьтин хата галай гьалар арадал гъанатIа гила хъ-
сандиз аквазвай. Абур туькIуьриз хъхьуник са эрни кумачиртIани, ада ВачIе-
диз  мад са чар кхьин хъувуна, ам «хъуьтуьлардай» гафар жагъуриз алахъна: 
«ЧIехи Алпандин зурба шагь ВачIе! За хатадай, рикIе чIуру фикир авачиз, ви 
гуьгьуьлда эцягъна. Залай гъил къахчу. Вуна вуч лагьайтIани, кьилиз акъудиз 
кIвачин я зун. Ви халкьдин мисалда лугьузвайвал, ви тур, зи гардан. Вуна лагь, 
за кьилиз акъудда. Анжах за ваз гзаф минетзава, тахт гадармир, уьлкве гъи-
ляй ахъаймир. Вун ви диндал кIевиз акъвазунал зун гьейран я. Ада ваз ви тахт-
ни уьлкве мягькемардай къуват гурай».

И чар ВачIедал Алпан дагъдин ценерив гвай яйлахда  агакьна. Адаз Фирузан 
гафари са таъсирни хъувуначир, вучиз лагьайтIа ВачIедиз са гьафте адалай 
вилик КIамчIиха эрменийрин епископ Арахезви Гиютан чар гъанвай. Кагъаз де-
рин ва цIай квай гафарив ацIанвайди тир. Ана Иса Месигьдин гафар гъанвай: 
«Зи ТIварцIин хатурдай ни я кIвалер, я стхаяр, я вахар, я диде, я буба, я паб, 
я аялар, я чилер туртIа, гьадаз виш гъилера артух тир ирс яз эбеди уьмуьр 
жеда». И гафарилай гуьгъуьниз епископди кхьенвай гафари ВачIедиз чIехи къ-
уватар ганай ва вичи авунвай кардин патахъай са шаклувални тежедайдахъ 
агъурна: «Кесибдиз ихьтин кар авун регьят я, амма вун хьтин шагьдилай ийиз 
алакьун тежедай хьтин кар я. Ни вуна хьиз авуртIа, инсанриз им кьиле ацукь 
тийидай хьтин кар хьиз, малаикриз, лагьайтIа, мягьтел, чпин кьадар авачир 
кьушун туна, кьена фидай инсандин кунатда1 аваз чилел эвичIай Аллагьдив 
кьур кар хьиз аквада. Ви крар Аллагьдиз лайих тирбур я».

ВачIеди епископдин кагъаз зурба савкьат ва алхиш хьиз кьабулнай. Адаз Ал-
пандин часпарра къвез-къвез сейли ва мягькем жезвай кхьинар акьван хуш тир 
хьи, адаз абурай вичин чил зурбади, иерди, аваданди, руьгьдин ва гъилин девле-
тривди ацIанвайди яз аквазвай. Ада и кхьинар и чилерал гъайи эрмени  Месроп 

1  Кунат – къамат, шикил, кIалуб.

Маштоцан руьгьдиз, ам Алпандин чилерал алабит1 туькIуьрун патал атайла, 
ам хушдаказ  кьабулай ва адаз нуьсретни алакьдай кьван вири куьмекар  гайи 
Арсвален пачагьдизни патриарх Ермиягьан руьгьерин хатурдиз дуьаяр авуна. 
ЦIандидив гвай хабаррай, бахтавар Месроп Алпан дагъдин ценерал кьван акъ-
атайди ВачIедиз ван хьанвай. И карди виликан пачагьдик генани гьевес кута-
звай.

Алпан гьарфарин тарих ва абурун сирер дериндай чизвай ва хуьзвай, чувуд, 
эрмени, фарс ва юнан чIаларал рахадай яркIиви ЦIанди хьтин катиб хьунини 
адак дамах кутазвай.

ЦIандидихъ вичин тарих авай. 
Цавараллай ЧIехидаз фадлай юкь агъузарзавай ва дуьаярзавай ЦIандидиз 

цIийи гьарфар Месропавай вичивай, ам вичин рикI алай талмиз Буньяминни га-
лаз ЯркIи патаз атана ина яркIарин рахунрив кьур алабит  ацIур хъийидайла, 
чир хьанай. Месроп икьван яргъариз акъатунин себеб и чкадин инсанар михьи 
ва викIегь, гафунал кIеви, цӀахуьррин – цIуз юкь гьалдзавайбурун кьуьруькривай 
яргъа, абурал хъуьрезвай тайифа тирвиляй акъатайди тир. Идалайни гъейри,  
незуьр алай и касдиз и патара  чпиз гъетягъар лугьуз Месигьдиз иман ийизвай 
гапӀал авайди, а ксари Гъетягъар лугьур тӀвар алай хуьрни кутунвайди ван 
хьанвай. Шуай  Месигьдикай акъатнавай Шад Хабаррикай гузвай муштулухар 
гъетягъри рикIелди ва регьятдиз иливарзавай. ЦIанди абурун арада виридалай 
вилик квай. Месропаз ам вичихъ галаз яргъал сиягьатриз, къадим ва пак кта-
бар лезги чIалаз акъагъарун патал тухузни кIан хьанай, и кардиз ЦIанди вични 
акси тушир.

 А чIавуз Месропаз  и чилерал гзаф иер дагъ – Алпан дагъ, адан кьуд патахъ-
айни женнетдин къедда авай къацу сувар авайдакай ван хьайила, адаз гъе-
тягърикай вичиз хьанвай цIийи са шумуд тилмизни галаз  гьа дигай чкаяр галай 
патахъди физ кIан хьанай. Месропаз элкъвена вичин ватандиз хъфин патални 
а рекьер, са акьван регьятбур туширтIани, мукьвалбурни, хата галачирбур-
ни яз аквазвай. Адаз ана Шад Хабардикай муштулухар гудай, цIийи гьарфар 
дагъвийрив агакьардай цIийи мумкинвилерни ахъа жезвай. Адан тилмизрик а 
чкаяр, анрин рекьер-хулер чидайбур квачиз тушир. Абурув балкIанар галай кьве 
фургъун гвай. Гагь улакьда ацукьиз, гагьни яхдиз физ, абуру Кьулан вацIун кьер 
тирвал винелди чIугуна. Ахпа Кьулан вацIук акахьзавай ЧIехи вацIув агакьай-
ла, абур чапладихъ элкъвена, и вацIун чапла къерех кьуна абур Алпандин ценер 
галайвал фена. Анравай инсанри абур рикIерни гъилер ахъа яз кьабулна. Шад 
Хабардикай муштулухар инавай агьалийрив фадлай агакьнавайди акур Месроп 
тежер кьван шад хьанай, амма гзафбурув адаз гудай суалар гвай, и мушту-
лухар мягькемардай, абур инсанрив иливариз тадай ксар герекзавайди адаз 
акунай. Вичиз и крар ийидай вахтар авачиз,  адаз амукьайди вичи туькӀуьрай 
алабитдик и чкайра авайбурун сиверай акъатзавай бязи сесер къалурзавай са-
кьве гьарф кухтун тир. Ада абуруз мукьвал вахтара чпин чIалал кхьенвай пак 
ктабар агакьдайди ва абурай вири суалриз жавабар жагъидайди хиве кьуна. 
Адаз Алпан дагъдин акунар гзаф хуш хьанай. Аниз хкаж жедай мумкинвал адаз 
хьаначир. И дагъдин кукIушар Аллагьди  килисайрин къубайриз ухшар яз хал-
кьнава лагьанай ада чкадин халкьдиз. Идалайни гъейри, адаз инавай аялрив 
гвай чепедин кьулар хуш хьанай.  Тахтадикай  куьлуь равар галаз раснавай и 
кьуларал ламу чеб алтаддай. Чеб и патара гзаф авай, ам хкуддай фур авай. 

1  Алабит – алфавит.

Ламу чепедал хци кIвенкI авунвай кIарасдал ва я михинал кхьинардай. Кхьинар 
кьурайла, абурал риг – яру руг кIвахдай ва уф хгудай. Гьарфари цIархара  руг 
амукьдай ва абур, лацу чепедал яру хьана, иердиз аквадай ва регьятдиз кIелиз 
жедай. Ахьтин руг патарив гвай Яру кьвалар лугьудай чкадай, сафунай ягъиз, 
махсус бицIи, хамуникай цванвай бицIи тагъарда  аваз гъидай. Чепедин кьу-
лар аялрин чантайра са шумуд жедай. Гьардахъ вичин гъвечIи-чIехивал же-
дай. Низ гьихьтин тахта жагъайтIа, гьадалай аслу жедай. Герек хьайила, 
кьуру чепедал яд илична, ам хъуьтуьларна, адал кхьинар ийиз жедай... Вири и 
краринни гафарин шагьид ЦIанди хьанай. Ахпа Месропни адахъ галайбур Мур-
кIадин дагъдин къвалавайтIуз Къафкъаздин кьулан тарцин – зурба кукIушрин 
цIиргъинин а патаз экъечI хъувунай.

МуркIадин дагъдал «МуркIадин гъур»  тIварни алай. «Гъур» гафни «дагъ» 
лагьай чIал я. Дегь чIавара а гаф «гъуур»  яз, чIун галаз сивяй акъуддай. Гуьгъ-
уьнлай адаз «КичIен гъурни» лугьуз хьанай. ИкI лугьунихъ кьилдин са зурба се-
беб авай, амма ЦIандидиз ам гьеле чизвачир. Адаз ахпа, геж хьиз, чир хьанай: и 
дагъдик гьар виш йисуз вичел кIватI хьайи кьван муркIар садлагьана галуддай, 
чиле-цава хазвай муркIаринни ЧIехи вацIа гьатдай селдин ван туна, инсанрик 
кичI кутадай «хесет» ква…

ЦIандидиз Месропахъ галаз хъфин кьисмет хьаначир. Вич лугьумир кьван 
вири и йикъара адахъ шагьдин векилар къекъвезвай. Дагълар галай патай 
арандихъ агъуз эвичIзавай рекье векилри абурув  агакьар хъувуна.

– ЦIанди вуж я? – хабар кьуна ахгакьарзавайбурукай кьилинда.
– Зун я, – жаваб гана мягьтел яз ЦIандиди.
– Вуч я? Вун чакай катзавайди яни, залумдин хва? Гьикьван вахъ къекъве-

дайди я? – лагьана муькьуь сада.
– Ваъ,  зун садакайни катзавайди туш. Зун цIийи чирвилерихъ галтугзавай-

ди я,  – лагьана ЦIандиди, вичив рахай кьведлагьайдан гафара мискьални хъел 
авачирди гьисснаваз.

– Вун шагьди вичин катибвиле кьабулнава. Ша, акьах балкIандал, чаз яр-
гъиярдай вахтар авайди туш. – Векилрикай кьилинда ЦIандидив  пурар алай 
балкIандин кьенер вугана.

Жегьил ЦIанди вилера суал аваз Месропаз килигна. Са патахъай, адаз ви-
чин тIварцIикай, вичи цIийи кIелунра къалурзавай алакьунрикай Арсвален ша-
гьдив ван агакьунал шак гъизвай, муькуь патахъай, адаз  вичи ЦIийи Хабардин 
ктабар дидед чIалаз элкъуьрунин пешедик тамамдиз экечIунин ва маса крар 
гъиле такьунин мурад авай. Са гафуналди, адаз шагьдин къуллугъдал финин 
фикирди  са гьязни гъанвачир. Мадни ЦIандидиз чизвай хьи, Иса Месигьдин-
ни ЗердуштIан арада, гагь и пад, гагь а пад язавай Арсвален шагьдиз герекди 
вичин, яни ЦIандидин месигьивилин дережаяр ваъ, адаз чIалар чир хьун тир. 
Пачагьдиз гьукуматдин чIехи крар гьялун патал вичин гъилик чIалар чидай 
къуллугъчи хьун багьа савкьват тир.

 – Им Аллагьди кхьенвайвал я. ТахьайтIа ибур чун хъфизвай и арада атана 
акъатдачир. Алад, гъвечIи стха, ваз югъур хьуй. Чаз ватандиз хъфидай рехъ 
Цавараллай бубади Вичи къалурда, – лагьана Месропа.

ЦIанди алакьунар авай жегьил тирди патриарх Ермиягьазни чизвай. Ме-
сропан тилмизвилени ЦIанди Ермиягьа тайинарайди тир.

Жуьреба-жуьре чIалар ЦIандидиз эвелни-эвел  Цал  шегьердин Кьилин ба-
зарда гьалтзавай инсанривай – аниз яргъарай къвез-хъфизвай савдагарривайни 
сиягьатчийривай, чпин бахтунихъ ва къулайвилерихъ къекъвез  инриз акъат-
навай маса къураба инсанривай чир хьанай, а къадим шегьердиз ам вичин  лап 

таза жаван вахтара вичиз са кар-кеспини чирвилер жагъуриз гзаф фин-хтун 
хьанай, амма а чирвилер деринардай мумкинвал ЦIандидиз Месропа ганай. И 
акьуллу, Аллагьди вичин пелез темен ганвай эрмениди жаван,  гъиле кьур кардал 
рикIивай алахъдай, яд уьлквейрин чIалар вичиз гуя дидедин некIедик кваз кужу-
майди хьиз аквадай и аламатдин кьермецI лезгидиз амайбурулай артух фикир 
гуз, адакай Иса Месигьдинн кIитIи сейли авун патал зурба хийир хкатдайди 
аян яз, адаз а чIаларин сирер дериндай чирна, гафарин майданарни аламатар 
гьихьтинбур жедайди ятIа гъавурда туна. Месропа ЦIандидив гафаринни къ-
адим ва чIехи чIаларин куьлегар вугана. Ам ЦIандидихъ галаз сифтедай вичин 
куьмекчи, лезги чIал чидай Буньяминан куьмекдалди рахадай.

Арсвален шагь дувулрик хъфейла, акьул-балугъ хьайи, пачагьдин къалин 
ктабханада авай вири камаллу ктабар тупIалайни рикIелай авуна, абурун гъ-
авурда акьаз эгечIнавай ЦIанди цIийиз хьайи жегьил шагь ВачIедини вичин 
мукьва ва рикI алай кас хьиз кьабулна. Шагьдин чIехи буба Урнаира кьабулна 
Алпанда чIварахар ягъуниз рум гайи цIийи кIитIидинни къадим ЗердуштIан 
къайдайринни мавгьуматрин арада чIехи хьайи ВачIе гагь и патахъ, гагьни а 
патахъ ян гуз жедай, вичин руьгьдизни уьмуьрдиз гьакъикъи рехъ жагъурун 
патал ада гзаф къенепатан азабар чIугунай. ЦIандидиз и кар аквазвай, ада 
жегьил пачагьдин руьгьдин азиятар дериндай гьиссзавай. Ада ВачIедин вири 
шаклувилер алудун патал вичин чирвилер кардик кутуна. ЦIанди хьаначиртIа, 
маса садавайни ВачIедиз Иса Месигьдин аламатринни керематрин зурбавал, 
абуру инсандин вилик ахъайзавай цIийи уьмуьрдин тIеам садавайни ачухариз 
жедачир. Шагьдилай яшдиз хейлин чIехи ЦIандидикай тек са муаллим ваъ, 
гьакI шагь патал руьгьдин чIехи стха ва руьгьдин буба хьана.

Патав гвайди алакьардай вичин алакьунрал ЦIанди вични гагь-гагь гьейран 
жедай. Адаз вичин вязерини ихтилатри ВачIе тахт гадардай чкадал гъидайди 
чидачир. Ада икI жеда лагьана фикирни авуначир, я адахъ икI ийиз кIан хьунин 
мурадни авачир. ЦIанди ВачIеди тахт гадаруниз аксини тир. Ам пачагьдал 
ихьтин кам къачумир лугьуз гзаф алахънай, амма адавай ам алакьариз хьана-
чир. ВачIедин иман ЦIандидин алакьунрилайни чирвилерилай зурбади хьана. 
ЦIандидиз амукьайди  и аламатда кар гьялайди вичин бажарагъ ваъ, Цаварал-
лайдан къаст тирди кьатIуналди вичиз теселли хгун тир.

– Вун залайни гзаф чранва, – лагьайнай эхирни ЦIандиди ВачIедиз. – Гьам ви 
кьадар я, ам и чилел садавайни дегишариз жедач.

Муькуь патахъай, ЦIандидин рикIе хвеш гьатнавай: Месроп Маштоц фейи 
Алпан дагъдихъ ВачIедихъ галаз санал фин адаз вичиз Аллагьди ганвай  мад са 
чIехи савкьват хьиз тир. ВачIедиз Алпан дагъдиз  физ кIан хьунин себебрикай 
сад а патариз Месропни акъатунин хабар тир. Адалайни гъейри, а иер чкаяр 
виликан шагьди, са гьинай ва я нивай ятIани агакьнавай хабарралди, вичин 
бан-бубайрин дувулар хьайи чкаяр язни  гьисабзавай. И рехъ атIунихъ мад са 
себеб авай: вичин виликан пачагьлугъдин вири пипIера хьанвай ВачIе тефена 
амукьнавай са чка гьа и дагъни адан къваларив гвай сувар тир. Адаз вичин 
цIийи уьмуьр, вичин уьмуьрда алукьзавай цаварин цIийи пачагьлугъ гьа и михьи, 
экуь, иер ва кьакьан чилерилай гатIуниз кIанзавай. Виликдай ВачIедиз, чIехи 
къайгъуйринни къецепатан мидяйрин гъиляй Алпандал финин мурад кьилиз 
акъуддай мумкинвал хьаначир, гила ахьтин мумкинвал Аллагьди Вичи ганвай…

…Къецел алайди гена гад хьун бахтуни гъайи мисал хьана. Реббиди гьакI 
авурдахъ ВачIе кIевелай агъунвай. Зул ва я кьуьд тиртIа, Алпан дагъдин цене-
рив девришрин са бицIи кIеретIдиз муг кутадай мумкинвал жедачир. Ина эве-
лимжи, гъаргъардал алай хьтин хьайитIани са ата-пата бине кутаз ВачIедиз 

чкадин чубанри куьмек гана. Гегьенш, нехиш гана, кIунтIарни абурун далуй-
рихъ дуьз тIулар жез, къацу зурба мензера тешкилнавай сувара, агъзур йи-
сарин яйлахра суьруьяр хуьзвай хипехъанриз и кьакьан чуьллерикай садал са 
гъвечIи кIеретIни галаз девриш хьана атанвай кьакьан шумал буйни, тIарам 
беденни,  лекьрен, вили-къацу тав алай вилера са гьихьтин ятIани ажайиб са-
бурни вичи хкягънавай рекьиз муьтIуьгъ хьунухь авай и кас виликдай чпин  шагь 
хьайиди чизвачир. Я икI хьайидакай абуруз лугьузвай касни авачир. Чубанри ам 
гьакI михьи инсан, чпив гвай имандиз амай инсанрилай артухдаказ ва жумарт-
даказ майил ийизвай кас яз кьабулнай. Идалайни гъейри, адав гвай кӀитӀини 
чпив гвайдахъ галаз сад тир.

Я ЦIандиди, я КIамчIиха, я абурухъ галай муькуь кьуд-вад касдини дуьнья-
дин аквадай бахтарикайни няметрикай кьил къакъуднавай и кьетIен кас ви-
ликдай шагь тир лагьанайтIани, чубанар бажагьат чIалахъ жедай. Абурув 
ВачIеди тахт гадарнавайвиликай ванер агакьнавайтIани, тахт авай яргъал 
кьибледин Фирузабад шегьердай и баябан чуьллериз, Алпан дагъдин ценериз 
виликан чIехи пачагь акъатун хипер хуьзвайбуру жери кар яз  бажагьат кьа-
дай. Гьар гьикI ятIани,  чина берекатни суй авай, вичел кушун аба алайтIани, 
адетдин девришдиз ухшар тушир и кас имандал икьван кIеви хьуни чубанар 
гьейран ийизвай ва абуру адаз ам дагълара пайда хьайи сифтегьан йикъари-
лай эгечIна чпивай жедай куьмекарни гузвай, гьатта тежедай куьмекарни гуз 
алахъзавай ва чпиз икI ийиз кIан хьунал чебни мягьтел жезвай.

Амма гьа вахтунда абуруз, иллаки жегьил чубан Эндираз и атанвайбурукай 
са ни ятIани чпин арадай хкатна аквазвай садакай ВачIе шагьдикай хьиз раха-
звайвал хатадай ван хьанай ва ам гила а  кас виликан шагь тирдахъ агъунай. 
ЯтIани ам и кар винел акъуд тийиз алахънай.

– Инагар цаварай къванер аватзавай чкаяр я,  – амалдарвилелди лагьанай и 
чубанди вичин виликан шагьвал чуьнуьхзавай кьетIен девришдиз, вичин гафари 
адав ян гуз тадатIа акваз. – Мад къванер аватдачтIа низ чида...

Чубанди, муькуь патахъай, табни ийизвачир. И чкайра цаварай къванер 
аватуникай ихтилатар мукьвал-мукьвал кватдай. Алпан дагъдилай агъада 
авай сувара, чуьллера, гьабурулайни агъада авай дереда чпик жуьреба жуьре 
рангарин ракьуцар квай аламатдин къванер тIимил авачир. Абур зурба залза-
лаяр хьайила дагъларикай хкатнавай къаябар я лугьуз жедачир, вучиз лагьай-
тIа, Алпан дагъдин къванер маса рангунинбур тир, абур халисан мермердин 
патар тир, цавай атайбурунни чиляй акъатайбурун арада чIехи тафават 
авайди виридаз чизвай.

Чубанди лагьай гафариз ВачIеди секиндиз, гуя аламатдин ва я мусибатдин 
са карни тахьанвай хьиз, жаваб гана:

– Заз мад ина къванер ахват тийидай хьиз я. 
ВачIедиз, лагьайтIа, ихьтин чIалахъвал, вичин гафарихъ агъун и дагъларив-

ни Иса Месигьдин Шад Хабар агакьуни, и цавариз мукьва чкайра месигьияр 
хьуни гузвай…

…И чкайра къванер галачиз кьил акъудун ва я уьмуьр тухун жери кар тушир. 
ВачIедиз къазма эцигун патал абуру зурба са къаябдин къвал хкягъна. Мумкин 
я, а къван дуьнья халкь жедайла ва я и дагълар арадал къведайла абурукай хка-
тайди хьун. Дуьз суварин юкьвал алай са кIунтIал вичиз мягькем чка кьунвай, 
вични шагьдин тавхана кьван зурба мермердин  и къаяб Алпан дагъдин са пад 

тирдал шак гъиз жедачир. Гьадан кIане, рагъэкъечIдай патахъди тиквал кваз 
акъвазнавай къвалак къванерикай къазма эцигун чубанри яргъал вегьеначир. 
КIвал-югъ, далда авачир ксарин кьилел къав эцигун сувабдин кар тир.

И чкадилай рагъэкъечIдай патай Хъуьнен, яни Экуьн бередин дагъ, кьи-
бледихъай Нисин дагъ ва я Яру дагъ, адан къвалавай МуркIадин дагъ,  (адан 
кIукIушрикай хкатзавай чешмейрилай ЧIехи вацI гатIун жезвай), рагъакIи-
дай патахъай Алпан дагъ ва кефердихъайни Гетин дагъ аквазвай. Агъадавай 
кьве вацIун дерени – ЧIехи вацIун ва Кьулан вацIун кьерерни ейдиз вилик акъ-
вазнавай, вацIар чеб лагьайтIа, акъвазнавачир, авахьзавай, амма абурун ван и 
кьакьанрив агакьзавачир. 

Къазмадилай агъадал чIехи дерин чухур авай. Анин къен жуьреба-жуьре 
рангарин чиргъеривни мерейрин цагъарив ацIанвай. Фурун къве къвалахъай 
дуьмма-дуьз кьве тIул яргъ алаз, ахъайнавай зурба лувар хьиз, экIя хьанвай. АкI 
тир хьи, са мус ятIани и фур инал алачир, им  битав са тIул, са яйлах  тир. 
Цавай аватай алпанди ва я тIебиатдин са маса завалди яйлахдин юкь хана, 
адал хер авунвайдал шак гъиз жедачир. Низ чида, цавай аватай къван, инал 
алукьна, анай дерин пад акъудна, вич чиргъ хьана чкIаначтIа.

– Хер алай яйлах... – агь аладарна хьиз лагьанай тIулал алай фур акур   
ВачIеди.

– Пара хъсандиз лагьана вуна. И чун алай чкадин тIвар Ялгъуз яйлах я,  – 
лагьана къвалав акъвазнавай чубанди.

– Жеч! – мягьтел хьана ВачIе, тIвар хуш хьанваз.
–  Иниз атай масабуру иниз, вуна агъа чуьлдиз лагьай хьиз, лугьуни зун та-

жубарнава,– тIимил мягьтел хьанвачир чубанни. – Инизни гьа вуна лагьайвал 
лагьайтIани жеда. Сад садаз мукьва тIварар я... -  ахпа ихтилат деринариз 
алахъна. - Заз зи чIехи бубадивай ван хьайиди я: чи хуьруьн са чатухъанди и фу-
рай гъелеллаз са шумудра чиргъ тухвайди я, ам кана, адакай гьар жуьре рангар 
алай ракь хкудайди я лугьуз... Ахьтин чиргъерни къаябарни чи дередай тIимил 
жагъидач, абурун чIехи пай гьа чатухъанди кIватI хъувурди я лугьудай...

– Ибур чIалахъ жез кIани аламатар я, – лагьана ВачIеди. Ахпа хабар кьуна: 
–  Ви тIвар вуж я? 

– Эндир, – жаваб гана чубанди.
– И чуьлдиз ахьтин иер тIвар ни гайиди ятIа чидани ваз?
– Инал а тIвар датIана алайди я. Заз чIехи бубадивай ван хьайивал, иниз 

са пак эрмени атаналдай. Гьадани, и вуна хьиз, и чуьлдиз «Хер алай яйлах» ла-
гьаналдай. Яз инаг Ялгъуз яйлах я. Ни акI лагьайди ятIа, чидач. Садбуру иниз 
дуьньядикай кефи хайи инсанар къвезвайвиляй гьакI лугьузвайди я, лугьуда.

– А эрменидин тIвар Месроп тирни? – садлагьана руьгь акатна, вичел вичин 
муаллимни несигьатчи гьалт хъувур кьван хвеши хьанваз хабар кьуна ЦIанди-
ди.

– Эхь, гьакI тир лугьудай. Ада зи дахдиз гьарфар чирна, адахъ чи чIал чидай 
Бунъяминни галай. Ахпа а гьарфар дахди заз чирна.

– Эндир, вун гьарфар чидай, савад авай чубан я. Гаф авач, – сивик хъвер кваз 
лагьана ВачIеди. – Ваз кфил ягъиз чидани?

– Чир жедачни кьван? – ихьтин михьи касди чубандиз кфил ягъиз чидани 
лугьуни  гевилдик хкIуруникай са тIимил кIамаз хьанваз жаваб хгана жегьил 
чубанди.

Чубандин ихьтин гьалдикай аян хьайи ВачIеди адак руьгь кухтуна:
– Ваз кфил ягъиз чидайдал за шакни гъизвач, гъвечIи стха. Вуна зи мад са 

суалдиз жаваб хце:  – Вун чахъ галаз амукьдани?
– Дахди ихтияр гайитIа, эхь, – са теспачавални квачиз лагьана жегьилди.
– Ваз мад стхаяр-вахар авани? – жузунна ВачIеди.
– Ава. Зун чIехи стха я...
Эндир бубадивай ихтияр къачуз хъфена.
Кьве йикъалай Эндир са вич хтанач, адахъ галаз бубани, гъвечIи стхани 

Ялгъуз яйлахдиз  атана акъатна.
Кьуьзуьвили михьиз штIумарнавай Къумри мукъаятдиз балкIандилай 

эвичIиз алахъна. Кьве хцини чпин балкIанрилай хкадарна бубадиз эвичIиз куь-
мек гана. Зурба къаябдин кIаневай кумадин вилик экъечIай, вири сад хьтин 
чуру-спел тун тавунвай, чIулав абаяр  алай, дуьньядилай цIар илитIзавай къ-
екъверагар-девришар хьтинбуруз ухшар (абур гьахьтинбур язни тир) и ксари-
кай виликан шагь ВачIе вуж ятIа чирун патал Эндиран кьуьзуь буба вилерин 
зайиф хьанвай эквни бейни-зигьин хци ийиз алахъна. Буй-бухахдиз виридалайни 
кьакьанди, къуьнер гьяркьуьди, яшдизни чIехиди яз аквазвайди гьам ятIа лу-
гьуз фикирна ада, ятIани кисна акъвазна, вичин гиман винел акъуднач. Гена 
Эндир вилик экъечIна:

– Шагь, вун сагърай! – лагьана ада, вилер виридалайни кьакьандалай са чIиб 
аскIандал атIумарнаваз. – Зи бубади заз ви патав гумукьдай ихтияр гузва. Ин-
гье ам вични. Къумри я адан тIвар... Зи гъвечIи стха Бутайни ингье...

Къумри виликан шагьди вуч лугьудатIа лугьуз энгел хьанач, ам  са кам ви-
ликна, адан вилик метIерал акъвазна. Авайвал лагьайтIа, ВачIедин  лекьрен 
хьтин вили-къацу тав авай  вилерай, чинай, суйдай ва сабурлувиляйни муьтIуь-
гъвиляй акур таъсирлу берекатди, виликан шагьди хкягънавай рекьи тежер 
кьван гьейранарнавай кьуьзуь чубан вичизни хабар авачиз метIерал авуднавай.

– Шагь, вун сагърай... Вун... – адаз мад лугьудай гафар жагъанач, ам теспа-
ча хьанвай.

ЧIехи Ирандин шагьиншагьдихъ галаз бягьс чIугур, лезги уьлкведин вила-
ятар агудай, виринрай аскерар кIватIай ва абурун кьиле акъвазна  женгера 
гъалибвилер къачур шагь икI регьятдиз, мукьувай, чин чинал, девришдин аба 
алаз акуни Къумри мягьтелни авунвай, гьейранни. Тахт гадарна, девришвилин 
рехъ хкягъунихъ са зурба метлеб авайди чубандин са рикIи ваъ, кьуьзуь кIара-
брини кваз гьисснавай.

ВачIеди, виликди атана, ам къуьн кьуна, къуват квай гъилелди къарагъарна:
– Зун шагь яз амач, Аллагьдин бенде я, лукI я. Къарагъ, стха чан.
Къумриди кьуьзуьвал, япунжи къуьнерихъай вегьидайвал, гадарна, лувар 

акатнаваз, балкIандилай хучарар хьиз вегьенвай кьве ацIай тапрак алудна:
 – За квез недайди гъанва: фу, кьуру як, хипен ниси...
– Берекатар артух хьурай куь,  – лагьана ВачIеди. – Герек авачир акьван 

инжиклу хьун. Чуьлда авай къушар, гьайванар гишила рекьизвач, чазни недай 
са затI тагана тадач Реббиди... Вуна ви хциз чахъ  галаз амукьдай ихтияр гун 
виридалайни багьа савкьат я чаз.

– Зи хва – ам ви хва я, шагь, вун са... ВачIе стха,  – вердиш тушир ибара ме-
цел гъана Къумриди. – Гьар са бубади вичин чIехи хва ваз багъишнайтIа, вуна 
кьунвай рекьел ахъайнайтIа, гьикьван кутугай ва суваб кар жедай!

Чубандин эхиримжи гафари ВачIедин рикIе садлагьана цIийи экв куькIуьр-
на. Адаз вич Аллагьдини, Адан Хцини Пак Руьгьди вуч мураддалди и яргъал 
Алпан дагъдиз гъайиди ятIа гила аян хьана. Ада Цавараллай Бубадиз дуьаяр 
авуна, шукурар гъана.

Къумридиз ихьтин дуьаярни  гафар  эрменияр тир Месропавайни адан тил-
миз Буньяминавай ван хьайиди тир. Буньямина абур лезгидалди хълагьдай.

– Ваз стха чан, Месроп Маштоц гьикI чир хьайиди я? – хабар кьуна ВачIеди 
чубандивай.

– Садра суьруьдихъ галаз Мугъандай чи дагъларихъди хкведай рекье гьал-
тайди я. Гьарум шегьердилай чи Паласадал кьван рекье амни адан кIеретI 
захъни зи амай юлдашрихъ  галаз санал хьана. Ксуз-къарагъиз, санал нез-хъваз, 
ихтилатар ийиз... Адахъ са шумуд кас галай. Абур яркIар тир, лезгияр. Чеб 
Ганзак шегьерда таниш хьайибур я лугьудай... Месропа лезги чIалан гьарфар 
туькIуьрнавай. «ЯркIи патахъ финин метлеб вуч я?» лагьайла, «Магъу дереда 
цIахуьрарни  изитIхъанар гзаф ава, гьабур дуьз рекьел гъиз физвайди я» лагьа-
на жаваб хганай. ЯркIарив Иса Месигьдин иман агакьнавайди ва абуру ахъа 
рикIелди ам кьабулнавайди адаз вичихъ галай кьве лезгидивай чизвай. Цал ше-
гьердизни физ кIанзавай адаз. Аниз акъатай хьтинди туш, тахьайтIа аникай 
чаз ихтилат тавуна тадачир... 

– Адав гвай Шад Хабардин гъавурда вун акьунани?
– Эхь, ада чаз, чубанриз, гзаф ихтилатар ахъайна, чIехи аламатрикайни ке-

рематрикай, цаварал жедай пачагьлугъдикай хабардар авуна, зи вилерни рикI 
ахъайна. Зи гзаф дердерни къайгъуяр кьезил хьана, шаклувилер алатна, зав те-
селлини сабур агакьна. Зазни зи амадагриз ада чи халкь патал туькIуьрнавай 
гьарфарни чирна. Заз кIелиз-кхьиз чир хьана. Им цавари ганвай хьтин чIехи 
пай тушни?! Гьа чIавалай инихъ зани амай чубанри чи хипериз тагъма ядайла, 
гьарда вичин тIварцIин сифте гьарфуниз ухшар ярж гьалчзава...

ВачIеди хъуьтуьл хъверна ва Къумри кIеме кьуна ахъайна.
 Къумридини Эндира йиф, ВачIедин къазмада ксудай чка авачиз, къецел, цла-

вай япунжийрал ярх хьана, акъудна. Гьамиша хьиз, экуьн гъед хкахь тавунмаз 
ахварай аватай Къумридиз чпелай агъада авай «хер алай» тIулан  фурай зур-
зазвай гъед акуна. Ам къах хьана цавуз килигна: агъадай аквазвайди Экуьн гъ-
етрен шикил тир! Къумри гьасятда гъавурда акьуна: агъадихъай булах хкат-
нава ва адан ци тIулан юкьвал алай фур ацIурнава. Ам, гьеле садазни хабар 
тавуна,   шуькIуь жигъир кьуна, агъадалди эвичIна. Зурба фур гьамга хьтин 
цив ацIанвай. Цел яру тав акьалтнавай. Цавуз пакаман ярар янавай. Экуьнин 
гъед аквазмачир. Вирин кIаняй яру, хъипи, туракь, лацу рангарин къванерикай 
тешкил хьанвай чиргъни чпел анжах яру жез эгечIнавай мереяр алай тагъ-
ар къванерилай винелди, вирин чинихъди, хкаж хьана акъвазнавай, гуя абуруз 
виряй экъечIиз кIанзавай амма къванерик квай чIварахрини тIарам цагъари 
абур ахъайзавачир. Мертеринни къакъварин къацу кулкусрал алай гьеле чрун 
тавунвай бицIи майвайриз анжах са уьтери яр янавай. Цавун ярарин экв це 
гьатнавайтIани, адавай цин къене авай куьлуь майвайрин ярувал тIимилариз, 
виле такьадайди ийиз жезвачир, абур михьи буьлуьл хьтин цин къеняй авайда-
лайни чIехидаказ акуни абурун ярувал генани артухарзавай.

Вирин чешме гьиникай хкатзаватIа  лугьуз жедайвал тушир, ам цик акат-
навай яру-цIару чиргъедин кIаник чуьнуьх хьанвайди якъин тир.

Къумриди, цуквал акъвазна, цик гъил ктадна. КкIал хьиз къайи ци адан кьуь-
зуь гъиле тIал туна. «Са тIимил яргъалди икI туртIа, – хиялдай фена Къ-
умридин, – мумкин я капашдал таб акьалтунни». Ада тадиз гъил цикай хкуд 
хъувуна.

Ам цавуз килигна.
– Вун чIехи я, цавараллай Буба! – лагьана ада ва къазма алай пелел хкаж 

хъхьун патал тади авуна. Са мус ятIани яргъал жегьил вахтара и жигъир-
дай, ничхир хьиз, фейи адан ял кьазвай. Ам и кар рикIив такьаз алахъна, вучиз 
лагьайтIа ада рикIик лувар акатнавайди хьиз гьиссзавай.  Ам вичивай жеривал 
винелди хкаж хьана. Адаз тадиз ВачIедиз муштулух гуз  кIанзавай. Адаз ам 
гзаф шад жедайжди чизвай.  Акъвазай чкадал булах акъатун им хъсан лишан 
ва цавари ганвай чIехи ишара я.

Виликан зурба шагь къазмадин цлавай, винелай са куьгьне кавални вегьена, 
къене кьуру векьер туна алчударнавай литинал ксанвай.

«Тахт, таж, гьукум, мал-девлет, мулкар,  къулайвилер гадарна, ихьтин къ-
айи къазмада уьмуьр тухун хкягънавай и касдиз са вуч ятIани масадбуруз те-
чидайди чизва, идаз амайбуруз таквазвай са вуч ятIани аквазва, амайбуруз ван 
текъвезвай са вуч ятIани идаз ван къвезва. РикIни, акьулни чIехи я адан. Адаз 
вичи вуч ийизватIа чизва. Ихьтиндан рекье жуван велед гун гьайиф жедай 
ваъ, суваб гъидай кар, экуь дамах ийидай кар я», – фикирна Къумриди, чилел 
ксанвай амайбурулайни са вил аладарна. – Ибурни чпин вафалувили хкажнавай, 
чпин михьивилихъ рекье авай ксар я. Аферин чпиз. ЧIехи рикIер ава ибурухъ 
виридахъ!».

– Шагь, вун сагърай... – Къумриди кавалдикай хкатнавай ВачIедин кIвач 
кьуна са жизви  юзурна. Ахпа, садлагьана са вуч ятIани рикIел хтайди хьиз, гуя 
вичи къадагъа са кар авурди хьиз, акъваз хьана. – Ахпа гъилевай кIвач юзурун 
давамарна. – Стха чан, фад къарагъа. Ваз гудай муштулух, шад хабар ава.

ВачIедилай вилик ЦIандини КIамчIих ахварай аватна. Абуру кьведани саки 
са сивяй кушкушна:

– Вуч хьанва? Хьайи чIуру кар авани?
– Хъсан хабар ава, стхаяр! Квез хвеши жеда! Заз эвелни-эвел и чIехи стха 

шадариз кIанзавай, – кушкушдалди жаваб хгана Къумриди.
– Къени хабарар атун хъсан кар я, – садлагьана кавал галудна, вичин литин 

месин кьиле ацукьна ВачIе. Ахпа Къумридихъ элкъвена: – Вуч муштулух я, стха 
чан?

Къумриди, рикIик квай гъалабани шадвал генани артух яз, ван са кьадар 
хкажна хьиз лагьана:

– Гафаралди лугьуз жедай хабар туш! Къецел экъечIна кIан жеда!
Къазмада авайбур къецел экъечIна. Къумриди агъада арадал атанвай вир 

къалурна. Вирин ци, яр ацалтна, пакаман шагьвардал куьлуьз-куьлуьз лепе гу-
звай.

– Ваз шукур хьуй, я Аллагь! Ви аламатар зурбабур я! – вилерилай разиви-
линни шадвилин накъвар физ, гъилерни чин цавухъди авуна,гьарайна ВачIеди.

Адахъ галайбуруни гьарда вичи вичикди са вуч ятIани лугьузвай.
– Им чи Ярдан я, – хвешивал къалуриз лагьана ЦIандидини. – Шукур хьуй 

Ваз! Вуна чаз ракъурай Берекатдиз! 
– РикIивайни, мад и чилел цавай къванер ахватдач!  – лагьана ВачIеди, ви-

чиз и сувара авай чубанри лагьай гафар рикIел хкуналди.- Иникай цик акахьун 
къачудай чка жеда. Иниз инсанар мад ва мад къведайдахъ зун агъанва.

Ахпа абур вири агъадалди эвичIна. 
Хъуьнен дагъдикай хкатзавай ракъинин нурар вириз аватиз, цяй цавухъди 

нурар акъатзавай…

2-кьил

Шуая и кхьинар къенин гьарфариз ахкъудна кIел хъувурла, заз ада  кхьенвай 
чарчяйни, ВачIедикайни ада Алпан дагъдиз авур сиягьатдикай ихтилатдайни 
абура къалурнавай гьерекатар  чан атанвайбур хьиз акунай, гуя абур зи вилик, 
заз акваз-акваз кьиле фейибур я.

Заз гьатта ВачIедихъ галаз Гьарум шегьердай экъечIайбурухъ галай Антер 
лугьудай касдикай  вичин суьрет чи кIвале цлакай куьрсна авай зи рагьметлу 
чIехи бубадин ухшарни атанай. А къадим кас зи бан-бубайрикай сад хьайидини 
зун патал шак алачир кIвалах хьанвай. Вучиз лагьайтIа чи тухумдал Антерар 
лугьудай тIвар алай. Заз ганвай тIварни гьанай атанвайди гила за кьатIузвай. 
Зи бадедивайни заз и Дагъдин ценерив чи тухумдин кьил кутур кас ВачIедихъ 
галаз атайбурукай сад тирвиликай ихтилатни са шумудра ван хьанай. Амма 
а ихтилатар зи са япай фена муькуь япай акъатнай. Анжах гила, Шуаян чар 
агакьна, адани тестикьар авурла, зи къенепатан вилерин экв Дагъдал хкаж жез 
эгечIайдалай кьулухъ, бадедин а гафар элкъвена зи кьилизни рикIиз хтанвай. 
Абуру зи къенепатан экв генани къалинарнавай.

Эдгьем Шахшанани адан уьмуьрдин юлдаш Дилясадини Москвада, чеб зи 
патав атай чIавуз авур кьван  ихтилатарни зи рикIел цIийидаказ, чпин вири 
мана ахъа хьанваз хтанвай. Абурун гафарай, зи хуьруьнви Шуая майил ийизвай 
зи хуьруьнвийрин са пай ВачIедихъ галаз чи патариз атай ксарикай арадал атай 
сихилрикай я. Ихьтин фикир Эдгьемаз Шуая вичи лагьайди я. Чи хуьруьнви 
симин пагьливан Жебес халудин тухумдин тIвар Шахшанар, зи дуст Андреян 
бубайрин тухумдин тIвар Эндирар (Андрей лезгидал Эндир жезва), Балакь ха-
лудин тухумдин тIвар Къумбаяр, Ингьар муаллимдин тухумдин тIвар КIамчIи-
хар я, Хважа халудин тухумдин тIварни ЦIандияр я. 

Авайвал лагьайтIа, Ингьар муаллимди, жегьил тирла, Шуаяк хкуьрай хьтин 
дуьшуьшарни тахьана авачир, ятIани Шуая адан и «жегьилвилериз» акьван яб 
гудачир, лугьуда. Гуьгъуьнлай Ингьар муаллим вичин, гьа вичи лугьудайвал, 
гадачивилел пашман хьанвай. 

И тIварар тухумра, гьикьван тарихдин уламар дегиш хьанатIани, Месигьдин 
дин тахьай мисал хьана цIийи дин, цIийи тIварар атанатIани, и къадим лезги 
тIварар гзаф гъилера несилрай несилриз физ, инсанри, тухумрин иесийри ис-
теклудаказ хуьз хьана, инсанри чпин рикIера кхьенваз хьана. И кардалди абуру 
чпин дувулриз ва чпин къадимвилиз ийизвай гьуьрметни, хатурни къадирлувал 
хуьз хьана.

Шуаял вичел алай тIварни ВачIедихъ галай кьве жегьилдикай садан тIвар 
тир. Муькуь жегьилдал алай тIварни квахьначир, Шуаян бубадин  тIвар Чай-
гъун тир. Чайгъун тIвар чи хуьре лап сейли тIварарикай сад тир. Вучиз ла-
гьайтIа чпин веледриз и тIвар гузвай ксариз адетдин «чайгъун» гафуни гузвай 
манайрикай, чайгъундин йигинвални хцивал, хурук акатай вуч хьайитIа гваз 

къекъуьн хуш тир жеди. Амма Шуаян буба маса жуьрединди тир. Адан тIвар 
ВачIедизни ада кьабулай Месигьдин имандиз вафа хвейи, адан рекьерин ази-
ятарни четинвилер эхай, адаз куьмек хьайи, вичиз акур гьар са цIийи кардал 
гьейранвални мягьтелвал ийиз хьайи, чирвилер къачунихъ къаних хьайи же-
гьил гада Чайгъунан хатурдай ганвайди тир.

Са гафуналди, Жебес халуни, Балакь халуни, Ингьар муаллимни, Хва-
жа халуни, абурун рухваярни, ругул хтуларни, Андрейни, зунни, амай гзаф 
хуьруьнвиярни,  гьатта чи дуст яргъал кеферда авай тагъарви Песенни вири 
ВачIе-хвайрин сихилрикай яз хьана. 

ИкI тирди  заз Шуаян чарчи къалурнавай. Ада зак дамахни, руьгьни кута-
звай.

Шуаян чарчи зи хиве мад са кар тунвай.
Авайвал лагьайтIа, чарчи ваъ, ам за жуван хиве твазвай везифа тир.
Шуаян чарчи заз адан кьилел атай мусибатдикай  са уьтери шагьидвал ган-

вай. Шабал Къамкъама вичин паб Цуьквер-Хануман гафарай заз авур ихти-
латдини мусибатдин себебкар Сардар тирдал зи шак тазмачир. Ихьтин фикир-
дал виридалай вилик атанвай Ингьар муаллимдин гиманар гьахъбур тирди заз 
михьиз тайин хьанвай. МуркIадин дагъдин «кавал» галатунни, Чепедин фур 
ацахьунни ВачIедин кIвал хъиткьинарун себеб яз хьанвай крар тир. 

Амма и шагьидвилер, гьукумдин, гьахъ-дувандин органар чIалахъарун, 
алакьарун патал бес  жедатIа заз чизвачир. 

За и месэла майдандиз акъудун патал Шуай вич рази жедайтIа? И суалдини 
зав фикирар ийиз тазвай. 

Ада зав чар, са кьадар вахтар алатайла, ахгакьдайвал авуни зун и фикирдал 
гъизвай. Сад лагьайди, а мусибат хьайи йикъалай зи къанницIипуд йис жедал-
ди са кьадар вахт, ахпани за Шуаян кхьинар, алпан гьарфар чирна, абурай кьил 
акъудна, кIелун патал генани артух вахтар герек къведайди адаз чизвай. ИкI 
авуналди, адаз вичин кьилел къведай мусибат иски хьун, ам инсанрин рикIелай 
финиф кIанзавайтIа? Яни адаз, Иса Месигьдиз икрам авур кас яз, вичин душ-
мандиз душманвал хъувуна кIанзавачиртIа? Имни тIал алай суал тир.

Гьар вуч ятIани, за хуьруьз хъфин ва ВачIедин кIвализ фин, Шуаян мусибат-
диз талукь маса делилар, лишанар жагъурун кьетIна. Шуаян кхьинар кIелайла, 
зи рикIел ВачIедин кIвале авай тахтадин кьул, чилел кутар хана, яд авахьнавай-
ди хтана. А чIавуз за абуруз акьван фикир ганачир, я ам ахьтин арани тушир. 
Гила заз  а кьул чепедин кьул тирди чир хьанвай. Гила ада зи кьилиз маса фи-
кирар гъизвай.

Гадни яз (маса вахтара жедачир), ял ядай кьве югъни алукьайла, зун хуьруьз 
хъфена ва чIугуна Хважа халудин патав фена. Заз жуваз куьмек яз Дагъдиз ту-
хун патал адан рухваяр – Укайни Гезенти герек тир.

Абурукай чIехи, гъиле-кIваче къуват авай еке гадаяр хьанвай.
– Зунни къведа квехъ галаз! – лагьана Хважа халуди.
– Ваз четин жедачни? – лагьанай адан паб Зияради.
– Зун гьакьван лахлах хьанвани, я паб? Лап кьейитIани, фида зун Дагъдиз. 

Зи миресдиз гъиле кьунвай карда са куьмекдачни бес? За тавурла, ни ийида?
– Гадаяр бес я ман, – генани алатзавачир Зияра, вичин итим кьуьзуь хьанваз 

ва адаз дагъдин цIарар кIвачелай авун четин хьунин къайгъу аваз.
– Абур жегьилар я. Дагъда чIехи са кас галачиз жедайди туш… Жуваз та-

лукь тушир крара кьил твамир… Алад жуван хьрак…
Идалай кьулухъ, адаз за «зунни гадаяр бес» лагьанайтIани, адак гаф акат 

тийидайди заз чизвай ва гьавиляй за чуькьни авуначир. 

И кар адан рухвайризни чизвай, гьабурувайни бубадиз гаф лугьуз хьаначир.
Буьлуьл вирел кьван чун зи машинда аваз фена. Хважа халуди вичин 

мукIатIни кьунай – зи юкьвал кутIунна  зун ВачIедин кIвализ авудай мукIатI. 
Ахпа чун чаз чидай жигъирдай винелди Дагъдиз фенай.

Укаяни Гезентиди чпин мобильникриз кьуд патан мензераяр кхьизвай. Вуч 
ятIани зазни и кар хуш хьана. Зани, абуру хьиз, кьуд пата авай дагъларин – 
Экуьнин дагъдин, Нисинин дагъдин, Гетин дагъдин, чун вичин кукIушрихъ 
физвай Алпан дагъдин, муркIадин кавал хтанвай  МуркIадин дагъдин шикилар 
мобильникдиз къачуна.

– Кеф я квез, дагълар-чуьллер жибинра туна къекъвезвай! – са гьихьтин 
ятIани ахмур квай хьиз лагьанай Хважа халуди. – Дагълар жибинра ваъ, рикIе 
хьана кIанзавайди я.

Ибур рикIивайни акьуллу гафар тир. Балакь халудиз чин тийидай шотландви 
шаир Роберт Бёрнса «Зи рикI дагъларава, зун жув – агъада» лагьанатIа, Хважа 
халуди гьар дагъвиди вичин дагълар вичин рикIе хвена кIандайди лугьузвай. 
Адаз дагъвидин рикI дагълар гьакьдай хьтин чIехиди ва жумартди хьана кIан-
завай. Гьиниз вун акъатайтIани – яргъаз, агъуз, виниз – дагълар жуван рикIе 
хуьх! Гьа чIавуз вуна ви дагъвивал, дагълари ваз гузвай тербет, къуват, ахлакь-
дин тарсар ви рикIелай садрани алатдач, вун дагъларин дережада амукьда. Зун 
Хважа халудин гафарин гъавурда гьа икI акьазвай. Роберт Бёрсни адахъ галаз 
рази тахьана амукьдачир…

Хважа халуди тик рехъ кьегьалвилелди атIана. Чаз адан ял кьуна, ада вичин 
зайифвал къалурзавай хьтин са гаф лагьана акуначир. Зиярадин рикIик хьунар 
гьаваянбур тир. Дагъда ам са кьадар жегьил хъхьанвай хьизни аквазвай.

Чун кьакьан раган къвалай фенвай, кIаникайни дерин дагьар квай гуьтIуь 
рекьяй мукъаятдиз фена, ВачIедин кIвал алай чкадив агакьна. 

ВачIедин кIвалин патахъ хьана акъвазнавай къубадал лекь ацукьнавай. Яр-
гъай чун акунни, ам садлагьана йигиндиз цавуз хкаж хьана, са шумудра чи 
кьилелай заландиз чархар яна, МуркIадин дагъ галайнихъ хъфена. 

Гезентидини Укая (адан са къуьнуьхъ Хважа халудин алчударна кIватIнавай 
мукIатIни галай), лекьрен гьайбатдал гьейранвализ, мобильникар цавухъ элкъ-
уьрна, чпиз аквазвайди телефондиз кхьизвай.

ВачIедин кIвалелай лекь къарагъун заз хъсан лишан яз акунай.
– Къала акъуд ви мобильникни, – лагьана Хважа халуди.
Зун садлагьана гъавурда акьунач, заз акI хьанвай ада зазни лекь мобильник-

диз къачу лугьузвай хьиз: 
– Лекь хъфенва кьван.
– Лекьрен чкадал зун снимат ая, хъфейла зи папаз къалурдайвал! – адан га-

фарик мад ахмур квай хьиз хьана заз. За адахъ зи мобильник элкъуьрайла, ам 
хъуьрена:  – Яда, за зарафатзавайди я, зи шикилар ягъун герек авач… Заз вуна 
гила вун и ВачIедин кIвализ авуддайвал, анин къене вуч аватIа, вуч ийидатIа, 
гьам снимат ая. – Урус  гафар  кутаз рахуни Хважа халу Урусатдин шегьерра 
келемар гуз хквезвайди къалурзавай.

Им хъсан меслят тир.
ВачIедин кIвалин къубадин къвалал, къавай хьанвай хъиткьердал, хкаж 

хьайила, Укая, мукатI ахъайна, адан са кьил тIарамдиз зи юкьвал кутIунна. За 
са гъилив цIил, муькуь гъилени и жезвай гьерекатар кхьизвай мобильник, адан 
эквни куькIуьрна, кьунвай.

Хважа халудини адан рухвайри, мукIатI кьуна, зун мукъаятдиз ВачIедин 
кIвализ авудна. 

За анай сифте гъилера зун иниз эвичIай чIавуз акур  кьул жагъур хъувуна. 
Заз ам а береда гьакIан тахтадин кьул хьиз хьанай. Лугьумир кьван, ам чин 
пад кIаник хьанвай чепедин кьул тир. Хкажна, адаз экв ягъайла, адал кхьинар 
алай! Гьабурни алпан гьарфаралди кхьенвай! Исятда абур кIелиз жедайвални 
тушир. Зи гъилик алпан гьарфарин къаншарда къенин лезги гьарфар кхьенвай 
чар квачир. А чар галачиз вири алпан гьарфар зи рикIел аламачир. Цлав пуьр-
чуькь хьанвай сандухдин къвалавайни заз са кьадар конвертар жагъана. Абур 
сандухди вичелди кIевнавай. Гьавиляй заз, атIа гъилера иниз атайла, абур акур-
ди тушир. Мукьувай экв ягъна килигайла, заз чир хьана: абур вири Кремлдиз, 
Сталиназ кхьенвайбур тир. Абурни ина ацукьна кIелиз жедачир. Я кIелунни 
заз дуьз яз аквазвачир. «Чпин иесийрив, чарар кхьейбурун веледрив, вахгана 
кIанда», – фикирна за. Аялдин хатIаривди адрес кхьенвай конвертни авай. Ам 
Балакь халуди Сталиназ кхьенвай чар тир.

Зи гьиссер какахьнавай. Заз шад жедани, пашман жедани чизвачир. Кьве 
гьиссни какахьнавай. За мукIатI юзурна, зун хкаж хъия лагьана гьарайна.

– Жагъанани герек затIар? – хабар кьуна, зун къавал эхкъечIайла, Хважа 
халуди.

– Са вуч ятIани жагъана. Кьулар кIелиз жедач. Махачкъаладиз хъфейла,  
кIелда. Абур мус ва ни кхьенвайди ятIани лугьуз жедач… Ингье ибурни жагъа-
на,  – лагьана за, куьгьне хьанвай конвертар къалурна. – Сталиназ мамухвийри 
кхьей чарар. Им Балакь халудин чар я.

– Гьайиф! – лагьана Хважа халуди. – Вичиз ахкунайтIа, вуч хъсан тир! Ам 
инавайди чиз, адан вил галайди тир. Почтальон Чайгъуна, Шуаян бубади,  ви-
чин чар иниз гъана лугьуз Балакь тхадиз, вич чIехи хьана и кар чир хьайи-
ла,  хъел атаначир. Яргъал са хуьряй бицIи аялди кхьенвай чар Сталинав агакь 
тийидайди, адаз жаваб техкведайди адаз чизвай… Чайгъуна гзаф акьуллу кар 
авуна. Ада и чарар ВачIедин кIвализ гъаначиртIа, садазни абур кхьейди ятIа, 
хьайиди ятIа чирни жедачир. Гила и чарарай гзафбуруз чпин чIехи бубайрин 
тарих чир жеда.

– Эхь, гьакI я, – лагьана за. – Чарар чпин иесийрин хтулрив, птулрив вахгана 
кIанда. Фамилийрилай чир жеда вири.

– Дуьз фикир я, чан мирес, – разивал къалурна Хважа халуди. 
Чун хуьруьз хтанай. Чарар Хважа халуди вичи пай хъийида лагьанай.
– Са почтальонвал зани ийида са юкъуз, – лагьана ада. – Чи хуьруьн мек-

тебда музей авайди я, гьаниз вахце лугьуда за а чарар. Кьилди, виридавай кIе-
лиз жедайвал, кхьин хъувуна, къалуррай а чарар инсанриз. Чир хьурай цIийи 
несилриз гьихьтин вахтар хьайиди ятIа. 

– Гзаф хъсан меслят я, – лагьана за. – Вири рази жедайди я. 
– Амма Балакь тхадин чар жува гахце адан къаридив – Нуьрге бадедив. Ви 

дустунин диде я. Вуна гьикI хьайитIани адал са кьил чIугуна кIанзавайди я, 
мирес.

Зун фейила, Нуьрге хала, михьиз кьуьзуь хьанваз, зи дуст Айсаман кьилел 
бедбахтвал атайвиликай хабар агакьайла тIуб сивив тухвана гьикI кьил вилик-
ди-кьулухъди галтадиз амукьнайтIа, гилани кIвалин айвандихъ, цлан кIане би-
цIи халичадал вегьенвай месел ацукьна, гьакI, кьуранвай тIуб сивив тухвана, 
галтад жез ацукьнавай.

КIвале адан чIехи хва Палчани адан паб авай.

Нуьрге халадин вилериз хъсандиз ахквазмачир, адаз зун чир хъхьаначир.
– Вун вуж я, чан хва? Заз чир хъжезмач, буьркьуь хьанва,  – лагьана ада зи 

салам кьурдалай гуьгъуьниз.
– Зун я, Антер я.
– Ви кIвачериз кьий зун, чан бала, ви рикIиз кьий зун рикIел хтай… Айсам 

хтанвач ман…
Зи туьтуьна шелдин кIватI акIана. Заз вуч лугьудатIа чизвачир.
– Хтайди вуч я ам,  – лагьана къаридин суса,  – Айсаман тIвар эхцигна-

вай Палчадин Омскда авай стхадин аял, дяведа гел галачиз квахьнавай хцихъ 
акъатзавай Балакь халудин рикI вичелди, вичин тIварцIелди са гьилле секинар 
хъувур бицIек рикIел гъиз.

– Вуна зун алцурмир. Зун Балакь туш. Заз чизва…
– Хкведа ам, – лагьана адан хци. – Хкведа, я диде.
 – Мус?
– Ам военный я, чун хьиз хуьревай сад туш. Адаз вахт авайди туш, я диде,  

– заз килигиз, пIуз пIузал илисна кьил галтадда хци. – Вичиз вахт хьайила, 
чIехибуру ихтияр гайила, хкведа…

– Хьуй ман, акI ятIа… – мад вичин саягъда, тIуб сивив тухвана, галтад жез 
эхгечIна Нуьрге хала. Ахпа, са гъвечIи ара гана, кьил куьрс хьана, ахварал фена.

Суса адан къвалакай хъуьцуьганар кутуна, къаридин кьил хъуьцуьгандал 
эцигна.

– Заз чар жагъун хъувунва. Балакь халуди аял чIавуз Сталиназ кхьей чар  – 
лагьана за адан чIехи хциз. – Чар къултухдай акъудна, адав вахгана.

– ВачIедин кIваляй жагъайди яни?
– Эхь.
– Икьван чIавалди амазмайни ам? Вуч кхьенвай ада? – Палчади зи гъиляй 

конверт къачуна.
– За конверт ахъайнач, кIелнач.
– Ада вичи и чар лезгидалди кхьейди чаз лагьанай. Чна адавай жузунни аву-

най: «Сталиназ лезги чIал чидайни кьван?». Ада чаз жаваб хганай: «А чIавуз 
за Сталиназ вири чIалар чида лагьана фикирнавай… Ахпа заз адаз лезги чIал 
чидайди чир хьана.  Эффенди Капиева СтIал Сулейманакай кхьенвай «Шаир» 
ктабда чи чIехи шаирди вичихъ галаз Сталин лезги чIалалди рахана лагьана 
кхьенва». Дахди вичиз Сталиназ лезги чIал чидайди аян хьунал дамахдай… 
– лагьана  Палчади. Ахпа завай хабар кьуна: – Капиеван ктабда рикIивайни 
авайди яни ахьтин келимаяр?

– Эхь, авайди я,  – лагьана за. – Сталиназ чи чIал Бакуда лезгийривай чир 
хьун мумкин тир. Ам Къазимегьамед Агъасиеван дуст тир, адахъ галаз Ахце-
гьизни хтайди я, лугьуз ванер хьайиди я заз.

– Дахдиз гзаф кар чизвай кьван… – Агь  аладарна, Палчади хъипи хьанвай 
конверт ахъайна. 

Чар конвертдал алай хьтин хатIаралди, чIехи гьарфаралди, чIулав каран-
дашдив илисиз-илисиз аялди кхьенвайди тайин тир. 

Палчади  ван алаз чар кIелна: 
– «Чан играми Сталин буба! Зи тIвар Къумбаев Балакь я. Зун Мамух хуьруьн 

мектебдин 2-классдин ученик я. За хъсандиз кIелзава. Дидедин  чIалаз килигза-
ва. Зи буба Абди Велихан халуди далудал тапанчи эцигна тухванва. Дах гилани 

хтанвач. Ам ахъай хъия лагь, чан Сталин буба. Зи буба пара хъсанди я. Ви хъ-
санвални за садрани  рикIелай алуддач».

– ГъалатIар квачиз кхьенва,  – лагьана Палчади, маса лугьудай гаф тачагъна.
– Балакь халудик садрани гъалатI хьайиди туш! – хълагьна  зани.
Чарчиз маса баянар хгун герек амачир…
Зун гьа юкъуз Махачкъаладиз рекье гьат хъувунай.

3-кьил

Зун тади гьалда чепедин кьулунал вуч кхьенватIа чириз алахъна. За, жув 
вердиш хьанвайвал, ана авай са-са алпан гьарф, къенин лезги гьарфаралди эвез 
хъийиз, кхьин хъувуна.

Ингье зи чарчел вуч гафар атанатIа:
«Вурдиханан хва Сардар Жебесан балкIан вилик кваз атана. Адаз зун акуна. 

БалкIан чукур хъувуна. Зун къеняй тар яна кIев хьанва. Ада гьарайзава: «Гила 
жув хуьз гице ви Христосав! Хъиткьинарда за вун! Хъфена ви кIвализни цIай 
яда! Сухвай – свах!» Пичин бугьудиз са вуч ятIа вегьена. Адаз чизвач вичи вуч-
заватIа. Кягъмир адак».

Гила заз вири, са шакни амачиз, тайин хьанвай. Сардара ВачIедин кIвал 
хъиткьанарна, Шуай рекьидайвал авуна, адан кIвализни цIай яна. Хуьруьз ам 
Дагъдай хкведайла садазни такунин себеб ЧIехи вацIуз, МуркIадин дагъдин 
муркIар хана атай зурба  сел, муркIадин чIехи къаябар сад сада акьаз, девлер 
хьиз, агъадалди атун  хьана. Инсанар вири рагъ алай юкъуз хьайи и аламатдиз 
килигиз вацI галайнихъ фенвай. Сардар и арада чинеба хтана кIвале чуьнуьх 
хьанай. Йифизни ам, Шуаян кIвализ цIай яна, инсанар ксанмаз хуьряй экъечIна 
катнай. 

Ада вичиз ВачIедин кIвализ фидай рехъ къалуриз тур балкIанни  ахъай хъ-
увунни вичел шак татурай лугьуз авунвай. БалкIан адан гъиле Дагъдиз мукьва 
чуьлда гьалтнавай. Шуая ам ина векь нез тунвай, акьуллу гьайванди, вич вер-
диш хьанвайвал, ам хтун вилив хуьзвай… Сардара балкIан хуьруьз хкведа ла-
гьана бажагьат фикирнавай. Вич чукур хъувурла, гьайван адан ниятар чIуру-
бур тирдан гъавурда акьунай ва ам иесидиз, Жебес халудиз, хабар гуз хуьруьз 
хтанай.

Зи рикIел зун сифте гъилера ВачIедин кIвализ эвичIайла акур кутар хта-
най, адан ханвай кIусарни яд чкIана кьеженвай леке хатадай хьанвайди тушир. 
Мумкин тир, Шуая виликамаз ВачIедин кIваливай са акьван яргъа авачир Ца-
вун виряй ядни гъанвай, чепедин кьулни гъиликнавай. Адаз вичин кьилел къ-
ведай мусибатдикай аян тир. Адаз и мусибат гъидайди Сардар тирдини вили-
камаз чизвай. Гьавиляй ам вичин шагьидвал таз гьазур хьанвай. Гьавиляй ада 
чепедин кьулунал кутардай са шумуд стIал яд цана чеб хъуьтуьларна, михин ва 
я кIвенкI авунвай цIамуналди вичин эхиримжи гафар кхьин хъувуна.Адаз вичи 
кьулунал кхьидай шагьидвал жагъидайбур жедайдини чизвай… 

И кхьинра авай аламат масад тир: Сардарак «кягъмир» лугьун, адаз ийиз 
кIанзавай вири зидвилерилай виликамаз гъил къахчун!

Кьулуналлай кхьинрин маса «аламатди» – Сардаран «Сухвай – свах!» га-
фари зи ивидал звал гъизвай. И кицIин хци ийизвайди Шуая хуьруьн клубда 
вичиз Сардара верч чуьнуьхайди акуна лугьуз шагьидвал авунай кьисас къах-

чун тир. И михьи шагьидвилин «свахни» чIуру къастуналди, ийида лагьана, 
чиз-чиз,  тарихдин имарат хъиткьинарунин, михьи инсан кьинин, адан кIва-
лиз цIай ягъунин «свах» тен-барабар авун анжах са Сардар хьтин угърашдилай 
алакьдай кар тир.

Йифди заз ахвар атаначир. За гзаф фикирар авунай «ГьикIда? Вучда?» лу-
гьуз, кьве рикIин хьанай. Са рикIи Сардар инсан кьейи ва  чпяй жаза гуниз 
лайих тир маса  тахсиркарвилер авур кас тирди субутарзавай делиларни галаз 
гьахъ-дувандин идарайриз арза ая лугьузвай. Муькуь рикIи Шуаян «Кягъмир 
адак» гафар кваз такьун дуьз туш лугьузвай. Абур гьакъикъатда адан эхирим-
жи гафар тир…

Пакагьан юкъуз, кIвалахал фейила, за справочникдай Сардаран къуллугъ-
диз талукь телефондин нумра жагъурна. Зи фикир чранвай ва заз жува вуч 
ийизватIа чизвай. 

За нумрадиз зенг авуна. Трубка секреташади хкажна. За адаз жуван тIвар ва 
издательстводай зенгзавайди лагьана.

– За исятда адаз хабар гуда, – лагьана секретарша руша милаим ванцелди. 
– Трубка эцигмир.

– Алло,  – кьуру ва рахаз гьяз авачир хьтин ван акъатна трубкадай.
– Зун я, – лагьана зани кьурудаказ, салам-затIни тагана.
– Чизва. Вуч кIанзава?
– Заз вавай кIандай са затIни авач. Анжах за ваз кIелдай гафариз яб це. – 

За  адаз Шуая чепедин кьулунал кхьенвай гафар кIелна, эхиримжи «Кягъмир 
адак» квачиз.

Адай садлагьана жаваб акъатнач. Мумкин тир, за кIелайдан гъавурда акьун-
ваз, адан чинин рангарни атIанвай. Амма, ван дегиш хьанвайтIани, ам вичи вич 
гъиле кьаз алахъзавай:

– Ибур вуч гафар я? Зун гъавурда акьунач.
– Ибур ВачIедин кIваляй жагъанвай гафар я. Шуая кхьенвай.
– Вуна закай зарафатарзавани? На зун квяй кьазва?
– За вун са квяйни кьазвач. Зарафатарни за ийизвач. Ибур Шуая чепедин 

кьулунал кхьенвай гафар я. 
– Абур вуна, я са масада кхьенвачтIа низ чида?
– Шуая вичи кхьенва. Адан хатIар ама. Чепедин кьулни ВачIедин кIваляй 

тирди къалузавай видео ава. Вуна Дагъдин ценерив Жебес халудин балкIан 
кьурди ва адаллаз Дагъдиз фейиди акур шагьидарни ава.

– Яда, абур мус  хьана алатнавай кIвалахар я, – адан ван хъуьтуьл хьанвай. 
– Ваз абур герек яни? Ибур телефондай ихтилар туш ман. Лагь гьинал гьалт-
датIа, зун къведа. Са меслятда.

– Зун къведач. Зун вун авай чкайрилай чарх гана физвайди я.
– ЯтIа, лагь ваз гьикьван кIандатIа!
– Вуч?! – идан жавабди цIай кутунваз лагьана за. Ам за вичин «гьикьван?» 

гафуниз  «вуч?» лагьай хьиз гъавурда акьунвай.
– Пул. Маса вуч кIантIани. КIвалер. Машин. Чил.
– За ваз садра лагьанай, заз  вавай кIани затIни авач! Заз са гаф лугьуз кIан-

зава: вун виридалайни угъраш, гъилерал са тахсирни квачир инсандин иви 
алай кас я.

За, рикIиз регьят хьанваз, трубка эхцигна.

Ахпа за хуьруьз Жебес халудиз, Ингьар муаллимдиз ва Хважа халудиз зен-
гер авуна. Гила зенгериз регьят тир – виридав мобильникар хьанвай. За са-са-
даз  ВачIедин кIваляй хкай чепедин кьулуналлай гафарни кIелна ва Сардарахъ 
галаз хьайи рахуникайни ахъайна.

– Вуна дуьз карна, чан хва, – лагьана Жебес халуди. – Шуаян руьгь гьакI 
авунал рази жеда. 

Ингьар муаллимни захъ галаз рейсад хьанай.
Анжах Хважа халуди туьнтвал кваз лагьанай:
– Ацукьарна кIанзавайди а вакIан хва! Чир хьурай чпин чка гьинаг ятIа!
Амма заз Сардар дустагъдиз ракъурун ахьтин са чIехи жаза яз акунач. Гила 

ахьтинбуру дустагърани кефер чIугвазва, чеб дустагъда ацукьун чпи авур зур-
ба кьегьалвал яз кьазва, а кардал дамахарни ийизва. Шуаян «Кягъмир адак» 
гафарай Сардаран гунагьдилайни тахсирдилай гъил къахчунвайди аквазвайтIа-
ни, а гафарал амал авуналди, заз Сардараз гьахъ-дувандин идарайри ваъ, уь-
муьрди вичи жаза ганвай. Адаз вич дустагъда ацукьна лугьуз дамахардай, ана 
кефер чIугвадай мумкинвал жедач, ам гьар юкъуз вич къастуналди са тахсирни 
квачир пак инсан Шуаян чан къачур кас тирди виридаз чизвайди рикIеллаз, 
гьар юкъуз вичив и зурба тахсиркарвиляй са жаза и чилелни, атIа дуьньяда-
ни агакьдайди гьисс ийиз (Сардар са шумудра Меккедиз гьяждални фенвайди 
малум тир), вичин аялризни, мукьва-кьилийризни вичи авур къанлуваликайни 
угърашвилерикай хабар авайди чиз яшамиш хьунилай чIехи мад вуч жаза ава 
кьван?

И гафар гьакI  Эдгьем Шахшанни, адан дидени, Диляса кьейибурукай ва 
маса халкьдин тарихдин къадим ядигар чуьнуьхайбурукайни, чеб чир хьа-
начтIани ва я чидайбуру, чиз-чиз, винел акъудначтIани,  лугьуз жеда. Гьабурни 
гьа чаз чидай БетIиханни Сардаран жинсинин инсанар я…

Са шумуд йикъалай газетриз Сардар вичин хушуналди кхьей арзадалди къ-
уллугъдикай азаднава лагьай хабар акъатна.

Идалай гуьгъуьниз ам гьиниз квахьнатIа садазни чир хъхьанач.
Я садани хабарни хкьунач.

ЭПИЛОГДИН  ЧКАДАЛ

Зи хуьруьнви Шуаян тарих гьа икI акьалтI хьанай.
Ам  бязибуру, белки, уьмуьрдин кIане авай инсанрикай яз кьазвай. Яз акI 

тушир. Адан ягь-намус, гьахъвал, адалат кIан хьунухь, адан къенепатан алем 
зурбади, михьиди, ахъади, алахьайди, вирибур патал – гьам дугърибур, гьам 
игрибур патални – регьим, муьгьуьббат авайди тир. Адан дережадив агакьиз  
алакьдайбур лап тIимил ава. Заз чидай вачIе-хваяр адан къенепатан дережадиз 
мукьва жез алахъайбур ва алахъзавайбур я. За абурукай жуван ктабда кхьена… 

Амма уьмуьр санал акъвазнавач, ам давам жезва.
ЧIехи вацI  ван къачуна  авахьзава.
Мамух хуьр элкъуьрна кьунвай вири дагълар, агъзур йисара хьиз, суйни са-

бур гваз, инсанрик руьгьни лувар кутаз, гьа виридаз чидайвал, санихъни юзун 
тавуна, дегиш тахьана, чеб чеб яз ама.

Хуьрни, гьикьван вич чIехи меркезривайни шегьерривай, девир ргазвай 
чкайривай яргъа аватIани, вахтунихъ галаз кам камуна аваз физ алахъзава. Ма-
мухвияр я, гуьгъуьна жез кIандайбур туш!

Йикъарикай са юкъуз инсанриз Шуаян хъалдин дакIарда йифиз экв куь-
кIвенваз акуна…

Амни гьикI хьайи кар ятIа хълагь тавуна жедач.
Мамухвийри, вирида сад хьана, хайи хуьруьн югъ къейд авун кьетIна. И жи-

гьетдай абур вири Дагъустандин хуьрерилай вилик хьанай, абуру кьил кутур 
кардал гуьгъуьнлай саки  вири хуьрери амал авунай. 

Ихьтин сувар кьиле тухун сифте рикIел атайди Ингьар муаллим тир. «Гьуку-
матди кутун тавуртIани, халкьди вичи вичик руьгь кутун лазим я» лагьаналда 
ада садра кимел. Адаз хуьрелай пата уьмуьр тухузвай, дуьньядин, Урусатдин 
яргъал пипIера гзаф мамухвияр авайди чизвай, вучиз лагьайтIа гзафбур адан 
ученикар тир. Адаз гьа ягъара авайбурни, мукьварив гвайбурни, хуьре амай-
бурни – вири санал агуд хъийидай фикир атанай, ва, и фикир кимел ада лагьай-
ла,  ам хуш хьайи хуьруьнвийри адан хиве и кар гъиле кьун, адак кьил кутун 
тунай ва чпини адаз куьмекар ганай. Ингьар муаллимдин мурад хуьуьнвийрин 
виридан рикIел чпин муг, чпин дувулар хкун ва абур, гьина чеб хьайитIани, мад 
рикIелай алуд тийидайвал авун тир.

Заз жуваз чидай кьван мамухвийриз и сувар жедай йикъакай муштулух гуз 
кIан хьайила, гзафбуруз адакай хабар авай ва абур вири а юкъуз хзанарни галаз 
хквез гьазур тир. 

За Андреязни зенг авунай.
– Ваз хабар авани? – жузуннай за.
– Мамухдин йикъакай тушни? – хълагьна Андрея.
– Эхь. Хквез жедани?
– Хквез тахьайтIани, хтана кIандачни ахьтин юкъуз? Хкведа. 
Ахпа за Песеназ зенгна.
Адетдин ихтилатар авурдалай гуьгъуьниз за адаз лагьана: 
– За Мамух хуьруьн югъ къейдзавай суварин оргкомитетдин седри Ингьар 

муаллимдин, ви куьгьне танишдин, ихтиярдалди вазни ви хзандиз и хуьруьн 
сувар къейдзавай суварик эверзава. Рекьерин харжар вибур я, чкадин харжар 
– зибур.

– Яда, зун мамухви туш кьван? – лагьана Песена. 
– Вун почётный мамухви я лагьана эверзавайди я ваз! – алатнач зун адалай. 

– Чна са мамухвийриз туш кьван эверзавайди. Чи дустаризни, ина хьайи чи 
рикI алай, чи вил галай ксаризни эверзавайди я. Вун Ингьар муаллимди вичин 
программадикни кутунвайди я. Ви зуьрне галачиз жедач. Чи хуьруьн зуьрне-
чийриз «Ялгъуз яйлах» ягъиз чидач. Абуруз са тарс гана ахлад.

– Хкведа, дуст! Хкведа. Вил гала зи ватанрихъ!
За жуван маса хванахвайризни эвернай. Абурукай сад Шабал Къамкъам 

тир. За адаз зенгна, чи суварик атун теклифна.
Адаз гзаф хвеши хьанвай:
– Цуьквер-Ханумни галаз атайтIа жедани?
– Ам галачиз, вун суварик ахъай тавунни мумкин я.
– Къведа, дуст! Къведа! Андрейни Песен тха хкведани?
– Эхь.
– О, кефер жезвайди я ман! – лагьана Шабал Къамкъама.
…Мамух хуьруьн югъ августдин вацра мектебдин къацу чIехи майдандал 

тухванай.

А йикъан лап экуьнахъ хуьруьн виридалайни чIехи кимел зуьрнечийри 
«Сегьерар» макьам янай ва анлай инсанрин свараг, макьамар ягъиз-ягъиз, кьи-
лин куьчейрайтIуз къекъвез-къекъвез фена, агъадалди, мектебдин майдандал 
эвичIна. Им амай хуьруьнвийризни суварик ша лагьай чIал тир.

 Сифтени сифте майдандаал рагъэкъечIдай патахъай рагъакIидай патахъди 
симин пагьливан къугъвадай тарар хкажнай. 

– Хуьруьз патай эверзавани пагьливандиз? – хабар кьуна за Ингьар муал-
лимдивай, Жебес халу фадлай симинал хкаж техъжезмайди чиз.

– Чун масанрай эвердай кьван чкадал атанвач, я атунни тавурай! Чахъ чи 
жегьил пагьливан ава! – шаддиз лагьана Ингьар муаллимди.

Агъадихъай хуьуьз жергедаваз гъвечIи-чIехи машинар къвезвай. Абур вири 
хайи хуьруьз хквезвай мамухвиярни суварик къунши хуьрерай къвезвай мугь-
манар тир. Хуьруьн виликдай ферма хьайи чкадални, югар гатадай «Вегьрен 
тIул» лугьудай чIехи майдандални, мектебдин гьаятдани, хуьруьн кIвалерин 
гьаятрани авайбур жуьреба-жуьре рангарин машинар тир. Абур вири са зурба 
халичадиз ухшар тир. КIвалерин айванрикайни, Ингьар муаллимдин эмирдал-
ди, гамар куьрсарнавай. РикIивайни Ингьар муаллимдин рикIиз атай са фикир 
чкадиз гъана кьилиз акъудайла, хуьруьн шикил михьиз дегиш хьанвай, хуьруь-
нвийрик чIехи руьгьни шадвал, суварин гуьгьуьлар акатнавайди аквазвай.

Школадин багъдилай гумар алахьзавай. Ана суварин мугьманар патал 
итимри тIуьнар гьазурзавай. Ихьтин чIехи межлисра итимри хуьрекар гьазуру-
нихъ вичин метлебни чIехивал авай. Итимри гьазурай хуьрекрин тIеамар зур-
бабур жеда, лугьудай.

Мектебдин вири дегьлиз тирвал столар эцигнавай, стулар бес тежезвайви-
ляй, абу инлай-анлай эцигиз абурун винелай гьяркьуь тахтаяр ва тахтайрин 
винелайни  михьи парчаяр вегьенвай. Гьа саягъда, вири мугьманриз чкаяр бес 
хьун патал, вири классра столарни стулар эцигнавай.

Идалайни алава яз, тамадади ва чпиз тостар гудайбуру, рахадайбур чеб ви-
ридаз такваз хьайитIани, лугьудай гафар  виридаз ван хьун патал, дегьлизда-
ни, классрани микрофонар эцигнавай. Имни Ингьар муаллимдин фикирдалди 
авунвай кар тир.

Са жерге жегьил рушари мукьув гвай Регъвер булахдилай ятар кварараваз 
гъизвай. Дишегьлийри дегьлиздани  классра столар чIагурзавай, анал къапар, 
тIурар, шишер, мижейринни ичкийрин птулкаяр эцигзавай. Столар ахъа тIе-
биатдал вучиз ийизвач лугьуз хабар кьун хьайитIа, жаваб сад я: хуьруьнвий-
рин чпин ватандин гьавадин къилихар хъсандиз чизва. Ам гьикьван алахьайди  
хьайитIани, садлагьана марф къун мумкин я. Адет яз, марфар ихьтин шад мя-
рекатар, суварар хьайила, къвадайди абуруз чидай. «Цаву чи шадвал паюн яз, 
берекат галай  марф ракъурзава»,  – лугьудай мамухвийри ихьтин вахтара.

Къе марф авачир, я ам жеда лагьана садани фикирни ийидачир. Вили цавал 
цифедин са гелни алачир. «Килигин кван, – лагьана за жува жувакди, – мамух-
вийрин гафар бине авайбур яни-тушни».

Чпиз са чка жагъурна акъвазнавай машинрай дамахар гваз алукIнавай ити-
марни папар, аялар эвичIиз майдандихъди къвезвай. 

Хуьруьн чIехи итимар, абурухъ галаз костюмарни, гатун югъ ятIани суварин 
гьуьрметдай, бухари бармак алукIнавай Жебес халуни, яшар хьанвай дишегь-

лиярни,  майдандин са къерехда, суварин вири гьерекатар фидай юкь хъсандиз 
аквадай чкадал стулрал ацукьарнавай. Абурун юкьва Жебес халудин паб Тугъ-
уя хала, Балакь халудин уьмуьрдин юлдаш Нуьрге халани авай. 

Лацу перем алай Ингьар муаллим, гъиле вичин пограмма кхьенвай чарни и 
мукьвара чи издательствода акъатнавай вичин бицIи ктабни аваз, инихъ-анихъ 
гьерекат кваз физ, идавай-адавай са вуч ятIани хабар кьаз, са вуч ятIани тагь-
ким ийиз, къекъвезвай.

– ГьикI хьана? – хабар кьуна ада завай. – Хтанвани ви дустар? – Ада лу-
гьузвайбур Андрейни, Песенни Шабал Къамкъам тир. – Сувар гатIундай вахт 
агакьзава.

– Гьеле аквазвач. Зенгна хабар кьадани?
– Ваъ, – лагьана муаллимди. – Хведайди хкведа. Рекьевайди зенгералди юн-

дай акъудун, адан дикъет рекьелай алудун герек туш. Ваз аквазва чи къекъвей 
тик рекьера гьикьван машинар аватIа. Абурун арада терсдиз гьализ кIандай-
бурни авачиз туш… Хквезвайвал хтурай.

Ингьар муаллим алатна фена.
Са ни ятIани зун кьулухъай къуват авай гъилералди тIарамдиз кьуна хкажна 

чилел эцигна. Элкъвена килигайтIа Песен я. Адан къвалав адан пуд гадани са 
дишегьли акъвазнава.

– Им зи хзан я,  – лагьана Песена. – Зи юлдаш Мария, зи гадаяр: Уьтквемни, 
Самурни Алпан.

– Как красиво! Как прекрасно! – кьуд патаз килигиз гьейранвалзавай Мари-
яди. – Я никогда такого не видела! Какие высокие  горы! Какие высокие небеса!

Адан гадайри чпин мобильникар  кьуна чпиз аквазвай шикилар «кужумза-
вай».

– Ви паб, гадаяр гьинава? Хтанвачни?
– Папа мектебда столар чIагуриз куьмекзава, гадаяр гьа и арайра ава, чпин 

хуьруьн дустарихъ галаз, халкьдик акахьна.
И ихтилатрик кваз чи патав кьилихъ еке гангучIа галай са бицI1и руш атана, 

ада чавай хабар кьуна:
– Чан халуяр! –  лагьана ада. ИкI лугьун патал адаз са ни ятIа чирнавайди  ва 

и гафар лугьуз са кьадар адаз чентиз акъваззавайдини аквазвай. – Куьн вачIе-х-
ваяр яни?

– Я, чан халудин, я! – лагьана за. – Вун нин руш я?
Руша къуьнер агажна. Ам лезгидалди гъавурда акьазвачир.
– Как тебя зовут? – хабар кьуна Песенан папа.
– Меня зовут Диляса Андреевна.
– О! – лагьана за, ам гъилерал кьуна цавуз хкажна. 
Зун гъавурда акьунвай. Зи рикIе иски тIал юзун хъувунай, амма ам къе ви-

нел акъудун кутугнавачир. «Эдгьемазни Дилясадиз къаст авур угърашри абур 
гьихьтин бахтуникайни шадвиликай магьрумна! – лугьузвай за рикIяй. – Абуру 
и рушавай гьихьтин чIехи бубани баде къакъудна! Абуру чуьнуьхай къаргъуни, 
сагъ са халкьдивай хьиз, гьа и бицIи аялдивайни къакъуднава…»

Залан фикирар яргъазна, за зи гъилералламай рушаз лагьана:
– А ну-ка, позови своего папу сюда!
– И маму тоже! – лагьана руша.
– И маму тоже!

– Папа! Мама! Идите сюда!.. Они там прячутся. Идут.
– Идут! Идут! – лагьана за.
– А  у нас еще сюрприз есть, – ван явашарна, кушкушна  Диляса Андреевна-

ди, Андрейни Эсмер чи патав атайла… – Но  я вам не скажу.
– На сюрпризы вы большие мастера!.. – лагьана за. – А ну давай-ка, мастера, 

я вас обниму!..
Ингьар муаллимдиз Песенни Андрей хтанвайди акуна чи патав атана, абу-

руз, Мариядиз, Эсмераз, абурун аялриз хваш-беш авуна. Ахпа ада чун вири 
Жебес халудин патав тухвана.

– Адан вил алайди я, хтанвачни лугьуз хабарар кьазва, телефондин зенгер 
физвач лугьуз наразивалзава… Къе гьавадин телефонрай рахазвайбурун вири-
дан ванер цава гьакьзавач,  «таквадай симер» ифена кьатI жезва,  – лагьана 
муаллимди чи вилик экечIна, инсанрин арадай чаз фидай рехъ ийиз-ийиз.

 Чун акурла, Жебес халуни Тугъуя хала, къарагъна, чи къаршидиз атанай. 
Кьве патайни хьайи кьван къужахра кьунарни лагьай алхишринни шадвилин 
гафар вири чаз чидайбур, агъзур сеферра ван хьайибур ятIани, абуру вирида 
къе кьетIендиз ва цIийидаказ ван ийизвай хьиз тир…

– Гила за гатIунзава, вахт жезва, – лагьана  Ингьар муаллимди. Ахпа Песе-
нахъни, Адреяхъни заз элкъвена, тагькимна:– Квез пудазни гафар гузвайди я 
гьа, гьазур хьухь.  Анжах яргъи гафар тахьурай, рахадайбур гзаф ава. Садан 
хатурни тамукьдайвал, виридаз вахт бес жедайвал, гафар кьенят ая… Песен, 
ваз рахаз акьван кIан тийидайди заз чизва. Ви гафар зуьрнедалди лагьайтIани 
жеда... Вав зуьрне гвайди яни? 

– Зуьрне гвачиз, куьне зун хуьруьз ахъай тийидайди заз чизвай,  – лагьана 
Песена. – Мариядин чантадава.

И арада  виридихъай рушарин хорди лугьузвай «Чан кьакьан дагълар!» ма-
нидин къати ван акъатна. Виридан чинар хуьр галайнихъ, винидихъ элкъвена, 
вирибуру капар яна, жегьил гадайрини аялри уьфтер агалдарна. Винидихъай 
Хважа халудин машиндаваз кьилелай яру-цIару  тIаратIри лепени парпар гуз, 
гъилера цуькверни аваз рушар къвезвай. Мани лугьузвайбурни гьабур тир. И 
шикилни Ингьар муаллимдин программадин са пай тир.

Абур агакьайла, Ингьар муаллимди микрофон гъиле кьуна. Кьуд патахъай 
ам галайнихъ видеокамерайринни мобильникрин «вилерни япар» алтIумна.

– Чан вили цавар! Чан Алпан дагъ! Чан чи амай кьакьан дагълар! Ихтияр 
це заз жуван гаф лугьудай! – гатIунна вичин рахунар Ингьар муаллимди. – Чан 
играми мамухвияр ва азиз мугьманар! Куьн атурай – рагъ атурай! Квез виридаз 
къенин югъ мубаракрай! Куьн вири сагърай авай чкайрай яргъал рекьер атIана 
ватандиз хтанвай! 

Чи Лезгистан чун патал виридалайни иер, виридалайни кьакьан, вирида-
лайни масан уьлкве я! Къенин юкъуз адан меркез чи Мамух хьанва!

Чи хуьр къадим хуьр я, тарихдин лап иски ктабра тIвар авай хуьр я, адан та-
рихдин деринвални кьакьанвал чаз чи Алпан дагъди вичини  адан тIварцIи, ана 
къедалди амай ВачIедин кIвали, чи Ялгъуз яйлахди, Буьлуьл вири шагьидвал-
зава. А шагьидвилер  чи виридан  рикIерани ава, абур генани мягькем хьана ча-
лай куь балайрал агакьар хъувун чи виридан везифани я,  мурадни, гьабурувни 
и везифани мурад давамариз тун я. Мад сеферда мубаракрай квез виридаз чи 
къенин сувар!



71

Сифте гаф заз са вахтара  чIехи пагьливан хьайи, Лезгистандин вири хуьре-
рани шегьера симинал вичин гьунарар къалурай чи къенин гьуьрметлу агъ-
сакъал, ягьдинни намусдин пагьливан Жебес стхадиз гуз кIанзава.

Гурлу капар яна.
За Ингьар муаллимди вичин ктабдай са шиирни кIелда лагьана фикирнавай.  

Ктаб акъатнавайтIани, адаз вич чранвай шаирдай кьадай жуьрэт тахьайди хьиз 
тир. Муькуь патахъай, рахадайбур гзаф яз, вахт кьенятун патални ада икI авун 
мумкин тир.

Жебес халу са пакетни тумаждин к1вачин къапар гваз экъечIна. Вичив Ин-
гьар муаллимдиз микрофон вугуз кIан хьайила, ада къачунач. Ада сифтедай 
пакет, ахпани вичелай алудай пенжек Ингьар муаллимдив вугана. Ахпа  ц1ийи 
чекмеяр алудна, вичив гвай тумаждин к1вачин къапар алук1на. Виликан па-
гьливандин гьерекатрай муаллимдин кьилни акъат тийизвайди, абур суварин 
программадик квачирбур тирди Ингьар муаллимдин тажубвиляй аквазвай.

Жебес халу  чIугуна симинин сифтегьан тарцив агулдна тикдиз эцигнавай 
пайгардин патав фена.

Майдандал лал кьена. И садлагьана алукьай секинвили виликан пагьливан, 
вичин бедендин чIехивал гумайтIани, гила са кьадар кIулни вегьенвай кьуьзуь 
итим, симинал бажагьат хкаж жеда, хкаж жез кIан хьайитIани, адалай алакьдач 
лугьудай фикирдал кIватI хьанвай  кьван вири халкь алайди къалурзавай.

– Песен! Яда! Инал ша кван! – гьарайна Жебес халуди. – Зуьрнени гваз ша. 
– Вич симинин кьилел фена.

Песена зуьрнени гваз адан патав чукурна.
– Ягъ «Лезгийрин марш»! – эмирдалди  лагьана Жебес халуди.
Песена макьам яна. И арада чкадин зуьнечийрикай сада, атана, Песена ягъ-

завай макьамдихъ галаз зил кьуна. Макьам вичин жезбида гьатна.
И арада симин кIаник, аскерди хьиз, атIай-атIай къадамар вегьиз, гъилерни 

сад вилик, сад кьулухъ ийиз, са ругуд-ирид йисавай гъвечIи гада экъечIна. Ви-
ридак шадвилин гьевес акатна, садбуру капар яна, садбур, адак генани руьгь 
кутаз, «раз-два» лугьуз гьарайиз хьана. Зуьрнедай язавай марш рикIелди гьисс-
навай ва ам женгери макьам тирди кьатIанвай и аялди, гьарай-эвердиз ябни 
тагана, сим кьунвай кьве гьачадин  арада, симин кIаникайтIуз  и патай и патаз, 
а патай и патаз камар язавай. Ам, гуьгъуьнлай виридаз чир хьайивал, Балакь 
халудин хтул, женгинин аскер хьайи, дяведай тахтай имидин тIвар эхцигнавай 
Айсам тир. Адан дидеди ам гъил кьуна са къерехдиз хутахнай.

Жебес халу мукъаятдиз, яваш-явашдиз, амма кIвачера виликдай хьайи 
устIарвилин чешне амайдахъ агъанваз, симинал акьахна ва гьа саягъда  сад 
лагьай гьачадин хилел хкаж хьана. Пайгар са кьилихъди чилел эцигна, ада гъи-
лелди макьам акъвазарунин ишара авуна. Ахпа Ингьар муаллидиз са вуч ятIа-
ни лагьана. Ада гъилевай микрофон Жебес халудихъди виниз гадарна, кьуьзуь 
пагьливандин гъили ам тарпна, жегьил лекьре вичин гъуьрч кьадайвал, кьуна.

– За зи гаф гьа инилай лугьуда, – лагьана ада. Ахпа давамарна: – Чан  зи 
хуьруьнвиярни мугьманар! Чан рухваяр! Чан рушар! Чан балаяр! Куь виридан 
чанар сагърай! Вири сагъ-саламат хьурай, вири бахтавар хьурай! Зунни къе 
бахтлу ва шад я къенин хьтин югъ жуван вилериз акунал. Заз и югъ чпиз аку-
найтIа кIандай инсанарни авай, амма абур, гьайиф хьи, чавай фад къакъатна, 
абур чавай къакъудна пис ксарини, гьахъ гвачир кьисметдини. Вучда? Гьахьтин 
ксар авачирбур ина бажагьат ава. Гьабурни къе рикIел хкваш! Гьабурни чахъ 
галайдай яхъ! Абуруз виридаз Аллагьди рагьмет авурай! Абуруз виридаз чун 

и алахьнавай цаварилай аквазва ва гьабуруни чахъ галаз шадвалзава. Абуру 
чаз лугьузва: «Мубаакрай квез! Шад хьухь!» Зазни квез пагьливандин тарцин 
гьачадилай лугьуз кIанзава: «Садрани ажузни, ужузни жемир! Я масадбурни 
ийимир! Садрани дарихни жемир, гарданни кIир мийир, я масадни гьакI  же-
дайвал мийир! Садрани кьилни квадармир, кьарайни! Гьина куьн хьайитIани, 
вуч кьилел атайтIани! ЧIехиди-гъвечIиди, лугьур-талгьур чир хьухь! Жуван 
гъвечIи ватанни, чIехи Ватанни кIан хьухь! Жув ватандикай, ватан жувакай 
садрани атIумир! Я куьнени куьн сад садакай атIумир! Са чIавузни жувакай 
ягьдин кьел хкудмир, адан кьелен харар гьикьван ирибур хьайитIа, гьакьван 
хъсан я! Гьа чIавуз чалай къуватлубур ва бахтлубур жедач! Куь виридан чанар 
сагърай! – ахпа агъуз гьарайна: – Песен! «Ялгъуз яйлах!» – ада трубка Ингьар 
муаллимдал хъевгьена. Адани ам викIегьдиз кьун хъувуна.

Песена макьам яна. Муькуь зуьрнечидини зил кьуна.
Жебес  халу, симинал акьахай жуьреда хьиз, мукъаятдиз кьвед лагьай гьача-

дал фена ва анилай явашдиз эвичI хъувуна.
Гурлу капари цавар къачузвай.
Тургъуя халади цуьквер алай шалдин пипIев вилерилай накъвар михьзавай.
Жебес халуди вичин ихтилатар куьтягьнавачир. Адахъ мад са авуна кIани 

важиблу кар амай. Ада, межлисдин тамададивай микрофонни, адав вич сими-
нал хкаж жедалди вилик вугай  пакетни къачуна, лагьана:

– Играми хуьруьнвияр! Заз рикIик кумай са карни авуна жувалай алудиз 
кIанзава. – Ада пакетда авайди акъудна, хкажна кьуна. – Им зи пагьливанвилин 
партал тир. Къе зун жуван уьмуьрда ам алачиз симинал акьахна. Къе зун жув 
пагьливан я лагьана акьахайди туш. Зун анал къе акатнавай шадвилини заз са 
геренда хтай жегьилвили акьадарайди я. И пенжекдал гзаф запабар ала, а запа-
бар алпан гьарфаралди кхьенвайбур я. А кхьинар заз куьгьнебурай ахкъудайди 
рагьметлу Шуай тир. Ана авай гафарни куьгьне пак ктабрай кхьенвай гафар я. 
Гьавиляй заз и пенжек, зун амачирла, са муртIаз гадарна амукьна кIанзавач. Им 
за чи жегьил пагьливандиз багъишзава. Эвера адаз инал! 

Жебес халуди вичин ядигар жегьил, кьакьан буй авай, спортивный костю-
мар алай гададал алукIна. Тумаждин к1вачин къапарни адаз багъишна. 

Пенжек жегьилдиз хъсандиз кьунвай. Ада чIехи пагьливандиз сагърай ла-
гьана, адаз икрам авуна.

Жебес халуди, микрофон сивел тухвана, алава хъувун яз, жегьил  пагьли-
вандиз лагьана:

– Инал квез ван хьайи, зи куьгьне хванахва, чIехи зуьрнечи  хьайи,  тагъ-
арви Уьтквеман хва Песена ягъай кьве макьам галачиз пагьливандикай пагь-
ливан жедач. Абур рикIелай алудмир. Абур сад руьгь кутадай, къуватар гудай, 
устадвал артухардай сад уьмуьрдикайни дуьньядикай, цаварикайни чилерикай  
фикирар ийиз тадайбур я. Абур виидаз герек авазар я. Куьнени абур рикIелай 
алудмир, инсанар! Абур чи руьгьдин чIварахар я! Абур чи руьгьдин кьел я!

Халкьди капар яна.
Жебес халу вичин чкадал хтана.
Ахпа Ингьар муаллимди лагьана:
– Заз гаф чи хуьруьн дуст Песеназ гуз кIанзавай. Ада вичин гафар вичи 

ягъай макьамралди лагьанвайдай яхъ лагьана. Рахунрал акьван рикI алайди 
туш. Ада вичин зуьрнедин вири гьунарар къалур тавунмаз чна ам хуряй ахъай 
хъийидач!.. Гила за гаф зи рикI алай ученик хьайи, квез виридаз чизвай Антер 
Мазановаз гузва.

За жуван хуьруьнвийриз сувар мубаракна, вирида лугьудай хьтин алхишдин 
гафар лагьана ва эхирдай хълагьна:

– За чи хуьруькай, хуьруьнвийрикай ктаб кхьенва. Заз лугьуз кIанзавай 
кьван гафар, фикирар, гьиссер, мурадар – вири гьана ава. За квез гафни гу-
зва: и къенин суварин йикъакайни за ана кхьин хъийида! Вучиз лагьайтIа вири 
чун агуддай, чалай рикIиз кIан хьайи гьихьтин хьайитIани четин ва зурба кар 
алакьдай хьтин эр, къуватар ва гьевес гузвай и югъ тарихдай квахьдайвал авуна 
жедач! Ихьтин югъ виче хуьдай гьар са рикI гьамиша куькIвена жеда!

Хважа халудиз гаф гайила, ада лагьана:
– Куьн сагърай, чан жемятар! Мубаракрай! Мад вуч лугьудайди я кьван! Са 

виш грамм тахъванваз гафар лугьуз жедайди яни-е? 
И гафариз виридалайни яргъи капар ягънай.
Андреяз гаф гудайла Ингьар муаллимди хуьруьнвийрин рикIел ам вуж ятIа 

хкана. Адан буба Ясабанни Арина Фёдоровнадин тIвар кьурла, вири яд иличай 
хьиз киснай. Им абурун саки виридан рикIел абурун тарих алама лагьай чIал 
тир. И арада Эсмерни абурун бицIи руш, къарагъна, тади кваз са гьиниз ятIани 
фена.  

Зи дустуни яргъи ихтилатарнач. Ада вич и хуьруьз, вичин дидеди кIвала-
хай  мектебдиз вичивай куьмекар гуз, ВачIедин кIвални туькIуьр хъийиз гьазур 
тирдакай, ахпа вичиз пакадин йикъалай эгечIна вичин бубадин кIвалер хьайи 
чкадал цIийи кIвалер хкаж хъийиз кIанзавайдакай лагьана.

– Гила, тамадади ихтияр гайитIа, – лагьана Андрея далудихъ, инсанрин ара-
диз  вил ягъиз-ягъиз, заз мад са касдиз гаф гуз кIанзава. Килигин квез ам чир 
хъжедатIа.

Инсанрин арадай экъечIна, микрофон Арина Фёдоровнади кьуна. Гьа им 
гъвечIи Дилясади хиве кьунвай сюрприз тир.

Вири яшлу инсанриз ам чир хъхьана. Абур вири кIвачел къарагъна, капар 
яна. Дишегьлийрин вилерал накъвар атанвай. Амайбурни винидихъ Ингьар 
муаллимди авур ихтилатрай гила микрофондихъ галайди вуж ятIа гъавурда 
акьунвай. Гьабурни капар ягъуник экечIна. Ингьар муаллимдини, сивелай хъ-
вер алахьиз, кап язавай. Белки, ада рикIяй, вичелай рази яз, лугьузвай: «Къенин 
сувар хьаначиртIа, мумкин тир Арина Фёдоровна тахтунни. Ам чи шадвал мад-
ни атухарунин мурад аваз хтана!».

– Зи азизбур, зи хайибур, зи хуьруьнвияр! – лагьана Арина Фёдоровнади, 
гъилин ишарадалди капар секинарайдалай гуьгъуьниз. – Зун зи ватандиз хтан-
ва. Зун ина амукьиз ва ина рекьиз хтанва,  – ада метIерал акъвазна чилиз пудра 
темен гана.

Къахрагъайла, адавай рахаз хъхьаначир, ам шехьзавай. Андрея ам яшлу ин-
санар авай патаз гъана. Анавай кьван вирибуру, Тургъуя халадилайни Нуьрге 
халадилай, Жебес халудилайни Ингьар муаллимдилай эгечIна вирида чпин кIе-
ме кьаз ахъайзавай. Папар шехьзавай. Абурун арада Ясаб БетIиха ягъна кьейи 
йифиз и кардин хъел Арина Фёдоровнадилай – Ширинаталай алудиз кIан хьай-
ибурни авачиз тушир. Гьабурни шехьзавай. Итимрин вилерни кьеженваз аква-
звай. 

Ахпа Арина Фёдоовнадиз хуьруьнвийри  чпин арада ацукьдай чка ганай.
Межлис давам хьанай.
Жебес халудин партал алукIай пагьливанди симинал вичин алакьунар къ-

алурна. Квасади вичин «гьунарар» къалурзавай. Къе адан чантада вичиз пул 

тагайбурун чиниз ягъдай гъуьр авачир. Адан чантада къенфетарни шарар авай 
ва ада абур аялризни къарийриз пайзавай, аялрив чпин шарара уф тваз тазвай, 
къарийри, вич уф туна, шарар вугузвай. Ахпа, чинеба раб сухиз, инал- анал 
шарар падиз, хъуьруьнарзавай, кьуьлерзавай, къамбачIар ягъиз, вичин уюнар 
акъудзавай, зарафатдин манияр лугьузвай.

Ахпа маниярни кьуьлер давам хьанай. 
Сифтени сифте кьуьлер авун патал яшлу инсанриз майдандал эвернай. Лап 

гьалдай фенвайбурни кваз майдандиз экъечIнай, чпивай жедайвал кьуьлернай, 
вири халкьдин шадвилик пай кутунай. Арина Фёдоровнани садалайни гуьгъ-
уьна акъвазначир. Тек са Нуьрге хала вичин чкадал аламай.

Кьуьлеривай тух тахьай садни амукьначир, я чIехибур, я аялар.
Зун патал гьайиф чIугвадай са карни авай: Шабал Къамкъамни Цуьквер-Ха-

нум атана акъатначир.
Няни жедай кьиляй вири мугьманриз мектебдин къенез эвернай ва ана тIуь-

нин-хъунин чIехи межлис давамарнай.
Ингьар муаллим гьанани тамада тир.
Вири ацукьнавай арада цавар рахана, куьруь марфни къвана. Инсанри им 

хъсан, цавар къе и чилел фейи крарал рази тирвилин ва и чилел берекат жедай-
вилин лишан я лугьузвай.

А тIуьн-хъунин межлисда хьайи кьван ихтилатар, тостар, рикIел хкунар къ-
алурун патал сагъ са ктаб кхьена кIан жедай. Гьабурукайни кхьидай, белки, сад 
акъатин. Акъат тавуртIани, квез абур гьихьтинбур ятIа чир тахьана жедач…

Амма ваъ! Гьахьтиндини эхирни акъатна! Вири тостарив вич агакьначтIани, 
амайбур гьада кхьин хъийида!

Дегьлиздин ракIарал Шабал Къамкъамни вичелай са кьилин кьакьан Цуь-
квер-Ханум пайда хьана. За абуруз жув алай чкадилай гъил юзурна. Абур стол-
дин тамада галай кьилихъди атана. 

– Яда, вун геж вучиз хьана? – лагьана за.
– Пакамахъ экъечIдайла, иранбуба атана кIвализ. Гьам Дербентдиз, ахпани 

элкъвена вичин хуьруьз хутахун хьана… АкI авуначиртIа, вичин руш къахчуна 
хъфидайбурукай я, – зарафатна Шабал Къамкъама.

– Им ви рикI алай шаир Шабал Къамкъам я, – лагьана за Ингьар муаллим-
диз. 

– Чун пара шад я! – лагьана тамадади.
– Адаз кьве жерме къвезва! – вичин гафни сухна хъсандиз кефиниз акъатна-

вай Хважа халуди.
– Кьве жерме квяй? – хабар кьуна тамадади.
– Сад геж хьунай, садни – паб вичелай яргъи хьунай! – жаваб хгана Хважа 

халуди, тамададин микрофондал сив эцигна.
Вири хъуьрена. Шабал Къамкъамни, зарафатдин гъавурда аваз, хъуьрена:
– Зун рази я,  – лагьана ада. 
Цуьквер-Ханумни кьулухъ хьана акъвазнач ва вичин гъуьл Хважа халудив 

акIадариз тун адан намусди кьабулнач: 

– Пушкинан пабни адалай яргъиди тир,  – лагьана ада.
– О-о! – лагьана Хважа халуди Шабал Къамкъамаз. – АкI ятIа, вун чи Пуш-

кин я ман, чан хванахва! Ша, ацукь зи къвалавай!
– Гзаф тахьайтIани, къе хьайитIани гьам жедай ихтияр це заз! – лагьана 

Шабал Къамкъама, вичиз Хважа халуди авунвай кьве жермени кьилиз акъудна, 
Цуьквер ханумни галаз адан къвалавай ацукьна.

Банкетдин  сифте кьиляй тамадади виридалайни яргъи, виридалайни куьруь 
ва виридалайни иер пуд тостунай  пишкешар хиве кьунвай.

Виридалайни иер тостунай гьер Шабал Къамкъамал, виридалайни куьруь 
тостунай гьуьндуьшка  Песенал, виридалайни яргъи тостунай кIек Хважа ха-
лудал гьалтна…

Абурни гьихьтин тостар тиртIа, Шабал Къамкъама вичи кхьин хъийида ла-
гьана гаф ганва…

– Къе куьн вири зи кIвализ хкведа! – ванцик эмир кваз лагьана Хважа халу-
ди межлис куьтягь жедай кьиляй.

– Ваъ! – лагьана за кьетIидаказ. – Жува эхверайбур за зи кIвализ хутахда!
– Гьерни гьуьндуьшка  гвайбур вуна масадав вугудач,  – Хважа халуди зи 

далудиз капаш вегьена. – ЯтIа, пака куьн вири зи кIвализ къведа! Пушкинни 
ахъай хъийимир!

– Хьуй! – лагьана, гаф гана за…
…Гьа йифиз Шуаян хъалдин дакIарда инсанриз экв аваз акунай.
Ам Арина Фёдоровнади эцигнавай шеминивай тир.

9.01.2004 – 8.04. 2020

                                                      Хуьруьг ЛУКЬМАН
                                                            (1921-1988)

ШАИРДИН ИРС

Лукьман Алискеров 1921-йисан 13-июндиз Ахцегь райондин 
Хуьруьгрин хуьре дидедиз хьана.

Шиирар кхьиз ам 15-16 йисар хьайила эгечIна. Яни 1936-йисалай 
кьулухъди.

17 йис тамам хьайила зи дах садлагьана биши хьана, адаз мад ван 
хтанач. Адан чIехи кьве стха – Гьажибубани Абдусалам Ватандин ЧIехи 
дяведин йисара фронтдиз тухванай. Бишиди тирвиляй дахдиз дяведин 
женгер кьисмет хьанач. Азарлу диде, кIвалин кIвалахар вири адан хиве 
гьатна.

Чи куьгьне кIвалерин патав дахди са кIвални дегьлиз галай ктабхана 
эцигнай. Аниз герек къведай столар, стулар, ктабар эцигдай дезгеярни 
вичи авуна. Адан ктабханада лезги шаиррин, философиядин, дуьньядин 
литературадин ктабар авай. Дахдин ктабханадиз лезгийрин машгьур 
шаир Алирза Саидовни мугьман хьанай. Идалай гъейри, дахдини Алирза 
халуди гьана санал гзаф кхьинар авунай.

Вичин вири уьмуьрда дахди капI авуна. Ам Аллагьдихъ агъазвай инсан 
тир, хъсандиз араб чIалал кIелизни чидай. Дахди диндин рекьяй чаз, 
аялризни, гзаф чирвилер ганай. Дах, азарлу яз, гагь азарханада, гагь кIвале 
жезвай. Хзан къалинди тир. Вири везифаяр дидедин хиве гьатна: кIвалин-
къан дердияр авун, никIе кIвалахун, азарлу бубадихъ гелкъуьн. Ирид 
йисуз ам месел хьана. Ахпа яваш-яваш арадиз хтана, кIвачел ахкьалтна.

КIвале, никIе куьлуь-шуьлуь кIвалахар ийиз гатIунна. НикIиз фидай 
рекье куьчедай жагъай картондин кIусунални кваз ада вичин шиирар 
кхьидай. Вичихъ я сагъвал, я кIвалахдай шартIар хьаначтIани, шиирар 
кхьин ада акъвазарнач.

Хуьруьг Лукьман лезги халкьдиз фадлай чидай кирам (автор) я. 
Адахъ вич яшамиш хьайи девирдикай кхьенвай эсерар пара ава. Вичин 
сагъламвал авай гьалдизни килиг тавуна, ада вири къуватар шииратдин ва 
халкьдин рекье желбна.

Шиират



77

Хуьруьг Лукьманан «Рагъ» тIвар алай сифте ктаб I000 экземплярдин 
тираж аваз 1971-йисуз чапдай акъатна.

Шаир биши ва сагъсуз тиртIани, савадлу инсан тир. Вичихъни жуьреба-
жуьре рекьерай чирвилер авай. Адакай гьатта пагьливанни хьанай. Жегьил 
вахтунда ам симинал къугъвадайбурухъ галаз маса хуьреризни фенай. 
КIелунал дахдин рикI гзаф алай.

Газетар, ктабар кIелзавайвиляй адаз дуьньяда кьиле физвай 
вакъиайрикайни хабар авай. Дах кимел фейила, адавай «вуч хабарар ава 
дуьньяда, Лукьман» лагьана хабар кьадай. Вичин нубатда дахдини кIелай 
кьван малуматрикай ихтилатдай. Асул гьисабдай адахъ авайди 4-класс 
акьалтIарай образование тиртIани, чирвилерал гьалтайла, ам кьилин 
образование авайдалай кIусни усал тушир. Чпихъ илимрин доктордин, 
кандидатдин дережаяр авайбуруни дахдин алакьунриз еке къимет ганай.

Шаирвилел гьалтайлани, адахъ литературадин институтар 
акъалтIарнавайбурулайни дерин чирвилер авай. Дуьньядин поэзия Хуьруьг 
Лукьманаз хъсандиз чидай. Вичин яратмишунриз дуьнья къалурун патал 
ам гзаф алахъна. Магьачкъаладиз редакциядиз физ-хквез, арадал са 
затIни текъвез, гзаф йисар алатна. Ада лугьудай: «Дагъустандин ктабрин 
издательстводиз 1967-йисуз вугай «Рагъ» тIвар алай ктаб, са шумуд йис 
арадай фейила, хейлин шиирар хкудна, 1971-йисуз са гъвечIи кIватIал яз 
акъуднай...».

Дахди ихьтин гьахъсуз крарикай гзаф фикирардай. Гьа ихьтин 
фикиррин есирда аваз ам 1988-йисан 5-январдиз рагьметдиз фена.

Къе Хуьруьг Лукьман чи арада амачтIани, адан жавагьирар хьтин 
эсерар ама. Абур гъиляй-виляй вегьена виже къведач. Шаирдин ирс хуьн 
патал, абур са ктабда санал кIватIнайтIа, хъсан жедай. И карни къенин 
йикъан несилрин хиве ава.

Жамалдин  АЛИСКЕРОВ,
Хуьруьг Лукьманан чIехи хва.

РИКI ГЪУТА КЬАЗ, КУЗ-КУЗ ШЕДА ВУН ПАТАЛ

(Лирикадин шиирар)

                   АЦУКЬ  ПАТАВ

Гьар сеферда чун чал дуьшуьш хьайила,
Гъил кьаз, чна сабагь хийир лугьузва.
Милиз хъверна, вун ви рекьиз фейила,
Вахъ галаз зи рикIни вуна тухузва.

Гьа икI физва йикъар, варцар датIана,
Ша лугьузвач гьич вуна заз ви багъдиз.
Мус гуда заз са кIунчI цуьквер атIана,
Чун амукьдач икI жегьил яз, я сагъдиз.

Къе чи югъ я, эгер ваз чир хьайитIа,
Пака цан геж жеда, гатфар хкатна.
Ви емишар хуш я заз, на гайитIа,
Неда абур за ви патав агатна.

На лугьузва хъсанбур туш цуьквер зи,
Алач абрал рикI ацукьдай мешребар.
ГьакI тирвиляй хуш жезвач квез гъилер зи,
Я кьилизни акъатзавач метлебар.

АкI лугьумир, ви гъилева няметар,
На тагай яд са касдини хъвадай туш.
Ацукь патав, ая ширин суьгьбетар,
Теклиф тавур мугьман кIвализ кьадай туш.

ФЕТIИМА

Катзавани вун зи гъиляй,
Вуч хабар я, къваз, ФетIима!
Са хупI яд це заз ви гъиляй,
Кьве гаф лугьун ваз, ФетIима.
 
КIан хьайила ви яр-емиш,
Вучиз заз гуз къведач къимиш?
Жув кIаниди тийиз саймиш,
Гумир акьван наз, ФетIима.

ТIимил-шимил кутаз гьакI таб,
Куьз жеда ви гафарал къаб?
Нагагь за ваз тахгайтIа яб,
Хъуьреда вун заз, ФетIима.

Лампа хьтин туьхуьн тийир,
Бейкеф хьана хъфин тийир,

Хъуьтуьл накьв я, жагъин тийир,
Гьар са майва цаз ФетIима.

Зунни я вун хьтин ялгъуз,
Тек хъсан туш, ша жен калхуз.
Хуш я рикIиз гьар са юкъуз
Ви гъил-гъиле кьаз, ФетIима.

Ваз такIан затI къачудач за,
Кардал зун-вун лугьудач за,
Са касдивни вугудач за
Гьич ви хатур хаз, ФетIима.

Ая вуна къе са фикир,
ГьикI жедатIа кардин эхир.
Чирна за ваз зи рикIин сир,
Гъиле кьуна саз, ФетIима.

                                          1940-йис.

                ЗУН ВАЛ АШУКЬ Я

Билбил ашукь жеда багъдин цуькверал,
Лув гуз даим, рикIихъ кьарай авачиз.
Зун ашукь я, азиз яр, ви хъуькъверал,
КIан я абруз югъди-йифди тамашиз.

Векьер ашукь жеда гатуз циферал,
СтIал-стIал яд вегьидай кьилелай.
Зун ашукь я ви къизилдин киферал,
КIан я рикIиз абур ийиз гъилелай.

Матрос ашукь жеда дерин гьуьлерал,
Четин-четин чкадай рехъ эцигиз.
Зун ашукь я варцар хьтин вилерал,
КIан я абрай ви хуш рикIиз килигиз.

Лежбер ашукь жеда пурпу чилерал,
Жедани вахт атайла тум тацана?
Зун ашукь я ви гъвечIи тир гъилерал,
Бес куьз кьадач абру зи гъил атана?

РУШАН ТАПШУРУГЪ

Вири лугьуз жедач сир-къам,
Эгер дуьшуьш хьайитIа ам.
Сифте гаф яз чими салам,
Лугьузва лагь кIани ярдиз.

Ингье шикил – зи рикI, жигер,
Гьикьван хушдиз ийизва хъвер!
Вич акурла зи чанди звер
Къачузва лагь кIани ярдиз.

Акъвазда зун вад йисалди,
Чун чибур я, са чIалалди.

За и цуьквер вич паталди
АтIузва лагь кIани ярдиз.

Я къай чизвач, заз я аяз,
Фагьумрай лагь дерин, даяз.
Вичин буйдихъ тамарзу яз,
Зун кузва лагь кIани ярдиз.

Мус хтурай азиз билбил?
Рекье ава даим кьве вил.
Де сагърай мад, за вичив гъил
Вугузва лагь кIани ярдиз.

                                     1944-йис

АШКЪИДИН  ЦУЬКВЕР

Зи ашкъидин цуьквер вири ачух я,
Элкъуьрнава абру чин вун галайвал.
Вун тахьайтIа, кIани руш, зи язух я,
Инанмиш хьухь, лугьузва лап авайвал.

Ви дердини гару къачур са пеш хьиз,
Къекъуьрзава зун куьчейра датIана.
ГьикI акъвазда адан хура зун текдиз,
Ая тIун на заз са куьмек атана.

Гзаф ава захъ ийидай кIвалахар,
Ви къайгъу я абурукай кьилинди.
Вун галачиз ахмиш жедач булахар,
Мус хьуй вакай сир ахъайдай кIвалинди?

Ви гъамунихъ ва хъуьруьнихъ гуж ава.
Ашукь я зун, азиз руш, вал аял хьиз.
Муьгьуьббатдиз зур гуз жедай вуж ава?!
Аквамир ваз и гаф гьакIан хиял хьиз.

Зур гуз жедач, рей я анжах гудайди,
РикI гъута кьаз, куз-куз шеда вун патал.
Чиз-чиз, я руш, икьван заз вун кIандайди,
Куьз авач ви рикIе инсаф зун патал?

ХЬАНАЙТIА

Югъди-йифди кхьидай за,
Жувахъ сагълам чан хьанайтIа.
Саз къачуна лугьудай за,
Хъсан ширин ван хьанайтIа.

Текдиз эхиз жедач къулав,
Ава чанда кьати ялав,
Жедачир хьи зи рикI чIулав,
Вазни, заз хьиз, кIан хьанайтIа.

Ша чекмеяр алаз къекъвен,
Цацар тунва чи шад рекье.

Хъсан жедай фитнекар къе
Гьа алайвал къван хьанайтIа.

Хьун патал чи кефияр куьк,
Ви къуллугъда акъвазна тик,
Даим за ваз гъиз тадай цуьк,
Вун хилер, зун тан хьанайтIа.

Акьван харжун герек туш пул,
Ник къени я, гур къведа зул,
Бегьер жедай анай чаз бул,
Лазим чIавуз цан хьанайтIа.

КУМИР ВУНА

Я гуьзел чан,
Хьухь ваз зи ван.
Зи рикI икьван 
Кумир вуна.

Зи гаф тихьиз,
И дерт михьиз,
ГъвечIи кар хьиз,
Кьумир27 вуна.

Вахъ багъ ава,
Ана, ява,
ЧIуру майва
Цумир28 вуна.

Я къизилгуьл,
Зав гице гъил,

Зи шад гуьгьуьл
Хумир29 вуна.

Аман, ваз дад,
Жен чун кьвед сад.
Чарадан яд
Хъумир30 вуна.

ГьикI кьада къе
Ви гъам хиве?
Икьван кIеве
Тумир3I вуна!

Тийиз дарман,
Хуьруьг Лукьман,
Лугьуз аман
Тумир32 вуна!

____________________________
27 Кьумир – кьамир.
28 Цумир – цамир.
29 Хумир – хамир.
30 Хъумир – хъвамир.
3I Тумир – твамир.
32 Тумир – тамир.

                        ЗУЬГЬРЕДИЗ

Зун ина тек, вич ана тек датIана,
Зи гуьгьуьлар пашман я, лагь Зуьгьредиз.
Зи рикI вичиз ракъурзава атIана,
Зи чан вичиз къурбанд я, лагь Зуьгьредиз.

Гьикьван хьурай чун яргъарай цIил чIугваз?
Секин тадач за вич ана гъил чIугваз.
Вучиз къвезвач зи патав са кьил чIугваз?
Вич акун заз девран я, лагь Зуьгьредиз.

Къекъвезва зун къураматда, гьуьлерал.
Дад авач заз къачуртIани гъилерал.
Зи дердиниз цавара, гьам чилерал
Анжах са вич дарман я, лагь Зуьгьредиз.

Вучиз накъвар физва вичин вилелай?
Ни лугьузва алатда зун рекьелай?
Фидай туш лагь садрани вич рикIелай,
Зи рикI са цIун тIурфан я, лагь Зуьгьредиз.

Кьуьквер ягъиз, чукIуриз пис ктIаяр,
Кими жедач чIал къекъуьрдай «шутIаяр».33

Гьар ни залай ийизватIа атIаяр,34

Гьа-гьам вичин душман я, лагь Зуьгьредиз.

Вичин къамат къарагъай кьван виликай,
ЦIун цIелхемар хкатда зи рикIикай.
Фад-фад хабар гурай лагь заз вичикай,
Чун кьвед са як, са чан я, лагь Зуьгьредиз.

Зи муьгьуьббат ахмиш хьанва сел хьтин,
Акьада ам эхир виче хьел хьтин,
Неда за вич жанавурди кIел хьтин,
Гьакьван рикIиз вич кIан я, лагь Зуьгьредиз.

          ___________________________
                   33 ШутIаяр – инал: фитнекарар.
                   34АтIаяр – чIуру гафар.

ЙИФЕН ЮКЬ Я...

Йифен юкь я, вацран эквер,
Зун куьчеда къекъвезва тек,
Гьава хуш я, гьар патахъай
Лап юкъуз хьиз аквазва экв.

Хуьр секин я. Халкьар вири
Гьахьна ширин ахварава.
КIани ярди цIай кутунвай,
Зун гьижрандин ракьарава.

Ингье кIани рушан кIвалер,
Ингье ам къвез-хъфидай рак.
Бирдан зи яр атанайтIа,
Гьикьван шадвал акатдай зак!

Ваъ. Ам къведач и вахтунда,
КIантIа акъваз пакадалди!

Са гьал давам гана кIанда,
Экв хьана ам аквадалди.

Хабар кьазва зи рикIи икI:
– А руш инал алайдай хьуй,
Вуч ийида, вуч кIанзава? –
Ихьтин суал вугайдай хьуй.

– Авач ахьтин кIанзавай затI,
Вири санлай вун кIанзава.
Къуьн-къуьневаз ацукьна чун,
Кьведни санал хьун кIанзава!

Йиф яргъи я, рикIни дарих,
Вун такуна хъфизва зун.
Амма накьан суьгьбетри чи
Са гьал машгъул ийизва зун.

                    ЗАЗ ВУН КIАНДА

Гьар са куьнлай вун багьа яз хьайила,
За ваз де вуч тешпигь ийин, кIани руш!
Вав гекъигна, чпиз фикир гайила,
Билбил, цуьк, нур, жейран, шекер затIни туш.

Аламат я вун, гьич мисал авачир,
Вавай хьиз рикI са куьнвайни буш жедач.
Хъуьрез, къугъваз лиф хьтин вун галачир,
Гьич са рехъни са межлисни хуш жедач.

КIвалахрикай фикир ийиз такур хьиз,
За хиялар цавун аршдиз хкажда.
Абрал мукьвал-мукьвал перде чIугур хьиз,
Ви гуьзел буй къвез зи вилик акъвазда.

Компасди, вич хьайитIани гьар гьина,
Кьибле къалур ийидай хьиз авайвал,
Зи рикIини, ашкъи ргаз шад чина,
Югъди-йифди лув гуда вун галайвал.

Векъи гъилер, мукал, куьгьне парталар
Закай чуьнуьх мийир, абур вуч я заз?

РикIин гаф я ви гьар затI, гьам шаталар –
Вири сад хьиз цуькверлайни хуш я заз!

Зун ви патав атанва рикI ачух яз,
Ви къуллугъда акъвазиз зун гьазур я.
Тумир вуна зун къерехдал язух яз,
КIанивилин дерт къати я, агъур я.

Мад вучда кьван вири гьиссер лугьункай,
Зи рикI, зи чан за ви рекье гузва, руш.
Чара авач са гьални вун тахьункай,
Ви ашкъиди кармашна зун кузва, руш.

                                                                                               I957-йис.

ЖЕЙРАН

Мягьтел хьана зун и рушал,
ХупI гуьрчег я суна жейран!
Лугьур кьадар а вун патал
Зи рикI тамам кана, жейран!

Гьикьван лепин хьурай зун мад,
Жед хьи вавай авуртIа шад.
Ша зи мукьув, аман ваз дад,
Заз гуж мийир вуна, жейран!

Вун зи рекьив татайла икI,
Аман, бес за авурай гьикI!

Вун паталди кузавай рикI
Мадни чIулав хьана, жейран!

Зи гъиле тахьайла ви гъил,
ГьикI шад хьурай бес зи гуьгьуьл?
Авай тIимил уьмуьр жегьил,
РикI вахъди шез фена, жейран!

Хуш бере вун акурла икI,
«Аман», лугьуз, акъатда рикI!
Хуьруьг Лукьман кьуразва гьикI,
Ви пиала хъвана, жейран!

                                        1940-йис.

ЧАРА АВАЧ, АЗИЗ ЯР, ВУН ТАХЬУНКАЙ

Гьикьван яргъа аватIани чун чакай,
Югъди айифди заз ви вилер аквазва.
Абрун къуват, абрун таъсир, абрун нур,
Къати цIай хьиз, къвез зи рикIе акьазва.
ВутI фида зун ви дердинкай-гъамункай?
Чара авач, азиз яр, вун тахьункай!

Ви хуш чини, гъилер хьтин кифери,
Есир кьуна, зи рикI яргъаз тухванва.
Къе ви патав, ингье, зун дерт къати яз,
Аял хьтин минет ийиз атанва.

Бейкеф жемир зун вавди икI рахункай,
Чара авач, азиз яр, вун тахьункай!

КIвалахал вун са лекь я лап зирек тир.
КIвалин къене лампа я вун куькIуьрдай.
Ви хуш къамат, хуш хъуьруьнар, хуш гафар
Са чIавузни акъатдач зи фикирдай.
Ваз вуч дарвал жеда зун шад авункай?
Чара авач, азиз яр, вун тахьункай!

Къекъвезва зун ви гелера датIана,
Фагьум тийиз йифен, йикъан берени.
Я вун гъиле гьатна, мурад туькIуьзвач,
Я зи рикIихъ сабур авач зеррени.
Вучда артух яргъи гафар лугьункай,
Чара авач, азиз яр, вун тахьункай!

                                                     I958-йис.

    ВУН  РИКIЕВАЗ

Ацукьнава зун пенжердай килигиз,
РикIел къвезвай вун виликай фейи гьал.
Аста-аста камар къачуз эцигиз,
Ширин ванцел вуна салам гайивал.

Мили хъуькъвер, чIулав рацIам, сивик хъвер,
Чинавай нур гьикьван хъсан туькIвенва,
Кифер – къизил, вилер – айна, мез – шекер,
Ишигълаван лампа хьиз вун куькIвенва!

Ви вилери сухай хьелер цIай галаз,
Гуьллеяр хьиз рикIиз гьахьнай атана.
Вун хъфейла чими гатфар май галаз,
Аязди кьур зи рикI бирдан къутана.

Аман вучда лагьана, зай, хур кьуна,
Агь акъатнай, дагълар, рагар пад жедай!
АкунайтIа зи рикI, гъиле тур кьуна,
Вири дуьнья зи куьмекдиз кIватI жедай.

Вун кIвалева, вучзаватIа чидач заз,
Зун ама ви нурди тунвай суьгьуьрда.
Вун рикIеваз маса ван гьич хьидач заз,
Гьавиляй зун вав рахазва шиирда.

                                                      I960-йис.

                      БАЙИНАТ

Тамаш ая гуьзел буйдиз жейрандин,
Чан тушни ам жуван кIвалин хзандин.
ЦIай акатна, вун чир хьайи инсандин
Уьмуьр агьни фугъан жеда, Байинат!

Ви патахъай заз пияла гана хьи,
Аман, вуна кармашна зун кана хьи!
Ви дердина зун агьузар хьана хьи,
РикI шез, гьар югъ гьижран жеда, Байинат.

Акур кар туш икьван рикIиз чимивал,
Авачни са чара, кар дуьз жеривал?
Фикир це на, вуч затI ятIа кIанивал,
Дагъларлай ам залан жеда, Байинат.

Ширин я вун лацу набат шекер хьиз,
Хъуькъвер вуч я, къизилгуьлдин цуьквер хьиз.
Акурла вун жуван хуш рикI-жигер хьиз,
Инсан тамам гьейран жеда, Байинат.

Гуьзел я вун, дуьшуьш жедай махарай,
Акун хьайтIа эгер садаз ахварай,
Амукьдач мад адахъ ахвар, къан кьарай,
Гьакьван рикIиз вун кIан жеда, Байинат.

КьакIарин хуьр я и гуьзел хайиди,
Аманат яз ам дуьньядиз гайиди.
Виш бахтавар я вун вичиз хьайиди,
Адаз уьмуьр девран жеда, Байинат.

Акурди я вун заз тек са сеферда,
Рагъ экъечIай хьиз пакаман сегьерда.
Хуьруьг Лукьман рахайла и тегьерда,
Хъел къвемир ваз, хъсан жеда, Байинат.

                                                              1949-йис.

           АКЬАЛТIАЙ   ЖАВАБ

Захъ са затIни авач валай гзаф пак.
Са чин туш вахъ элкъвенвайди, рикI я зи.
Гьич садрани зи гафара тумир шак,
Гьакъикъатвал, рикIин сидкьи икI я зи.

Зун ви патав къведа лугьуз къвезвай туш,
Ви руьгьди зун кьуна вичел чIугвазва.
Гьиниз фида? Вуч ийида, азиз руш?
Вун патал рикI, звал атана, ргазва!

КIантIа кьуьд хьуй, кIантIа гад хьуй, сад я заз,
Анжах лиф хьиз вун патав гваз хьайитIа.
ЦIаярани тIурфанрани шад я заз,
Йикъа садра вуна салам гайитIа.

Вун патал за чIугвазвай и гъам такваз,
Гагь-гагь вуна кьазва завай хабарар.
ТахьайтIа, ваз зи чиник квай хъвер акваз,
Ийизвай хьиз авани буш тапарар?

Заз кIанда вун, гуьзел югъ хьиз серия тир,
КIанда вун заз чиг алай са бахча хьиз.
Заз кIанда вун, жуван чан хьиз ширин тир,
КIанда вун заз къизилгуьлрин хунча хьиз.

                                                           I960-йис.
               РУШАН  ТАРИФ

КIанзава заз тариф ийиз, гуьзел, ви.
Куьв гекъигин за вун багьа затIаркай.
Гьич са затIни эцигиз жеч бедел ви,
Вун туькIуьриз жедани и хатIаркай?

Къизил багьа, шекер ширин, цуьквер хуш,
Шумуд сефер шаирри вав гекъигна!
Ви ери гуз хьанач, абур фена буш,
Мад вуч чирин, чун ви буйдиз килигна?

Я рагъ туш вун, я варз туш вун, я билбил,
Я багъ туш вун, я лиф туш вун, я жейран.
Зи бедендин са пай я вун, къизилгуьл,
Ийизва и дуьнья вири на гьейран.

Виш агъзурар, миллиунар шиирар,
Кхьейди я ви бахчадин цуькверкай.
Амма куьтягь жедач вири фикирар,
Рахаз кIанда мад ви мили хъуькъверкай!

Гафари вуч тIеам гурай инсандиз,
Жедани цан тацай никIе бегьер вич?
Шекердин дад акун патал хъсандиз,
Тарифар ваъ, патав кIанда шекер вич!

                                                                                                I965-йис.

ДАГЪЛАРИН  ЖЕЙРАН

Ислиханан мани хьтин,
Ширин я ви сес.
Заз кьве емиш тагана, вун
Хъфидани бес?

Ширин рахаз, тар яни вун,
Дагъларин жейран?
Емишар гъиз, тар яни вун,
Дагъларин жейран?

Вун галайла, муркIарани
Жеда чими гад.
Живни тIурфан – хуш цуьквериз
Элкъведа кьуд пад.

Чими ийиз, рагъ яни вун,
Дагъларин жейран?
Цуьк ахъайиз, багъ яни вун,
Дагъларин жейран?

Вун акурла зурзада рикI,
Пенжерда гар хьиз.
Инсан тамам куда вуна,
ПIапIрусдин чар хьиз.

Зурзун кутаз, къай яни вун,
Дагъларин жейран?
РикI-жигер куз, цIай яни вун,
Дагъларин жейран?

МичIи кIвале нур гуда на,
Лампади хьиз хуш.
Хажалатдиз кIур гуда на,
Авуна бейгьуш.

Йифиз нур гуз, гъед яни вун,
Дагъларин жейран?
Икьван кIан жез, къвед яни вун,
Дагъларин жейран?

                                 I969-йис.

Гьикаят

                    Тажидин 
                   АГЬМЕДХАНОВ

ЭТЮДАР

БИЛБИЛДИН ТАР

Гьар сеферда айвандик экъечIунни заз къуншидин багъдин къерехда авай 
хутун тар аквадай. Гатфар алукьайла ада зи рикIик кьетIен гъалаба кутадай. 
Вилери тамарзлу яз са легьзеда адан цуькведа авай дундикай хкатнавай хел 
жагъурдай: анал билбилди гатфарал кьару яз вичин нагъмайрал илигдай. 
Амма цIи зун цуьк-пеш тагъана чуплахвал кьисмет хьанвай а тарциз сефилдиз 
килигзава. Гьа са вахтунда зи вилер адан патавай вичин хилерикай тупIар 
хьиз сирсилар куьрс хьанвай зурба хъархъу тарце акьазва. Адан танди вичин 
куьлгедик кутунвай хутун тар мадни куьмексуздиз гъвечIи хьана къалурзава. 
Эхь, елкен алчударайди хьиз лацу цуьквери безетмишдай «билбилдин тар», 
хъархъу тар себеб яз къачудай тIебии нефесдикай магьрум хьана, кьурана.

Зи рикIе билбилдиз кьисмет хьайи бейкефвал къекъвезва. Гьеле патав 
хъархъу тар гвачирла, хутун тарци анал вичиз фадлай чка кьунай. Виридалай 
вилик цуьквер ахъайдай адал билбилни ашукь хьана. Сихдиз хилер алай ва 
куьлуь цацари кьунвай тарцин са кIеве ада вичиз мугни туькIуьрнавай. Муг 
алай чка гъейридавай бажагьат кьатIуниз жедай.

Амма билбилди вичин шадвал, мукал кьарувал гьар юкъуз игьтияж хьиз кьуд 
патаз чукIурзавай. Ада тIебиатдал чан акьалтзавай вахт ширин манийралди 
къаршиламишзавай. Им билбилдин къадир авайбуруз еке савкьат тир. Хиялрик 
акатай завай хутун тарцин патав багьдин иеси дишегьли атай вахтни кьатIуниз 
хьанач. Зи япарихъ адан векъи сес галукьна:

– Ихьтин инсафсузвал жедани, къуншидин салан пад кьадайвал, жагъунив 
игисна хъархъу тар цана. Тамам зур тонн емишар гудай хутун тар кьурана...

Ам, мадни са кьадар бейкефвилер къалурна, вичин къуншидилай нарази яз 
кIвализ хъфена. Зун лагьайтIа, генани хиялрик акатна. Багьдин иесидин рикIел 
хутун тарце билбилдин «кIвал» хьайидакай, гьар гатфариз ада, кукIван хилелай 
ажайиб серес сесиналди кьуд патаз нагъмаяр чукIурайди атанач. Гьайиф, са 
бязибуруз гуьзелвилин гьайбат вилерикай куьрсарайтIани аквадач. Им тарциз 
анжах къазанжидин вилерай килигдайбуруз хас кар я.

Амма вичел ашукьардай такабур билбилди гатфар къвезвайдакай мидаим 
рикIера амукьдай мани са маса таран хилел гьикI хьайитIани яда! Адан сесиник 
нин пай акатайтIани, зун рази я. Къуй а сес амукьрай!

БУЛАХДИКАЙ МАНИ

Са вахтунда а чка тамун кIам тир. Патав гвай гапIал, тамам пуд ратIран 
майдан, къалин кIачIичIлухди кьунвай. Анай йисан гьар са чIавуз маса 
къушарин сесерикай хкат хьана, гуя тухдалди гьатзавай вичин рикI алай 
емишрилай разивал къалурзавайди хьиз, хважамжамдин рангар квай ачкардин 
ван къведай. Заз ада датIана гьа са мани лугьузвайди хьиз тир:

Ина булах ава.
Зав гвай дамах ава.

Гагь-гагь бязибуру анлай цIар илитIдай: ачкар ягъиз кIан хьунин темягьди 
абур секинсуз ийизвай. Амма гъуьрч цагъмарин кIевяй ахкъудун регьят кар 
тушир. Хуьруьнвийрини, анив са вакIалай гъейри садавайни эгечIиз жедач, 
лугьудай. Эгер инсанди садра кьванни вичин къарихвал алудай булах са 
капунин кьванни кулкусдикай михьи авуртIа, адан уьмуьр гьикьван яргъалди 
давам жедатIа? Булахдин уьмуьр давам хьун – им адан гьамга хьтин цикай 
мидаим мани давам хьун лагьай чIал я эхир...

ЦIувад-къад йис идалай вилик а булахдин шагьдамар хуьзвай, гьар жуьредин 
тарари безетмишнавай кIам ида-ада «кьецIиларна». Амма виридалайни къанмаз 
кар масада авуна. Тамай кьур салан чилиз яд тухун патал адан патавай дерин 
хвал чIугуна. Адалай датIана алахьиз хьайи рагъул ци булах, «туьд» кьурди 
хьиз, бамишарна. Ачкардин ван михьиз атIана...

Са вахтунда булах авай кIам гилани рагъул ци гатазма. Булахдин чешме 
квайвал, туп кьван гъвечIи чкадал, «кичIела-регъуьла» эця жез, яд къудгазва. 
Ада вич амайдакай хабар гузва. Ам «вилерал нагъв» алаз, бахтавар гележегдик 
умуд кваз женгина авайда хьиз аквада. Эхь, булахди датIана чалишмишвалзава, 
гуя вичин игьтияж авачир югъ чилел тежерди адаз якъин я. Адан чешмеди 
гъуруш хьтин лиледихъ галаз женг акъвазарзавач. Гьа са вахтунда ада инсанриз, 
«заз куьмек це», за куьн яргъал йисара шадарда» лугьузвай хьиз я.

ШИРВАН  ПЕПЕ
Ам рекьел, кул-кусдал ва я хабарсуз жувал атана ацукьайтIани, инсандивай 

фад кьатIуниз жеда. Ада вичикай хабардар ийизвайда хьиз инсан галайвалди 
гьерекатда. И вахтунда чи мецяй адан тIвар милайимдиз акъатна, вилерни 
хумар хьана ам физвай рекьиз килигда...

Амма чаз гъвечIи чIавуз виридалайни гзаф лезет са гьинихъай ятIани лув 
гана ам жувал ацукьайла гудай. Иллаки вичиз кIани кьадар гъилерал, къуьнерал 
сейр авуна, «мад ваз зун чида кьван» лугьузвай тегьерда капун юкьвал хтана 
акъваз хьайила, чи тавазивал авунихъ сергьят жедачир. Адан экв хъичейди 
хьиз цIарцIар гузвай яру бедендал алай лацу ва я чIулав тIехвериз темягьдивди 
килигдай, ам алай гъил-капаш виликди кьуна, нивай ятIани ван хьайи келимаяр 
тикрардай:

Ширван пепе, чубан пепе, 
Гьинай я вун мугьман пепе?..



90

Чна, дяведин йисарин аялри, адавай багърибур (буба, ими, стха, халу) галай 
пад къалурун тIалабдай. Адани чи гъавурда акьурда хьиз са патахъ лув гудай. 
И гуьзел пепеди лув гайи терефдихъай вили хуьзвайбур хтуникай чи умудар 
атIудачир. Гуьгъуьнлай фронтдай бязибур хтайла, чна абур щаксуз, ширван 
пепеди къалурай рекьяй яна хтайбур яз гьисабдай.

Вучиз ширван пепедиз «чубан пепе», «мугьман пепе» лугьузватIа заз 
гилани чидач. Белки чубан, мугьман гьамиша рекьерин хабаррикай аян авай 
инсанар тирвиляй, чи халкьдиз дегьзаманайрилай инихь чпин хатур-гьуьрмет 
авайвиляй ятIа? Мумкин я...

Гьар вуч ятIани тIебиатдин тIебиивилин кьадир авайбуруз ам кIанда, абуру 
адан уьмуьр гьамиша хатадикай хуьз алахъда.

…Гатфари вичикай хабар гузвай икьи рагъ авай югъ тир. Шегьре рехъди 
пияда физвай зи фикир яргъамаз суьруьдин кIвенкIве аваз зун галайвалди 
кьвезвай чубанди желбна. Ада вичин гуьгъуьнал алай лапагар гъилин 
ишарадивди явашарна. Ахпа гъиле авай чумахъ хъуьчIуьк кутуна, юкь агъузна, 
мукьуфдивди эрчIи гъил чилел тухвана. Са арани фенач – ам кIвачел ахкьалтна 
ва вич-вичив хуш аваз рахаз-рахаз рекьин къерехдиз экъечIна. Завай адан рикI 
экуь ийизвай фикирриз манийвал гуз хьанач. Заз акваз-акваз адан капалай 
уьзуьмлух галайвалди ширван пепеди лув гана. А чубандин гафар гилани зи 
япарай акъатзавач:

– Лув це, гьайван, кIани патахъ. Яшамиш хьухь. ТIебиатдин сагъламвал 
хуьнихъ вуна гьикI хьайитIани ви пай кутада.

Гьич чагъа аялдан кикен чин кьванни авачир ширван пепедиз кIанивал 
къалурдай инсанар гьалтайла, зун жуван уьмуьрдин са йикъакай ирид югъ 
хьайиди хьиз шад жеда.

ЛИФЕР

Зак къунши хуьруьз физ тади квай. Хуьруьн кIанел алай къарасудин 
уламдив агакьдайла акур шикилди зун кам явашаруниз мажбурна: адан жизви 
тик квай а патан къерехдал, къацу векьел са луж лифер ацукьнава. Абур гьар 
сад алкIурнавайбур хьиз ферикьат я. Зерре къал-къиж квачиз, садбуру чпи-
чпихъ чинар элкъуьрнава, муькуьбуру къвал-къвалаз янава, гардан-гардандихъ 
вегьенва. Садазни и мярекатдивай къерех жез кIанзавач. «Са гьихьтин ятIани 
кардин патахъай меслятдал атана асайишзавайбур я. Вирибуру сад хьиз 
патавай авахьзавай къарасудин михьи цикай, чиле авай къацу аскIан векьикай, 
къвердавай икьи жезвай пакаман ракъинин кирсеба акьазвай нурарикай чпиз 
пай къачузва. ГьикI абур бейкефарда...» – фикирна за, кIвачелай хтIуннавай 
туфлиярни гъиле кьуна, зун кьулу-кьулухъ хьана. Абурун секинвал чIур 
тавун патал, цяй масанал экъечIна, рехъ давамарна. Амма кIвачери зун вилик 
тухузмачир. РикIи лугьузвай: элкъуьгъ, атIа лиферин межлисдал мадни шадвал 
ая. Садлагьана, зи фикир кьатIайди хьиз, абур вири сад хьиз къарагъна, зи 
кьилелай лув гана ва чпиз килиг хъия лугьузвайди хьиз, вилик квай «чпин» 
чIурал чарх яна ахцукьна...

Физвай рекье кьиляй-кьилиз абуру зи фикирар цицIи авуна, гуьгьуьлдик экв 
кутуна, багъри чилихъ кIанивал мадни артухарна.

Ислягьвилин къушар. Квел гьвечIи чIавалай гьикьван зи рикI ацукьна. Гьеле 
школадизни тефенмаз, вили цавара лув гуз, инсанрин къуьнерал ацукьнаваз, 

абуру капарилай ахъайиз, янавай жуьреба-жуьре куь шикилрини зак гьикьван 
хвеш кутадай. Амма къе пакаман сегьердилай пияда атIузвай жуван рехъ 
кьезиларзавай вили лифер – тIебиатдин абур, куьн зи рикIелай гьикI фирай!

Ингье мугьманда хьайи чкадани рикIе гьатай кар хъсандиз туькIвейла, квехъ 
авай зи кIанивал мадни гужлу жезва. Куьн ацукьай чIур мад ва мад вилерикай 
карагзава. Жува кечирмишай вири йисара бегьем виле такур а ери гила мидаим 
абурлу хунча хьиз къалурун зи рикIе гьатзава.

Элкъвена хкведайла, хуьруьн къарасудив агакьиз са тIимил мензил амаз зи 
япарихъ тфенгдин ван галукьна. Зай агь акъатна, кьилиз залан фикир яна.

Амни гьакъикъатдиз элкъвена: гъуьрчехъанди лиферин лужунив яракьдай 
цIай агакьарнавай... Зун чилел инал-анал алай цIакулрин, ивидин стIалрин ва 
атIанвай кьилерин шагьид хьана.

Къушариз инсафсузвал авурдаз бажагьат зи рикIикай хабар жеда. 
Гуьзелвилин мярекатрикай садбуру руьгь патал, муькуьбуруни нефс патал пай 
къачузва. Абур мидаим сад-садаз къарши яз халкь хьанвайди а лиферизни кваз 
чир хьанвайди хьиз я.

«АЧУХ  КЬЕРЕН»  ШЕЛ

Шаз гатун кьилерай хайи хуьруьз хъфейла гъвечIи-чIехидавай ван хьайи 
гафар гилани зи япарай акъатзавач:

«ВацIуз атай селди «Ачух кьер» тухвана...»
«Ачух кьер...» тамам 60 гектар майдан кьунвай чил. Са вахтунда шумуд 

чкадал, гапIал-гапIал хьана, ви хурай гьикьван емишдин тарар хкаж хьанвай: 
инидин, кицикин, чумалин, къарбидин... Сад акурла, муькуьд рикIелай фидай. 
Масабурукай лугьун тийин, арандиз кьуьд къведалди чпел дадлу емишар 
аламукьдай еке майдан кьунвай тек са къарбидин тарар квяй тир! Вири емиш 
тарарин бегьер инсанривни къушарив садни нарази тежедайвал агакьариз 
кIанзавайди хьиз, инал-анал пагьливанар хьиз хкис хьана мегъуьн, къавахин 
зурба тарар хкаж хьанвай. Къерейрин чIерейри къужахламишнавай абур 
лагьайтIа, гьар сад са шумуд хьиз аквадай.

Зи рикIелай гьич фидач. Ина тарарал битмиш жезвай гьар са жуьредин 
емишдин тIямар акур за садра дидедивай тажубвилелди хабар кьунай:

– Диде, «Ачух кьере» вири жуьрейрин емиш тарар ава. Адаз «Ачух кьер» 
вучиз лугьузва кьван?

– Са девирда, зазни течидай вахтунда, – жаваб ганай дидеди, – а чка 
баябан, тар-вал авачир кьер тир, хва. Гуьгъуьнлай, кулкус арадиз къвез акурла, 
инсанри ам хвена, са кьадар йисара вацIуни адаз басрух ганач. Акуна – такуна 
са несилдин девирда ам тIебиатди вичи «кутур» багъдиз элкъуьрна...

Гила зи фикирар чи девирдиз «гьахьна». Чкадин майишатдин руководителри 
вичихъ тIебии хамувал авай кьерен иесивал авун къарардиз къачуна. Анал 
трактордин ван ацалдна. Тар-вал, кулкус гужлу трактордин хура гьатна, вири 
тахьай мисал хьана. Ахпа векь цун патал руг цава къекъвез, вацIун шакъадив 
агакьна чил къарагъардайла, анай, инсанрилай наразивал къалурзавайди хьиз, 
ничхирарни катна. Гьайиф хьи, са квелди ятIани уьзягъвал къалуриз алахъдай 
сагьибди тIебиатдихъ вичин къанунар авайди, абур чарасуз хвена кIандайди 
рикIелай алудна. Ингье, мягькем тарар амачир уьруыцца гьатай вацIун селди 
чилин чин тухвана, къванер дуьздал акъудна. Гила гьа виликдай хьиз мад ачух 
кьерез элкъвенвай а чил заз кьагьарди кьуна шехьзавайди, инсанрин куьмек 
гуьзлемишзавайди хьиз я.

            Шамсудин ИСАЕВ

ФИРИ  КЬУНА…

Кьурагьа Брегьим тIвар алай са яшлу кас яшамиш хьана. Саидов Брегьим 
гзаф чIалар, амалар чидайвиляй яни, я тахьайтIа маса себебар аваз яни, чидач, 
адаз «Чумур» лугьудай. Рекьидалди вилик адакай хуьре вирида гьуьрметзавай 
фекьи хьана. Вични амай фекьийрин чIехи фекьи!

Ада рекьизвай касдин кьилихъ ясин, зияратдал табарак, Къуръандай аятар 
кIелунай пул къачун турус, суваб кIвалах туширди, аялрин, хендедайрин сивихъ 
галай малар, лапагар тукIуна, еке садакьаяр гун, яхцIурар, яхцIурни цIикьвед 
йикъар, йис атIунар къейд авун чи адет туширди субутарна. Виликдай Кьурагьа 
кьейидахъ пуд йифиз жузар кIелдай. Кьейидан иеси, кьейидини рикIелай фена, 
кIелзавайбуруз нянин хуьрек гьазурунин къайгъуда жедай. Брегьима а адет 
хкудна. Гила пуд йифер гузва. Ада гьакI дишегьлийриз, мейит кучуддайла, 
сурарал атана, шел-хвал авун ва пуд юкъуз кьейи чкадизни текелифиз атун 
къадагъа авунай.

Гьа са вахтунда Брегьим халуди, советрин девирда сифте яз, Кьурагьрин 
автостанциядал вичин харжидалди чайхана ачухна. Гила анал аламайди са 
тIвар я.

Халкь патал хийирдин крар адан рикIе мадни авай, амма ажалди адаз мажал 
ганач, ам перестройка башламишдалди кечмиш хьана…

Садра зун Кьурагьрин деллекханадиз фейила, Брегьима вичин тай-
туьш, жегьил вахтарин сирдаш деллекчи Велибегов Лачинахъ галаз ийизвай 
суьгьбетдин шагьид хьана.

– Пагь, заз мирес Мисридин Юсуфа гьикьван акьулар, сабурар ганай, Лачин? 
– хабар кьуна ада. – Заз эсер хьаначир, «Ун-эхь» ийиз, за жуваз кIандайвал 
авуна. Са Кьуьчхуьрай чна гъайи кьван яцар, гамар вуч тир?

– А яцарин геларалди куьн чир жезвачирни, Брегьим халу? – жузуна за.
– Ваъ, халудин, – жаваб гана ада. – Заз Гияр шегьердин кьилихъ галай 

«Элкъвей кьилер» дагъдин цIарак севрехъ галаз юкьв кьур Аким лугьур мукьва-
кьили авай. Ада яцар чуьнуьхдайла, гел чир тахьун патал, абурун кIвачерал 
кемер алукIдай. Гьа амал чазни чир хьана. Садан гафни зи кьилиз фенач, 

Сатира ва юмор

садазни за яб ганач. За, Жабраил малаикдин шивци хьиз, цавара къекъвез, 
дуьньядин вири кукIушрал лув гузвай. Амма санайни заз бахт жагъизвачир, я 
зун щивни тушир, куьрен балкIанни.

– Бес вун цаварилай чилел ни авуд хъувуна? – хъвер акатна зак.
– Папа, – жаваб гана ада.
– Папа? – мягьтел хьана зун. – ГьикI?
– Фири кьуна, – вични хъуьрена ам. – Ада заз галтIам яна, зи жилав ахъайнач, 

зун бахтлу авуна.
– Э-э, зарафатар я, – шаклу хьана зун.
– Вучиз, халудин? РикIивай я. «БалкIан хвара акъвазарда, итим-папа», – 

бубайри гьавайда лагьайди туш. Адахъ вичин метлеб ава. Заз килиг: къе зи 
кIвал-югъ, рухваяр-сусар, рушар-хтулар, заз халкьди ийизвай гьуьрмет, зи 
девлет – ибур вири зи папан гьунарар я. Ада зи фири тIарамдиз кьуначиртIа, зи 
гьал ит гьал жедай. Итимдикайни шив ийизвайди паб я, халудин, паб!

Гьайиф ахьтин палпар-шивер! Абур амайтIа, къе чи уьлквени икI алаш-
булаш жедачир хьи!

ХОРОШО, ХАЛУДИН...

Ватандин ЧIехи дяведин иштракчи Рамазанов Магьамедшерифа са вахтара 
совхоздин парткомдин секретарвиле кIвалахна. Директор командировкада 
авайла, адан чкадал парткомдин секретарь тадай. Арзе-фирзе ийиз вичин патав 
атай чубан, доярка, механизатор ада садни бейкефдачир ва икI лугьуз вири 
секинардай: – Хорошо, халудин, директор хтайла, ви кIвалахни туькIуьрда.

ЗУННИ  МЕГЬТИЕВ...

Тегьмазов Къурбанни адан вах Тамал лап кьуьзуь жедалди амукьна. Вахни 
стжа кьведни балкIанрал рикI алайбур хьана. Тамала дяведин гьа четин йисара 
колхоздин балкIанрин рамаг Вилен кIамун дереда текдиз хвена. Ам итим хьиз 
балкIандал хъайитIани кичIе тахьана акьахдай, ам вичиз муьтIуьгъардай.

Къурбанан уьмуьрдин са пайни КПСС-дин райкомдин балкIанар хуьз 
акъатна. Хуьрериз физвай работникдив балкIан вугудалди вилик ада тамам 
са сятда балкIандихъ гьикI гелкъвенатIа кIандатIа, суьгьбетдай. Ахпа адахъ 
инанмиш хьайила, пурарни эцигна, балкIан вугудай. Гьа са вахтунда гьайвандик 
квай пис хесетарни лугьудай ва мукъаят хьун тагькимардай. Гьакьван къени 
кас тир.

Гьа икI, сечкийрин вилик квай йикъан экуьнахъ, работникрив балкIанар 
вугана, Къурбан хтана, секретардин куьмекчидин кабинетда ацукьна. И арада 
партиядин Обкомдай зенг авуна. Къурбана трубка хкажна.

– Гьинай яй?
– Райкомдай.
– Ана вуж ава?
– Зунни Мегьтиев.
– Вун вуж я?
– Зун… конюх.
– Агь, зарафатчи, за вунни секретарь я лагьана фикирнавай… Мегьтиеваз 

трубка яхъ лагь.

ПРИ ЧЁМ ТУТ Я, ЧАН ДАХДИН?..

Биологиядин муаллим Исаев Рамазана жезмай кьван аялдиз «кьвед» 
эцигдачир. Эхир, маса чара амачирла, аялдин саймазвални акурла, муаллим 
адаз пис къимет эцигуниз мажбур жедай.

Эгер и арада женжалди, вичин наразивал къалуриз, къал акъудиз хьайитIа, 
Рамазан муаллимди ам хъуьрез-хъуьрез вичин чкадал ацукьар хъийидай:

– При чём тут я, чан дахдин? – лугьудай.

КАЛИЗ  ГЬАКI ЛУГЬУДА...

Меликов Агъаширин, зегьмет чIугунал хьиз, зарафатрални рикI алай кас 
тир. Гатфарихъди алафар куьтягь хьайила, ам колхоздин председателдин патав 
атана, адаз вичин дерди-бала авуна. Председателди сифте Агъаширинахъ яб 
акална, ахпа жаваб гана:

– Са кьве йикъалди акъваз. Къе-пака чун Калуз самар хкиз фида, хкайла са 
тIимил вазни ахъайда.

– АкI ятIа, – къарагъна Агъаширин, – за хъфена кализ гьакI лугьуда: «Са 
кьве йикъалди акъваз».

ЯРГЪА  БАЛКIАН  КIАНДА...

Дяведин йисара колхоздин бригадир тир кьуьзуь Абдулжалила собранийрал 
авай кимивилер гзаф хцидаказ критика ийиз, вири дуьздал акъуддай ва 
эхирдайни алава хъийидай:

– Вучд-а-а, лугьудай гафар гзаф ава. АтIа къецелни са яргъа балкIан кIандай. 
Авай гафар вири лагьана, лагьана, акьахна катдайвал…

*  *  *
Кимел ацукьнавай кьве дагъвидин арада ихтилатар физва.
-Ви хва Абдурагьман аквазвач хьи, я Магьамад,- хабар кьазва сада 

мукуьдавай,- ам кIвале авачни? Фенвай чка авани?
-Московдиз фенва.
-Текдиз  ахъайнани вуна ам?
-Текдиз ахъай тавуна, за адаз юлдашар гьинай гъида?
-Къурху тушни ваз?
-Къурху квекай жеда? Адан гуьгъуьна Московдин вири полиция ава 

лугьузва…

*  *  *
Йифен сятдин кьведриз полициядиз зенг авуна, итимдин сес 

рахазва:
-Инжиклу жемир, и чехиррин туьквен мус ачухдайди я?
-Пакаман сятдин иридаз,- жаваб гузва адаз.
Сятдин кьудриз атай зенг мад гьа касдинди жезва. Кефливал квай 

сесиналди ада хабар кьазва:
-Лагь ман заз: и пипIел алай чехиррин туьквен мус ачухдайди я?
-Пакаман сятдин иридаз - лагьаначирни ваз?..
Сятерин ругудриз телефондай луьх пияндан сес рахазва:
-Эхирни, и чехиррин туьквен мус ачух жедайди я?
-Сятдин иридаз -  лагьаначирни ваз? Гьикьван хьурай са чехиррин 

туьквен гваз? Ваз кьарай авачни? ВакIан гьалдиз къведалди чехир 
хъваз агакьда вун. Квай тади аку садра…

-Вай-вай, абур вучтин ихтилатар хьана? Чехир хъваз кIамач заз, 
туьквендай эхкъечIиз кIанзава…

* * *
Вад-ругуд йиса авай хци дахдиз лугьузва:
-Дах, ваз вун кIвале авачир чIавара диде нихъ галаз ксузватIа 

чириз кIан яни? Эхь, ятIа, це заз са къад агъзур манат, лугьуда за ваз.
-Ма, чан акьуллу хва, лагь дахдиз, адахъ галаз ксузвайди вуж ятIа.
-Зун, я дах, зун.

* * *
Дагъустандин са автошколада экзаменар кьиле физва. Са 

суалдизни жаваб гуз тахьай, амма вичив пара дамахар гвай са 
жегьилдивай хабар хкьазва:

Къаравилияр

-Къачун чна, вун машиндин рулдихъ галаз куьчедай физва. Аквазва 
ваз, машиндин рехъ кьуна кьве руш физва: сад - жегьилди, иерди, 
муькуьдни - кьуьзуьди, абурсузди. Вуна абурукай жуван машиндик 
гьим кутада?

-Гьелбетда, кьуьзуьди ва абурсузди,- шад жезва дамахар гвайдаз.
-Вай ахмакь!- Кьве гъиливдини кьил кьазва экзаменаторди.- 

Тормоздал кIвач илисна кIанда! Тормоздал!

* * *
Девлетлу бубадин хци адаз арза ийизва:
-Зун, дах, са пара иер рушахъ галаз таниш хьана.
-Лап хъсан,- лугьузва бубади.
-Амма адаз зун бегенмиш хьайи хьтинди туш. Вучиз лагьайтIа 

ада завай хабар кьуна:
-Вуна МГУ-да кIелзавани?
-Ваъ,- лагьана за.
-Вахъ «Мерседес» машин авани?- хабар кьуна ада.
-Ваъ, лагьана за.
-Ви кIвал кьве мертеба яни?- суал гана ада заз.
-Ваъ, лагьана за. Чидач вуч ийидатIа, заз ам бегенмиш хьанва.
-Ваз вуч аватIа чидани, хва? Гьелбетда, вавай Оксфорд гадарна 

МГУ-да кIелун давамарайтIа жеда. Жуван «Феррари» маса хгана, 
«Мерседес» къачуртIани жеда, амма вад мертебадин кIвалерин пуд 
гьава зава чукIуриз жедач.

* * *
Йифиз геж кIвализ хтай итимдивай папа хабар кьазва:
-Вун гьина гьатнавай? Им гьи вахт я кIвализ хквезвайди?
-Зун и кIвалин иеси я – гьи чIавуз кIан хьайитIа, гьа чIавуз хкведа 

зун.
-Я-я?..
ИкI хълагьна, папа  итимдин кьилиз кIар чуькьвена, ам гьа алай 

чкадал чилел ярх хьана.
Къал-макъалдал муькуь кIваляй экъечIай къариди сусавай хабар 

кьазва:
-Вуч хьанва мад? Им инал вучиз ярх хьана къатканвайди я?
-И кIвалин иеси я ам!- жаваб гузва суса.- Вичиз гьинал кIан ятIа, 

гьанал къатканва ман…






